
  

“ᐅ
ᖃ

ᐅ
ᓯ
ᐅ
ᓚ
ᐅ
ᖅ
ᑐ
ᑦ 
ᔪ
ᕋ
ᐃ
ᓂ
ᐊ
ᒻ 
ᒥ
ᒃᓵ

ᓄ
ᑦ 
ᓄ
ᓇ
ᕗ
ᒥ
”
 

 

 
 
 

 

 

 

 

 

 

 

 

 

 

 
 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

ᐃᓄᐃᑦ ᑭᒃᑯᑐᐃᓐᓇᕐᓂᑦ ᑲᑎᒪᓂᖏᑦ 

ᔪᕋᐃᓂᐊᒻ ᒥᒃᓵᓄᑦ 
 

ᓇᐃᓈᖅᓯᒪᔪᑦ ᐅᓂᒃᑳᓕᐊᑦ 

 

 

 

 

ᓯᑎᐱᕆ 2011 

 
 



 

 

 

 

 

 

 

 

 

 

 

 

 

  

 

 

 

 

 

 

 

 

 

 

 

 

ᐅᑯᓇᙵᑦ ᐋᖅᑭᒃᓱᖅᑕᐅᓯᒪᔪᑦ: 

 Brubacher Development Strategies Incorporated 
 

 

 

 

 

 

 

 

 

 

 

 

 

 

        ISBN #978-1-55325-233-7 



  

 

 
 
 

 

ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ ᔪᕋᐃᓂᐊᑉ ᒥᒃᓵᓄᑦ 

  ᒪᑉᐱᒐᖅ i  

ᐃᓗᓕᖏᑦ 

 

1.0  ᐊᓪᓚᓯᒪᓂᖏᑦ - ᐱᒋᐊᕐᓂᖓ  ............  1 

 

2.0 ᐊᓪᓚᓯᒪᓂᖏᑦ − ᓇᐃᓈᖅᓯᒪᔪᑦ ᖃᐅᔨᒋᐊᕐᕕᖃᕐᓂᕆᓚᐅᖅᓯᒪᔭᑦᑕᐅᖃᐅᓯᖏᑦ 1 

 2.1 ᑭᒃᑯᑦ ᑲᑎᒪᖃᑎᒋᔭᐅᓚᐅᖅᓯᒪᒻᒪᖔᑕ ᐊᒻᒪᓗ ᖃᓄᖅ 1 

 2.2 ᑭᓱᓂᑦ ᐅᖃᐅᓯᖃᕐᓂᕐᒪᖔᑕ ᐃᓄᐃᑦ 1 

 2.3 ᐊᕕᑦᑐᖅᓯᒪᔪᓂ ᐊᔾᔨᒌᙱᑦᑐᑦ ᐃᓄᐃᑦ ᐅᖃᐅᓯᒥᓂᖏᑦ ᐱᔾᔪᑏᑦ ᐊᓪᓚᓯᒪᓂᖏᑦ 3 

 

3.0 - ᐅᖃᐅᓯᐅᓛᖑᓚᐅᖅᑐᑦ ᐃᓄᓐᓄᑦ 4 

 3.1 ᐅᖃᐅᓯᒃᓴᐃᑦ ᐊᒻᒪᓗ ᐃᓱᒪᒃᓴᖅᓯᐅᕈᑎᒋᓚᐅᖅᑕᖏᑦ ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᑎᓪᓗᒋᑦ 4 

  3.1.1      ᓱᖅᑯᐃᓇᑦᑎᐊᖅᑐᑦ ᐊᐱᖅᑯᑏᑦ ᔪᕋᐃᓂᐊᑉ ᒥᒃᓵᓄᑦ 4 

  3.1.2      ᐅᖃᐅᓯᒃᓴᐃᑦ ᖃᐅᔨᒋᐊᕐᕕᖃᕐᓂᑦᑕ ᐃᓄᓐᓂᑦ ᐊᐅᓚᓂᖓᑕ 6 

 3.2 ᐃᖅᑲᓇᐃᔮᒃᓴ ᐊᒻᒪᓗ ᐱᕙᓪᓕᐊᓂᖅ 11 

 3.3 ᐊᕙᑎᒧᑦ ᐃᓱᒫᓘᑎᒋᔭᐅᔪᑦ 15 

  3.3.1      ᐃᓱᒫᓘᑎᖏᑦ ᑐᒃᑐᐃᑦ ᐱᓪᓗᒋᑦ 16 

  3.3.2      ᐃᒪᑉ ᓱᕈᕐᓂᖓ ᐊᒻᒪᓗ ᐅᔭᕋᓐᓂᐊᖅᑐᑎᑦ ᐊᑐᖅᑕᐅᙱᑦᑐᑦ ᐅᐊᑦᑕᒃᑯᑦ ᑲᒪᒋᔭᐅᓂᖏᑦ 17 

  3.3.3      ᑰᑦ ᐊᑐᖅᑕᐅᖃᑦᑕᖅᑐᑐᖃᐃᑦ 18 

  3.3.4      ᐅᖃᐅᓯᒃᓴᐃᑦ ᐅᔭᕋᓐᓂᐊᕐᓂᖅ ᐱᓪᓗᒍ 19 

 3.4  ᐃᓄᐃᑦ ᑭᒃᑯᑐᐃᓐᓇᐃᑦ ᐃᖅᑲᓇᐃᔭᖅᑏᓪᓗ ᐊᑦᑕᓇᖅᑐᒨᖅᑕᐃᓕᓂᖏᑦ ᔪᕋᐃᓂᐊᒻ 

ᐅᔭᕋᓐᓂᐊᕐᓂᖅ ᐱᓪᓗᒍ 19 

 3.5 ᐅᖃᐅᓯᒃᓴᐃᑦ ᔪᕋᐃᓂᐊᒻ ᐊᑐᐊᒐᖓ, ᒪᓕᒐᕋᓛᖏᑦ, ᐊᒻᒪᓗ ᐊᑐᖅᑕᐅᖃᑦᑕᕐᓂᐊᖅᑐᑦ ᐱᓪᓗᒋi 20 

  3.5.1  ᐊᐅᓚᓂᖓ ᐅᑉᐱᕆᓗᒍ, ᐱᔪᓐᓇᖅᑎᓪᓗᒍ ᑲᔪᓯᑦᑎᐊᕐᓂᐊᕐᓂᖓᓂᑦ 22 

  3.5.2  ᐱᓕᕆᐊᖅ ᕿᒥᕐᕈᔭᐅᓂᖓ ᐊᒻᒪᓗ ᒪᓕᒐᕋᓛᑦ ᐊᐅᓚᓂᖓᓄᑦ ᑲᔪᓯᓂᖓ ᓈᒻᒪᙱᑦᑐᖅ  24 

  3.5.3  ᐋᖅᑭᓱᑦᑕᐅᑦᑎᐊᖅᓯᒪᓂᖓ ᒪᓕᑦᑕᐅᒐᓗᐊᕈᓂ, ᐱᓂᕐᓗᒃᑐᖃᙱᓐᓂᐊᖅᑐᒋᔭᐅᓂᖓ                                                    

        ᐊᑯᓂᐅᔪᒧᑦ ᐊᐅᓚᓂᖃᖅᑎᓪᓗᒍ ᐅᑉᐱᕐᓇᙱᓚᖅ 25 

 3.6 ᐅᖃᐅᓯᒃᓴᐃᑦ ᐃᓱᓕᑦᑎᓕᖅᑎᓪᓗᒍ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓ 26 

 3.7 ᒪᑭᒪᔪᓐᓇᕐᓂᖓ ᐊᒻᒪᓗ ᐃᓕᖅᑯᓯᖅ ᐊᓯᔾᔨᕐᓂᖓ 266 

 3.8 ᐃᑲᔪᖅᑐᐃᔪᑦ ᐊᑭᕋᖅᑐᖅᑐᓪᓗ ᐅᖃᐅᓯᖏᑦ ᔪᕋᐃᓂᐊᑉ ᐅᔭᕋᓐᓂᐊᖅᑕᐅᓂᖓᓄᑦ 29 

 3.9 ᐱᐅᓂᖅᓴᒥᒃ ᐊᑐᖔᕐᓂᐊᕋᓱᒋᔭᐅᔪᑦ ᐊᒻᒪᓗ ᐊᑦᑕᕐᓇᕈᑎᖏᑦ 30 

 

ᑎᑎᖅᑐᖅᓯᒪᓂᖏᑦ ᑎᑎᖅᑐᒐᐅᔭᖅᓯᒪᔪᑦ 

 

ᑎᑎᖅᑐᒐᐅᔭᖅᓯᒪᓂᖓ 1  ᓇᐃᓈᖅᓯᒪᓪᓗᒋᑦ ᑎᑎᕋᖅᓯᒪᓂᖏᑦ ᐅᖃᐅᓯᐅᕙᓚᐅᖅᑐᑦ ᐃᓄᓐᓄᑦ (ᐊᒥᓲᓂᖏᑦ ᐃᓄᐃᑦ ᐅᖃᐅᓯᖃᓚᐅᖅᑐᑦ) ............. 2 

 

ᑎᑎᖅᑐᒐᐅᔭᖅᓯᒪᓂᖓ 2  ᓇᐃᓈᖅᓯᒪᓪᓗᒋᑦ ᑎᑎᕋᖅᓯᒪᓂᖏᑦ ᐅᖃᐅᓯᐅᕙᓚᐅᖅᑐᑦ ᐃᓄᓐᓄᑦ (ᐊᒥᓲᓂᖏᑦ ᐅᖃᐅᓰᑦ ᐅᖃᖅᑕᑦ ᐃᓄᓐᓄᑦ) ........ 2 

 

ᑎᑎᖅᑐᒐᐅᔭᖅᓯᒪᓂᖓ 3  ᐱᔾᔪᑏᑦ ᐅᖃᐅᓯᐅᕙᓚᐅᖅᑐᑦ, ᐊᕕᑦᑐᖅᓯᒪᓂᖏᑎᒍᑦ (ᐊᒥᓲᓂᖏᑦ ᐃᓄᐃᑦ ᐅᖃᐅᓯᖃᓚᐅᖅᑐᑦ) .......................................... 3 

 

ᑎᑎᖅᑐᒐᐅᔭᖅᓯᒪᓂᖓ 4 ...ᐱᔾᔪᑏᑦ ᐅᖃᐅᓯᕙᓚᐅᖅᑐᑦ ᐃᓄᓐᓄᑦ, ᐊᕕᑦᑐᖅᓯᒪᓂᖏᑎᒍᑦ (ᐊᒥᓲᓂᖏᑦ ᐅᖃᐅᓰᑦ ᐅᖃᖅᑕᑦ ᐃᓄᓐᓄᑦ) ..................... 3 



  

 

 
 
 

 

ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ ᔪᕋᐃᓂᐊᑉ ᒥᒃᓵᓄᑦ 

  ᒪᑉᐱᒐᖅ ii  

 

 

 

 

 

  

 

 

 

 

 

 

 



  

 

 
 
 

 

ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ ᔪᕋᐃᓂᐊᑉ ᒥᒃᓵᓄᑦ 

 
  ᒪᑉᐱᒐᖅ 1 

CHAPTER 1.0 – ᐱᒋᐊᕐᓂᖓ 

ᔪᕋᐃᓂᐊᒻ ᐅᔭᕋᓐᓂᐊᖅᑕᐅᒍᓐᓇᕐᓂᖓ ᖃᐅᔨᓵᖑᒋᐊᓯᓚᐅᖅᓯᒪᕗᖅ ᐅᓪᓗᒥᐅ ᓄᓇᕘᖑᓕᖅᑐᖅ 1970− 

ᖏᓐᓃᑦᑎᓪᓗᒋᑦ ᐊᒻᒪᓗ ᓄᖅᑲᕈᑕᐅᑲᐃᓐᓇᖃᑦᑕᖅᑐᓂ ᐱᒋᐊᓕᖅᑭᒃᑕᐅᕙᑦᑐᓂ ᐅᔭᕋᓐᓂᐊᕐᓂᖅ ᑕᐃᒪᙵᓂᑦ 

ᑲᒪᒋᔭᐅᖃᑦᑕᕐᓂᑰᕗᖅ.  ᓄᓇᕗᑦ ᒐᕙᒪᖏᑦ ᖃᐅᔨᒪᕗᑦ ᓄᓇᕗᒥᐅᑦ ᐊᐱᖅᑯᑎᒃᓴᖃᕐᒪᑕ, ᐅᖃᐅᓯᖃᖅᑐᑎᑦ 

ᐅᕝᕙᓘᓐᓃᑦ ᐃᓱᒫᓘᑎᖃᖅᑐᑎᑦ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓᓂᑦ ᓄᓇᕗᒥ.  ᑕᐃᒪᐃᒻᒪᑦ ᓄᓇᕗᑦ ᒐᕙᒪᖏᑦ 

ᐃᖅᑲᓇᐃᔭᖅᐸᓪᓕᐊᔪᑦ ᑲᔪᓯᒐᓱᐊᖅᑐᑎᑦ ᐅᖓᑖᓄᑦ 2007−ᒥ ᑲᒪᒋᔭᐅᓚᐅᖅᓯᒪᔪᒧᑦ “ᐱᖓᓲᔪᖅᑐᑦ ᑐᙵᕕᖏᑦ 

ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓᓂᑦ” ᖃᓄᐃᓕᐅᕐᓂᐊᕐᒪᖔᑕ ᐱᕙᓪᓕᐊᒍᑎᖃᕋᓱᐊᖅᑐᑎᑦ ᐊᒻᒪᓗ ᐊᑐᐊᒐᓕᐅᖅᑐᑎᑦ 

ᔪᕋᐃᓂᐊᑉ ᐅᔭᕋᓐᓂᐊᖅᑕᐅᔪᒫᕐᓂᖓᓂᑦ ᖃᐅᔨᓴᖅᑕᐅᓂᖓ ᐱᓪᓗᒍ ᓄᓇᕗᒥ. 

 

ᓄᓇᕗᑦ ᒐᕙᒪᖏᑦ ᐱᓇᓱᐊᒐᖃᓚᐅᖅᑐᑦ ᒪᕐᕉᓐᓂᒃ ᐱᓗᐊᖅᑐᒥᑦ ᐃᑲᔪᖅᑐᑎᑦ ᖃᓄᐃᓕᐅᕐᓂᐊᕐᒪᖔᕐᒥᑦ 

ᖃᐅᔨᓇᓱᐊᖅᑐᑎᑦ ᐊᑐᐊᒐᓕᐅᕐᓂᐊᖅᑐᑎᓪᓗ.  ᓯᓪᓕᖅᐹᕐᒥ ᐋᖅᑮᓚᐅᖅᑐᑦ ᖃᐅᔨᓴᖅᑕᐅᓂᒃᓴᖓᓂᑦ ᖃᐅᔨᒪᔨᓂᑦ 

ᐃᖅᑲᓇᐃᔭᖅᑎᖃᕐᓗᑎᑦ ᐅᔭᕋᓐᓂᐊᕐᓂᕐᒥᑦ ᑕᒪᔅᓱᒥᖓ.  ᐅᓂᒃᑳᓕᐅᖅᓯᒪᔭᖏᑦ ᖃᐅᔨᓴᖅᑕᐅᓂᖓᑕ, ᔪᕋᐃᓂᐊᒻ 

ᓄᓇᕗᒥ ᕿᒥᕐᕈᔭᐅᓂᖓ, ᐱᔭᕇᖅᑕᐅᓚᐅᖅᓯᒪᔪᖅ ᕖᕝᕗᐊᕆ 2011−ᖑᑎᓪᓗᒍ.  ᑭᖑᓂᐊᒍᑦ ᐅᓂᒃᑳᑉ, ᒐᕙᒪᒃᑯᑦ 

ᐃᓱᒪᒋᔭᖏᓐᓂᑦ ᓄᓇᕗᒥᐅᑦ ᖃᐅᔨᒋᐊᓚᐅᖅᑐᑦ.  ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓚᐅᖅᓯᒪᔪᑦ ᐃᖃᓗᓐᓂ, 

ᖃᒪᓂ’ᑐᐊᕐᒥ ᐊᒻᒪᓗ ᐃᖃᓗᒃᑑᑦᓯᐊᕐᒥ ᐅᐱᕐᖔᖑᑎᓪᓗᒍ 2011-ᒥᑦ.  ᐊᒻᒪᓗᒃᑲᓐᓂᖅ, ᐃᓄᐃᑦ ᓄᓇᕗᒥ 

ᑲᔪᖏᖅᓴᖅᑕᐅᓚᐅᖅᐳᑦ ᐊᐱᖅᑯᑎᒥᓂᑦ ᐅᖃᐅᓯᒃᓴᖏᓐᓂᑦ ᐅᖄᓚᐅᑎᖃᖁᔭᐅᓪᓗᑎᑦ, ᓱᑲᑦᑐᒃᑯᓪᓗ 

ᐊᐅᓪᓚᖅᑎᑕᐅᖁᔭᐅᓪᓗᑎᑦ ᐊᐱᖅᑯᑎᖏᑦ, ᐃᑭᐊᖅᑭᕕᒃᑯᑦ ᖃᕋᓴᐅᔭᒃᑯᑦ ᑎᑎᕋᖁᔭᐅᓪᓗᑎᑦ ᐅᕝᕙᓘᓐᓃᑦ 

ᑎᑎᖅᑲᓂᐊᕐᕕᒃᑯᑎᒍᑦ ᐊᐅᓪᓚᖅᑎᑦᑎᖁᔭᐅᓪᓗᑎᑦ ᐊᐱᖅᑯᑎᒥᓂᑦ.  ᐅᑯᐊ ᑕᕝᕙ ᓇᐃᓈᖅᓯᒪᔪᑦ ᐃᓄᐃᑦ 

ᑭᒃᑯᑐᐃᓐᓇᐃᑦ ᐅᖃᐅᓯᕆᓚᐅᖅᑕᖏᑦ ᐊᐱᖅᑯᑎᖏᓪᓗ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓ ᐱᓪᓗᒍ ᓄᓇᕗᒥ.  

  

CHAPTER 2.0– ᓇᐃᓈᖅᓯᒪᔪᑦ ᖃᐅᔨᒋᐊᕐᕕᖃᕐᓂᕆᓚᐅᖅᓯᒪᔭᑦᑕ ᐱᓪᓗᒍ 

2.1 ᑭᒃᑯᑦ ᑲᑎᒪᖃᑎᒋᔭᐅᓚᐅᖅᓯᒪᒻᒪᖔᑕ 

ᑲᑎᑦᑐᒋᑦ 107−ᖑᔪᑦ ᐃᓄᐃᑦ ᑭᒃᑯᑐᐃᓐᓇᐃᑦ ᐃᓚᐅᖃᑕᐅᓚᐅᖅᓯᒪᕗᑦ ᖃᐅᔨᒋᐊᕐᕕᖃᖅᑎᓪᓗᑕ 

ᐊᔾᔨᒌᙱᑦᑐᕈᓘᔭᒃᑯᓪᓗ ᐅᖃᐅᓯᖃᖅᑐᑎᑦ − ᐅᖃᕆᐊᖅᑐᖅᑐᑎᑦ ᑭᒃᑯᑐᐃᓐᓇᕐᓂᑦ ᐃᓄᓐᓂᑦ ᑲᑎᒪᑎᑦᑎᑎᓪᓗᑕ 

ᖃᒪᓂ’ᑐᐊᕐᒥ, ᐃᖃᓗᓐᓂ, ᐊᒻᒪᓗ ᐃᖃᓗᒃᑑᑦᓯᐊᕐᒥ, ᐊᒻᒪᓗ/ᐅᕝᕙᓘᓐᓃᑦ ᐅᖃᐅᓯᒃᓴᖏᓐᓂ ᑎᑎᕋᖅᓯᒪᔪᓂ ᐴᖅᓯᓪᓗᑎᑦ 

ᐴᕐᒧᑦ ᑲᑎᒪᑎᑦᑎᑎᓪᓗᑕ ᐅᕝᕙᓘᓐᓃᑦ ᖃᕋᓴᐅᔭᒃᑯᑦ ᐃᕐᖐᓐᓇᖅ ᑎᑎᕋᖅᑐᑎᑦ, ᐃᑭᐊᖅᑭᕕᑎᒍᑦ ᑎᑎᕋᖅᑐᑎᑦ, 

ᐅᕝᕙᓘᓐᓃᑦ ᐅᖄᓚᓪᓗᑎᑦ. 

 

ᑲᑎᒪᔪᖃᖅᑎᓪᓗᒍ ᖃᐅᔨᒪᔨᐅᔪᑦ ᐅᖃᖅᑎᐅᓪᓗᑎᑦ ᑭᐅᔨᐅᓪᓗᑎᓪᓗ, ᐃᓄᐃᑦ ᑭᒃᑯᑐᐃᓐᓇᐃᑦ ᐱᕕᖃᖅᑎᑕᐅᓚᐅᖅᑐᑦ 

ᑕᐅᑦᑐᒋᔭᒥᓂᑦ ᐅᖃᐅᓯᖃᖁᔭᐅᓪᓗᑎᑦ ᐊᒻᒪᓗ ᐃᓱᒫᓘᑎᖏᓐᓂᑦ ᐊᒻᒪᓗ ᐊᐱᖅᓱᖅᑐᑎᑦ ᑲᑎᒪᑎᑦᑎᔨᐅᔪᑦ.  40-

ᐳᓴᓐᑎᐸᓗᖏᑦ ᑕᒪᐃᓐᓂᑦ ᐅᖃᖃᑎᒌᒋᐊᙵᖅᑎᑦᑎᔪᑦ ᐱᒋᐊᓚᐅᖅᑐᑦ ᐅᓂᒃᑳᖅᑐᖃᓚᐅᖅᑎᓪᓗᒍ ᑲᑎᒪᓂᒃᑯᑦ 

ᖃᐅᔨᒪᔨᐅᔪᑦ ᑭᐅᖃᑦᑕᖅᑐᑎᑦ. 

 

2.2 ᑭᓱᓂᑦ ᐅᖃᐅᓯᖃᕐᓂᕐᒪᖔᑕ ᐃᓄᐃᑦ 

ᑕᒪᐃᓐᓂᑦ ᐅᖃᐅᓯᒃᓴᐃᑦ ᐅᖃᓕᒫᒐᐃᓪᓗ ᕿᒥᕐᕈᔭᐅᓚᐅᖅᑐᑦ ᐊᒻᒪᓗ ᐊᕕᑦᑐᖅᑕᐅᓪᓗᑎᑦ ᒪᓕᑦᑐᒋᑦ ᑭᓱᑦ 

ᐅᖃᐅᓯᐅᒻᒪᖔᑕ.  ᑖᒃᑯᐊ ᓇᓗᓇᐃᔭᑦᑎᐊᖅᓯᒪᔪᑦ ᐅᖃᐅᓯᒃᓴᐃᑦ ᑲᑎᑕᐅᓚᐅᖅᑐᑦ ᑎᓴᒪᐅᔪᖅᑐᑦ ᐊᑕᐅᓯᕐᓗ “ᐱᔾᔪᑏᑦ 

ᒪᓕᑦᑐᒋᑦ ᐅᖃᐅᓯᐅᔪᑦ.”  ᑖᒃᑯᐊ ᐅᖃᐅᓯᐅᔪᑦ ᐱᔾᔪᑏᑦ ᒪᓕᑦᑐᒋᑦ ᑎᑎᖅᑐᖅᓯᒪᕗᑦ ᑎᑎᖅᑐᒐᐅᔭᖅᓯᒪᓂᖓᓂ 1-ᒥᑦ, 

ᐊᒻᒪᓗᑦᑕᐅᖅ ᐊᒥᓲᓂᖏᑦ ᐃᓄᐃᑦ ᐅᖃᐅᓯᖏᑦ ᐱᖃᓯᐅᔾᔭᐅᓚᐅᖅᑐᑦ ᐅᖃᐅᓯᖃᖅᑎᓪᓗᒋᑦ. 

ᐅᖃᐅᓯᕆᔭᐅᓗᐊᖃᑦᑕᓚᐅᖅᑐᖅ ᐃᑲᔪᖅᑐᐃᔪᑦ ᐅᕝᕙᓘᓐᓃᑦ ᐊᑭᕋᖅᑐᖅᑐᑦ ᔪᕋᐃᓂᐊᑉ ᐅᔭᕋᓐᓂᐊᖅᑕᐅᓂᖓᓂᑦ.  

ᐊᕝᕙᖏᑕ ᐅᖓᑖᓃᑦᑐᑦ ᑕᒪᐃᓐᓂᑦ ᐃᓄᐃᑦ ᐃᓚᐅᖃᑕᐅᔪᑦ ᑕᐃᒪᓐᓇ ᑐᓴᕆᐊᖅᑎᑦᑎᓚᐅᖅᑐᑦ.  ᐅᖃᐅᓯᒃᓴᐃᑦ 

ᖃᐅᔨᒋᐊᕐᕕᖃᕐᓂᑦᑕ ᐊᐅᓚᓂᖏᑦ ᐱᓪᓗᒋᓪᓕ ᐊᒻᒪᓗ ᐱᔾᔪᑏᑦ ᐃᖅᑲᓇᐃᔮᒃᓴᕆᔭᐅᒐᔭᖅᑐᑦ ᐱᕙᓪᓕᐊᒍᑎᖃᕐᓂᕐᒧᓪᓗ 

ᓇᓕᒧᒌᓐᓂᖏᑦ ᑖᒃᑯᓄᖓ ᐃᑲᔪᖅᑐᖅᑐᓄᑦ ᐊᑭᕋᖅᑐᖅᑐᓄᓪᓗ ᐊᒥᓲᓂᖏᑕ ᐊᒥᓲᓂᖏᑦ ᑕᒪᒃᑯᐊ ᐅᖃᐅᑕᐅᕙᓚᐅᕆᕗᑦ.  

ᐊᕙᑎᑉ ᐃᓱᒫᓗᒋᔭᐅᓂᖓᓗ ᐅᖃᐅᑕᐅᕙᓚᐅᕆᕗᖅ ᐃᓄᐃᑦ ᐊᕝᕙᖏᑕ ᐊᕝᕙᓪᓗᐊᖏᑦ ᑲᑎᒪᖃᑕᐅᔪᑦ.  ᐅᖃᐅᓯᒃᓴᐃᑦ 

ᒪᓕᒐᕋᓛᓕᕆᓂᕐᒨᖓᔪᑦ, ᐊᑐᐊᒐᕐᒧᓪᓗ ᐊᒻᒪᓗ ᐊᑐᖅᑕᐅᓂᐊᖅᑐᓄᑦ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓ ᐱᓪᓗᒍ, 

ᐊᒻᒪᓗᑦᑕᐅᖅ ᐃᓱᓕᑦᑎᒍᓂ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓ ᐅᖃᐅᑕᐅᕙᓚᐅᕆᕗᖅ ᐊᒥᓱᐊᖅᑎᖅ.  ᐊᓯᖏᑦ 

ᐅᖃᐅᓯᒃᓴᐃᓪᓕ ᐃᓄᐃᑦ ᑭᒃᑯᑐᐃᓐᓇᐃᑦ ᐊᑦᑕᓇᖅᑐᒦᑦᑕᐅᓕᒪᓂᖏᓐᓄᑦ, ᒪᑭᒪᓂᖓᓄᑦ ᐊᒻᒪᓗ ᐃᓕᖅᑯᓯᖅ 

ᐊᓯᔾᔨᕐᓂᖓᓄᓪᓗ, ᐊᒻᒪᓗᑦᑕᐅᖅ ᐱᐅᔪᑦ ᓴᖅᑭᕋᔭᕐᓂᖏᑦ ᐊᑦᑕᕐᓇᕈᑏᓪᓗ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓᓄᑦ 

ᐅᖃᐅᑕᐅᕙᓚᐅᕆᕗᑦ. 

 

 
Table 1 ᓇᐃᓈᖅᓯᒪᔪᑦ ᑎᑎᕋᖅᓯᒪᓂᖏᑦ ᐱᔾᔪᑏᑦ ᐅᖃᐅᓯᐅᕙᓚᐅᖅᑐᑦ ᐃᓄᓐᓄᑦ (ᐊᒥᓲᓂᖏᑦ ᐃᓄᐃᑦ ᐅᖃᐅᓯᕆᓚᐅᖅᑕᖏᑦ)  

ᐱᔾᔪᑎᒋᔭᐅᔪᖅ ᐅᖃᐅᓯᐅᔪᖅ ᐃᓄᐃᑦ ᑭᒃᑯᑐᐃᓐᓇᐃᑦ 

ᖃᐅᔨᒋᐊᕐᕕᖃᕐᓂᑦᑕ ᑲᑎᒪᖃᑎᖃᖅᑐᑕ ᐊᐅᓚᓂᖓ 52 

ᐃᖅᑲᓇᐃᔮᑦ ᐊᒻᒪᓗ ᐱᕙᓪᓕᐊᒍᑎᒋᔭᒃᓴᑦ 50 

ᔪᕋᐃᓂᐊᑉ ᐅᔭᕋᓐᓂᐊᖅᑕᐅᒌᖅᐸᑦ ᖃᓄᐃᒃᑲᔭᕐᒪᖔᖅ 25 

ᐊᕙᑎᓕᕆᓂᕐᒧᑦ ᐃᓱᒫᓗᒍᑏᑦ 38 

ᐅᖃᐅᓯᓖᑦ ᐃᑲᔪᖅᑐᐃᓪᓗᑎᑦ ᐊᑭᕋᖅᑐᖅᑐᑎᓪᓘᓐᓃᑦ 56 

ᐊᑐᐊᒐᓕᕆᓂᕐᒧᑦ, ᒪᓕᒐᕋᓛᓕᕆᓂᕐᒧᑦ ᐊᒻᒪᓗ ᐊᑐᖅᑕᐅᓂᐊᖅᑐᓄᑦ  32 

ᐃᓄᐃᑦ ᑭᒃᑯᑐᐃᓐᓇᐃᑦ ᐃᖅᑲᓇᐃᔭᖅᑏᓪᓗ ᐊᑦᑕᓇᖅᑕᐃᓕᓂᖏᑦ 13 

ᐱᐅᔪᑦ ᓴᖅᑭᕐᓂᐊᕋᓱᒋᔭᑦ ᐊᒻᒪᓗ ᐊᑦᑕᓇᕐᓂᐊᕋᓱᒋᔭᑦ 15 

ᒪᑭᒪᓂᖓ ᐊᒻᒪᓗ ᐃᓕᖅᑯᓯᖅ ᐊᓯᔾᔨᕐᓂᖓ  15 

ᓱᓇᒃᑯᑖᑦ ᑕᒪᐃᓐᓂᑦ 107 

 

ᐱᔭᐅᔪᑦ: ᓂᕖᕗ ᓇᓗᓇᐃᒃᑯᓯᖅᓱᐃᔾᔪᓯᖏᑦ ᖃᐅᔨᒋᐊᕐᕕᖃᖅᑎᓪᓗᒋᑦ ᐊᑐᖅᑕᒥᓃᑦ ᑲᑎᒪᔾᔪᑎᒥᓃᓪᓗ ᑎᑎᕋᖅᓯᒪᓂᖏᑦ ᑕᒡ ᕗᕈᕙᑯ, 2011.  

 

ᐃᓄᐃᑦ ᐅᖃᐅᓯᒥᓂᖏᑦ ᑕᒪᒃᑯᐊ ᐱᔾᔪᑏᑦ ᓴᖅᑭᑕᐅᔪᑦ ᐃᓚᖓᓂ 3.0 ᐊᓪᓕᕐᒥ. 

 

ᖃᐅᔨᔪᒥᓇᖅᑐᖅ ᐅᖃᐅᓯᕆᒍᓗᒍ ᑕᒪᒃᑮᒃ ᐃᓄᐃᑦ ᑭᒃᑯᑐᐃᓐᓇᐃᑦ ᐊᒻᒪᓗ ᑲᑎᒪᑎᑦᑎᔨᐅᔪᑦ ᖃᐅᔨᒪᔨᑦ 

ᐅᖃᐅᓯᖃᒻᒪᕆᓚᐅᖅᑐᑦ ᖃᐅᔨᒋᐊᕐᕕᖃᕐᓂᑦᑕ ᒥᒃᓵᓄᑦ, ᐅᖃᐅᓯᒃᓴᐃᑦ ᐃᖅᑲᓇᐃᔮᒃᓴᓄᑦ ᐱᕙᓪᓕᐊᓂᕐᒧᓪᓗ ᐊᒻᒪᓗ 

ᐊᕙᑎᒧᑦ ᐃᓱᒫᓘᑎᒋᔭᐅᔪᑦ ᐃᓄᓐᓄᑦ ᑭᒃᑯᑐᐃᓐᓇᕐᓄᑦ ᐅᖃᐅᓯᐅᓚᐅᖅᑐᑎᑦ.  ᑲᑎᒪᑎᑦᑎᔨᐅᔪᑦ ᖃᐅᔨᒪᔩᑦ 

ᐅᖃᐅᓯᖃᒻᒪᕆᓚᐅᖅᑐᑦ ᒪᓕᒐᕋᓛᓂᑦ, ᐊᑐᐊᒐᕐᓂᑦ, ᐊᒻᒪᓗ ᐊᑐᖅᑕᐅᒐᔭᖅᑐᓂᑦ ᔪᕋᐃᓂᐊᒻ ᐅᔭᕋᓐᓂᐊᕐᓂᕐᒨᖓᔪᓂᑦ 

ᐊᒻᒪᓗ ᐃᓄᐃᑦ ᑭᒃᑯᑐᐃᓐᓇᐃᑦ ᐃᖅᑲᓇᐃᔭᖅᑏᓪᓗ ᐊᑦᑕᓇᖅᑕᐃᓕᓂᖏᓐᓂᑦ ᐅᖃᐅᓯᖃᒻᒫᖅᑐᑎᑦ (ᑎᑎᖅᑐᖅᓯᒪᓂᖓ 2, 

ᐊᓪᓕᕐᒥ) 

 
Table 2 ᓇᐃᓈᖅᓯᒪᔪᑦ ᑎᑎᕋᖅᓯᒪᓂᖏᑦ ᐱᔾᔪᑏᑦ ᐅᖃᐅᓯᐅᓚᐅᖅᑐᑦ (ᐊᒥᓲᓂᖏᑦ ᐅᖃᖅᑕᐅᔪᑦ ᐱᔾᔪᑎᐅᔪᖅ ᐅᖃᐅᓯᐅᓪᓗᓂ) 

ᐱᔾᔪᑎᒋᔭᐅᔪᖅ ᐅᖃᐅᓯᐅᔪᖅ ᖃᐅᔨᒪᔩᑦ ᐅᖃᖅᑏᑦ ᐃᓄᐃᑦ ᑭᒃᑯᑐᐃᓐᓇᐃᑦ 

ᖃᐅᔨᒋᐊᕐᕕᖃᕐᓂᑦᑕ ᑲᑎᒪᖃᑎᖃᖅᑐᑕ ᐊᐅᓚᓂᖓ 5556 7408 

ᐃᖅᑲᓇᐃᔮᑦ ᐊᒻᒪᓗ ᐱᕙᓪᓕᐊᒍᑎᒋᔭᒃᓴᑦ 2044 8589 

ᔪᕋᐃᓂᐊᑉ ᐅᔭᕋᓐᓂᐊᖅᑕᐅᒌᖅᐸᑦ ᖃᓄᐃᒃᑲᔭᕐᒪᖔᖅ 2576 2606 

ᐊᕙᑎᓕᕆᓂᕐᒧᑦ ᐃᓱᒫᓗᒍᑏᑦ 3242 6031 

ᐅᖃᐅᓯᓖᑦ ᐃᑲᔪᖅᑐᐃᓪᓗᑎᑦ ᐊᑭᕋᖅᑐᖅᑐᑎᓪᓘᓐᓃᑦ 878 3843 

ᐊᑐᐊᒐᓕᕆᓂᕐᒧᑦ, ᒪᓕᒐᕋᓛᓕᕆᓂᕐᒧᑦ ᐊᒻᒪᓗ 

ᐊᑐᖅᑕᐅᓂᐊᖅᑐᓄᑦ  
7494 5277 

ᐃᓄᐃᑦ ᑭᒃᑯᑐᐃᓐᓇᐃᑦ ᐃᖅᑲᓇᐃᔭᖅᑏᓪᓗ ᐊᑦᑕᓇᖅᑕᐃᓕᓂᖏᑦ 4478 1903 

ᐱᐅᔪᑦ ᓴᖅᑭᕐᓂᐊᕋᓱᒋᔭᑦ ᐊᒻᒪᓗ ᐊᑦᑕᓇᕐᓂᐊᕋᓱᒋᔭᑦ 539 906 

ᒪᑭᒪᓂᖓ ᐊᒻᒪᓗ ᐃᓕᖅᑯᓯᖅ ᐊᓯᔾᔨᕐᓂᖓ  266 3250 

ᓱᓇᒃᑯᑖᑦ ᑕᒪᐃᓐᓂᑦ 23474 32259 

ᐱᔭᐅᔪᑦ: ᓂᕖᕗ ᓇᓗᓇᐃᒃᑯᓯᖅᓱᐃᔾᔪᓯᖏᑦ ᖃᐅᔨᒋᐊᕐᕕᖃᖅᑎᓪᓗᒋᑦ ᐊᑐᖅᑕᒥᓃᑦ ᑲᑎᒪᔾᔪᑎᒥᓃᓪᓗ ᑎᑎᕋᖅᓯᒪᓂᖏᑦ ᑕᒡ ᕗᕈᕙᑯ, 2011.  

2.3 ᐊᕕᑦᑐᖅᓯᒪᔪᓂ ᐊᔾᔨᒌᙱᑦᑐᑦ ᐃᓄᐃᑦ ᐅᖃᐅᓯᒥᓂᖏᑦ ᐱᔾᔪᑏᑦ 

ᐱᔾᔪᑏᑦ ᐊᒻᒪᓗ ᐃᓱᒫᓘᑎᐅᔪᑦ ᐊᔾᔨᒌᙱᑦᑐᒡᒍᑕᐅᒐᓚᓚᐅᖅᓯᒪᔪᖅ ᒪᓕᑦᑐᒋᑦ ᐊᕕᑦᑐᖅᓯᒪᐅᕐᓂᖏᑦ (ᑕᑯᓂᐊᒃᑭᑦ 

ᑎᑎᖅᑐᒐᐅᔭᖅᓯᒪᓂᖏᒃ 3 ᐊᒻᒪᓗ 4, ᐊᓪᓕᕐᒥ).  ᐆᑦᑑᑎᒋᓗᒍ, ᐊᒥᓱᑦ ᑲᑎᒪᖃᑕᐅᔪᑦ ᖃᒪᓂ’ᑐᐊᕐᒥ ᑭᕙᓪᓕᕐᒥ ᐅᖃᐅᓯᖃᓗᐊᓚᐅᖅᑐᑦ 

ᐊᕙᑎᒥᑦ ᐃᓱᒫᓗᓐᓂᕋᖅᑐᑎᑦ, ᐊᒥᓱᓪᓗ ᐃᓄᐃᑦ ᐅᖃᐅᓯᖃᓗᐊᓚᐅᕆᓪᓗᑎᑦ ᐃᖃᓗᓐᓂ ᑲᑎᒪᑎᑕᐅᑎᓪᓗᒋᑦ 

ᐃᑲᔪᖅᑐᐃᓂᕋᖅᑐᑎᑦ/ᐊᑭᕋᖅᑐᕐᓂᕋᖅᑐᑎᑦ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓᓂᑦ.  ᑕᐃᒪᐃᓚᐅᕆᕗᕐᓗ ᑐᓴᕆᐊᖅᑎᓪᓗᑕ ᑭᓇᐅᒻᒪᖔᕐᒥᒃ 

ᐅᖃᙲᓐᓇᕐᓗᓂ ᐅᖃᕈᓐᓇᖅᑎᑦᑎᓪᓗᑕ ᓲᕐᓗ (ᐃᑭᐊᖅᑭᕕᒃᑯᑦ, ᑎᑎᕋᖅᑕᒥᓂᐅᔪᑦ ᐴᖅᑕᐅᒍᓐᓇᖅᑐᑎᑦ, ᐃᕐᖐᓐᓇᖅ ᖃᕋᓴᐅᔭᒃᑯᑦ, 

ᐅᖄᓚᐅᑎᒃᑯᑎᒍᑦ).  ᐅᖃᐅᓯᒃᓴᐃᑦ ᑐᕌᖓᔪᑦ ᖃᐅᔨᒋᐊᕐᕕᖃᕐᓂᑎᓐᓂᑦ ᐊᐅᓚᓂᖏᑦ ᐅᖃᐅᑕᐅᓗᐊᙳᐊᖃᑦᑕᓚᐅᖅᑐᑦ ᑕᒪᐃᓐᓂᑦ 

ᐱᖓᓱᓂᑦ ᐃᓄᓐᓂᑦ ᑭᒃᑯᑐᐃᓐᓇᕐᓂᑦ ᑲᑎᒪᑎᑦᑎᓂᖃᖅᑎᓪᓗᑕ.  

 

 
Table 3 ᐱᔾᔪᑏᑦ ᐅᖃᐅᓯᐅᕙᓚᐅᖅᑐᑦ, ᐊᕕᑦᑐᖅᓯᒪᓂᖏᑎᒍᑦ (ᐊᒥᓲᓂᖏᑦ ᐃᓄᐃᑦ ᐅᖃᐅᓯᖃᓚᐅᖅᑐᑦ) 

ᐱᔾᔪᑎᒋᔭᐅᔪᖅ ᐅᖃᐅᓯᐅᔪᖅ 
ᐃᑭᐊᖅᑭᕕᒃ, ᐴᖅᓯᕕᒃ, 

ᐅᖄᓚᓗᓂᓘᓐᓃᑦ ᑭᕙᓪᓕᖅ ᕿᑎᕐᒥᐅᑦ ᕿᑭᖅᑖᓗᒃ 

ᖃᐅᔨᒋᐊᕐᕕᖃᕐᓂᑦᑕ ᑲᑎᒪᖃᑎᖃᖅᑐᑕ ᐊᐅᓚᓂᖓ 24 18 10 9 

ᐃᖅᑲᓇᐃᔮᑦ ᐊᒻᒪᓗ ᐱᕙᓪᓕᐊᒍᑎᒋᔭᒃᓴᑦ 23 19 9 7 

ᔪᕋᐃᓂᐊᑉ ᐅᔭᕋᓐᓂᐊᖅᑕᐅᒌᖅᐸᑦ ᖃᓄᐃᒃᑲᔭᕐᒪᖔᖅ 16 3 5 7 

ᐊᕙᑎᓕᕆᓂᕐᒧᑦ ᐃᓱᒫᓗᒍᑏᑦ 23 15 4 4 

ᐅᖃᐅᓯᓖᑦ ᐃᑲᔪᖅᑐᐃᓪᓗᑎᑦ ᐊᑭᕋᖅᑐᖅᑐᑎᓪᓘᓐᓃᑦ 42 10 0 10 

ᐊᑐᐊᒐᓕᕆᓂᕐᒧᑦ, ᒪᓕᒐᕋᓛᓕᕆᓂᕐᒧᑦ ᐊᒻᒪᓗ 

ᐊᑐᖅᑕᐅᓂᐊᖅᑐᓄᑦ  
18 10 4 6 

ᐃᓄᐃᑦ ᑭᒃᑯᑐᐃᓐᓇᐃᑦ ᐃᖅᑲᓇᐃᔭᖅᑏᓪᓗ ᐊᑦᑕᓇᖅᑕᐃᓕᓂᖏᑦ 10 5 1 5 

ᐱᐅᔪᑦ ᓴᖅᑭᕐᓂᐊᕋᓱᒋᔭᑦ ᐊᒻᒪᓗ ᐊᑦᑕᓇᕐᓂᐊᕋᓱᒋᔭᑦ 8 5 3 1 

ᒪᑭᒪᓂᖓ ᐊᒻᒪᓗ ᐃᓕᖅᑯᓯᖅ ᐊᓯᔾᔨᕐᓂᖓ  7 5 1 3 

ᓱᓇᒃᑯᑖᑦ ᑕᒪᐃᓐᓂᑦ 64 28 13 16 
ᐱᔭᐅᔪᑦ: ᓂᕖᕗ ᓇᓗᓇᐃᒃᑯᓯᖅᓱᐃᔾᔪᓯᖏᑦ ᖃᐅᔨᒋᐊᕐᕕᖃᖅᑎᓪᓗᒋᑦ ᐊᑐᖅᑕᒥᓃᑦ ᑲᑎᒪᔾᔪᑎᒥᓃᓪᓗ ᑎᑎᕋᖅᓯᒪᓂᖏᑦ ᑕᒡ ᕗᕈᕙᑯ, 2011.  

 

 
Table 4 ᐱᔾᔪᑏᑦ ᐅᖃᐅᓯᐅᕙᓚᐅᖅᑐᑦ ᐃᓄᓐᓄᑦ, ᐊᕕᑦᑐᖅᓯᒪᓂᖏᑎᒍᑦ (ᐊᒥᓲᓂᖏᑦ ᐅᖃᐅᓰᑦ ᐅᖃᖅᑕᑦ ᐃᓄᓐᓄᑦ)  

ᐱᔾᔪᑎᒋᔭᐅᔪᖅ ᐅᖃᐅᓯᐅᔪᖅ 
ᐃᑭᐊᖅᑭᕕᒃ, ᐴᖅᓯᕕᒃ, 

ᐅᖄᓚᓗᓂᓘᓐᓃᑦ ᑭᕙᓪᓕᖅ ᕿᑎᕐᒥᐅᑦ ᕿᑭᖅᑖᓗᒃ 

ᖃᐅᔨᒋᐊᕐᕕᖃᕐᓂᑦᑕ ᑲᑎᒪᖃᑎᖃᖅᑐᑕ ᐊᐅᓚᓂᖓ 2742 3068 1503 1485 

ᐃᖅᑲᓇᐃᔮᑦ ᐊᒻᒪᓗ ᐱᕙᓪᓕᐊᒍᑎᒋᔭᒃᓴᑦ 2335 3549 2123 1068 

ᔪᕋᐃᓂᐊᑉ ᐅᔭᕋᓐᓂᐊᖅᑕᐅᒌᖅᐸᑦ ᖃᓄᐃᒃᑲᔭᕐᒪᖔᖅ 1777 244 720 764 

ᐊᕙᑎᓕᕆᓂᕐᒧᑦ ᐃᓱᒫᓗᒍᑏᑦ 2789 2690 534 608 

ᐅᖃᐅᓯᓖᑦ ᐃᑲᔪᖅᑐᐃᓪᓗᑎᑦ ᐊᑭᕋᖅᑐᖅᑐᑎᓪᓘᓐᓃᑦ 2262 451 0 1992 

ᐊᑐᐊᒐᓕᕆᓂᕐᒧᑦ, ᒪᓕᒐᕋᓛᓕᕆᓂᕐᒧᑦ ᐊᒻᒪᓗ 

ᐊᑐᖅᑕᐅᓂᐊᖅᑐᓄᑦ  
1810 1047 1310 2244 

ᐃᓄᐃᑦ ᑭᒃᑯᑐᐃᓐᓇᐃᑦ ᐃᖅᑲᓇᐃᔭᖅᑏᓪᓗ ᐊᑦᑕᓇᖅᑕᐃᓕᓂᖏᑦ 1043 262 178 1179 

ᐱᐅᔪᑦ ᓴᖅᑭᕐᓂᐊᕋᓱᒋᔭᑦ ᐊᒻᒪᓗ ᐊᑦᑕᓇᕐᓂᐊᕋᓱᒋᔭᑦ 453 255 244 44 

ᒪᑭᒪᓂᖓ ᐊᒻᒪᓗ ᐃᓕᖅᑯᓯᖅ ᐊᓯᔾᔨᕐᓂᖓ  1619 1128 118 415 

ᓱᓇᒃᑯᑖᑦ ᑕᒪᐃᓐᓂᑦ 13902 9869 5375 7993 
ᐱᔭᐅᔪᑦ: ᓂᕖᕗ ᓇᓗᓇᐃᒃᑯᓯᖅᓱᐃᔾᔪᓯᖏᑦ ᖃᐅᔨᒋᐊᕐᕕᖃᖅᑎᓪᓗᒋlsᑦ ᐊᑐᖅᑕᒥᓃᑦ ᑲᑎᒪᔾᔪᑎᒥᓃᓪᓗ ᑎᑎᕋᖅᓯᒪᓂᖏᑦ ᑕᒡ ᕗᕈᕙᑯ, 2011.  

CHAPTER 3.0— ᐅᖃᐅᓯᐅᓛᖑᓚᐅᖅᑐᑦ ᐃᓄᓐᓄᑦ 

ᐅᑯᐊ ᑎᑎᕋᖅᓯᒪᓂᖏᑦ ᓇᐃᓈᖅᓯᒪᔪᖅᑎᒍᑦ ᑎᑎᕋᖅᓯᒪᔪᑦ ᐅᖃᐅᓯᐅᕙᓚᐅᖅᑐᓂᑦ ᑭᒃᑯᑐᐃᓐᓇᕐᓂᑦ ᑲᑎᒪᑎᑦᑎᑎᓪᓗᑕ 

ᐊᒻᒪᓗ ᖃᕋᓴᐅᔭᒃᑯᑦ ᐅᖃᐅᓯᐅᔪᓂᑦ ᑐᒃᓯᕋᖅᓯᒪᓪᓗᑕ.  ᑕᒪᐃᓐᓂᓕᒫᖅ ᐅᖃᐅᓯᐅᓯᒪᔪᑦ ᑎᑎᖅᓯᒪᙱᓚᕗᑦ.  ᑭᓯᐊᓂᓕ, 

ᖃᓄᐃᑦᑑᒻᒪᖔᑕ ᐊᔾᔨᖏᓪᓗ ᐅᖃᐅᓯᐅᓪᓗᐊᓚᐅᖅᑐᑦ ᐅᖃᐅᓯᕆᒐᓱᐊᖅᑕᕗᑦ.  ᑖᒃᑯᐊ ᐅᖃᐅᓯᒃᓴᐃᑦ ᐋᖅᑭᓱᖅᓯᒪᕙᕗᑦ 

ᒪᓕᑦᑐᒋᑦ ᐱᔾᔪᑎᒋᓪᓗᐊᖅᑕᖏᑦ ᓴᖅᑭᖅᑐᑦ ᐅᖃᐅᓯᒥᓃᑦ ᑭᒃᑯᑐᐃᓐᓇᕐᓂᑦ ᐃᓄᓐᓂᑦ ᑲᑎᒪᑎᑦᑎᑎᓪᓗᑕ 

ᑲᑎᒪᔾᔪᑎᐅᓚᐅᖅᓯᒪᔪᓂᑦ ᐊᒻᒪᓗ ᖃᕋᓴᐅᔭᒃᑯᑦ ᐅᖃᐅᓯᒃᓴᓂᑦ ᖃᐃᑦᑎᔪᖃᖅᑎᓪᓗᒍ ᐅᑯᐊ ᐅᖃᐅᓯᐅᓚᐅᕐᒥᔪᑦ.  

 

3.1 ᐅᖃᐅᓯᒃᓴᐃᑦ ᐊᒻᒪᓗ ᐃᓱᒪᖅᓴᖅᓯᐅᕈᑎᒋᓚᐅᖅᑕᖏᑦ ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᑎᓪᓗᒋᑦ 

ᐊᒥᓱᑦ ᐃᓄᐃᑦ ᑕᑯᓯᒪᔭᒥᓂᑦ ᐅᖃᐅᓯᖃᓚᐅᖅᑐᑦ ᔪᕋᐃᓂᐊᑉ ᐅᔭᕋᓐᓂᐊᕐᓂᕐᒧᑦ ᖃᐅᔨᒋᐊᕐᕕᖃᖅᑎᓪᓗᑕ 

ᐊᐅᓚᓂᖏᓐᓂᑦ.  ᐅᖃᐅᓯᕆᔭᐅᓪᓗᐊᓚᐅᖅᑐᑦ ᑭᕙᓪᓕᕐᒥ ᑲᑎᒪᑎᑦᑎᑎᓪᓗᑕ ᐃᓄᓐᓂᑦ ᑭᒃᑯᑐᐃᓐᓇᕐᓂᑦ ᐊᒻᒪᓗᑦᑕᐅᖅ 

ᑲᙳᓇᖅᑑᑎᓐᓂᐊᖅᑐᑎᒍᑦ ᑎᑎᕋᖅᓯᒪᔪᑦ ᖃᐃᑕᐅᓯᒪᓪᓗᑎᑦ ᓲᕐᓗ (ᐃᑭᐊᖅᑭᕕᒃᑯᑦ, ᐴᖅᓯᕕᒻᒨᖅᓯᓪᓗᑎᑦ 

ᑎᑎᕋᖅᑕᐅᓯᒪᔪᓂᑦ, ᐅᖄᓚᓪᓗᑎᑦ ᐊᒻᒪᓗ ᐃᕐᖐᓐᓇᖅ ᖃᕋᓴᐅᔭᒃᑯᑦ ᑎᑎᕋᖅᑐᑎᑦ).  

 

3.1.1 ᓱᖅᑯᐃᓇᑦᑎᐊᖅᑐᑦ ᐊᐱᖅᑯᑏᑦ ᔪᕋᐃᓂᐊᒻ ᒥᒃᓵᓄᑦ 

ᐊᒥᓱᑦ ᐊᐱᖅᑯᑎᖃᓚᐅᖅᑐᑦ ᑲᑎᒪᑎᓪᓗᒋᑦ ᖃᐅᔨᒪᔨᖃᐅᖅᑐᑦ ᑭᐅᖃᑦᑕᖅᑐᑎᑦ ᐃᓄᐃᑦ ᑭᒃᑯᑐᐃᓐᓇᐃᑦ 

ᐊᐱᖅᑯᑎᖏᓐᓄᑦ.  ᑐᕌᖓᓚᐅᖅᑐᑦ ᔪᕋᐃᓂᐊᒻᒧᑦ ᐊᒻᒪᓗ ᐋᓐᓂᐊᓕᕈᑕᐅᔪᓐᓇᖅᑐᑦ ᒪᖁᓐᓂᖓᓄᑦ 

ᓯᐊᕐᒪᕈᓐᓇᕐᓂᖓᓄᑦ ᐆᑕᕐᓇᖅᑐᒥᑦ ᐅᔭᕋᓐᓂᐊᕐᕕᒻᒥ. 

 

ᑭᓲᒻᒪᑦ ᔪᕋᐃᓂᐊᒻ ᐊᒻᒪᓗ ᖃᓄᐃᑦᑑᕙ? 

ᐃᖃᓗᓐᓂ ᑭᒃᑯᑐᐃᓐᓇᕐᓂᑦ ᑲᑎᒪᑎᑦᑎᑎᓪᓗᑕ, ᐊᑕᐅᓯᖅ ᐅᖃᕆᐊᖅᑐᖅᓯᒪᔪᖅ ᐅᖃᐅᓯᖃᓚᐅᖅᑐᖅ ᐅᓇᓖᑦ 

ᓴᐴᓗᑕᓕᐊᕆᓯᒪᔭᖏᑦ ᖃᓂᒋᔭᖓᓂ ᓄᓇᖓᑕ ᕿᑭᖅᑕᕐᔪᐊᑉ ᐊᒻᒪᓗ ᐅᖃᐅᔾᔭᐅᓚᐅᖅᓯᒪᙱᒻᒪᑕ ᐊᑦᑕᓇᖅᑐᑦ 

ᖃᓄᐃᑦᑑᒻᒪᒪᖔᑕ ᐅᕝᕙᓘᓐᓃᑦ ᐊᑦᑕᓇᕐᓂᖏᓂᑦ ᐅᓇᓖᑦ ᓴᐴᓗᑕᓕᐊᕆᓯᒪᔭᖏᑦ.  “ᑕᐃᒃᑯᐊ ᒪᑐᔭᐅᒻᒪᑕ ᐃᒡᓗᐃᑦ 

ᖃᓂᒋᔭᖏᓐᓅᕈᓐᓇᓚᐅᖅᓯᒪᙱᑦᑐᒍᑦ ᐊᒻᒪᓗ ᐅᓇᓖᑦ ᓴᐴᓗᑕᓕᐊᕆᓯᒪᔭᖏᑦ ᒪᑐᔭᐅᓪᓗᑎᑦ.” ᐊᐱᕆᓕᓚᐅᖅᑐᖅ 

ᑲᑎᒪᔨᐅᔪᓂᑦ, “ᑭᓲᒻᒪᑦ ᔪᕋᐃᓂᐊᒻ, ᐊᒻᒪᓗ ᖃᓄᐃᑦᑑᕙ ᑕᐅᑦᑐᖏᑦ ᖃᓄᐃᑦᑑᓂᖏᓪᓗ?” 

 

ᑮᑦ ᒧᐊᕆᓴᓐ (ᓄᓇᕗᑦ ᑐᙵᕕᒃᑯᓐᓂ) ᐊᒻᒪᓗ ᒍᕌᓐᑦ ᐲᔅᕕ (ᐅᔭᕋᓐᓂᐊᕐᓂᓕᕆᓂᕐᒧᑦ ᑲᑎᒪᔨᖏᑦ) ᓇᓗᓇᐃᔭᐃᓪᓗᑎᒃ 

ᔪᕋᐃᓂᐊᒻ ᖃᓄᐃᑦᑑᓂᖓᓂᑦ ᓴᕕᕋᔭᐅᕗᖅ ᐊᒥᐊᖓ ᓴᕕᕋᔭᐅᓪᓗᓂ ᑭᓯᐊᓂᓕ ᓄᓇᒥ ᓇᓂᔭᐅᓲᖅ ᕿᕐᓂᖅᑑᕐᓗᓂ.  

ᐅᖃᖅᑐᖅ ᖁᖅᓱᕐᓂᖓ ᔪᕋᐃᓂᐊᒻᕝᖑᕗᖅ ᐲᖅᑕᐅᓲᖑᓪᓗᓂ.  ᕗᕆᐊᑦ ᑐᕈᐊᔅᓯ (ᓴᔅᑳᑦᓱᕙᓐ−ᒥᐅᖅ ᑭᒡᒐᖅᑐᐃᔪᖅ 

ᐅᔭᕋᓐᓂᐊᕐᓂᓕᕆᓂᕐᒧᑦ ᑲᑎᒪᔨᖏᓐᓂᑦ) ᐅᖃᐅᓯᖃᓕᖅᑐᓂᓗ ᑕᑯᔭᖅᑐᕐᓂᕐᒪᑦ ᓂᕼᐃᒻ ᑕᓯᖓ ᔪᕋᐃᓂᐊᒻᒥᑦ 

ᕿᓂᖅᑐᑎᑦ ᐊᒻᒪᓗ ᐃᒥᖅᑐᒥᓂᐅᓪᓗᓂ ᐊᒻᒪᓗ “ᓱᓕ ᑕᐃᑲᓃᑦᑐᖅ.” ᐅᖃᖅᑐᓂ ᐃᓐᓇᑐᖃᐅᔪᖅ 82-ᓂᑦ ᐅᑭᐅᓕᒃ 

ᑕᐅᕙᓂᒥᐅᑕᐅᒻᒪᒡᒎᖅ ᓱᓕ ᐊᒻᒪᓗ ᐋᓐᓂᐊᒐᓂ. 

 

ᕌᒻᓯ ᕼᐊᕐᑦ (ᒪᑮᑕ) ᐅᖃᖅᑐᓂ ᐅᖃᖅᑐᖃᓚᐅᙱᒻᒪᒪᑦ ᐱᒻᒪᕆᐅᓛᖒᓂᖓᓂᒃ ᖃᓄᐃᑦᑑᓂᖓᓂᒃ ᔪᕋᐃᓂᐊᒻ − 

“ᐱᐅᒍᓐᓃᖅᐸᓪᓕᐊᓲᖑᕗᖅ” ᐊᓯᙳᖅᑐᓂ ᐊᒻᒪᓗ ᒪᖁᓕᖅᑐᓂ ᓯᐊᕐᒪᖅᑐᓂ ᐆᑕᕐᓇᖅᑐᒥᑦ.  ᐅᖃᖅᑐᓂ 

“ᑕᐃᒪᐃᖏᓐᓇᖅᑑᒐᓗᐊᖅ ᓄᓇᒦᑎᓪᓗᒍ, ᑭᓯᐊᓂᓕ ᔪᕋᐃᓂᐊᒻ ᐊᑦᑎᑦᑐᒦᑎᓪᓗᒍ ᐅᔭᕋᕐᒥ ᓄᓇᒥ ᖃᐅᔨᔪᓐᓇᙱᑕᕗᑦ.  

ᑭᓯᐊᓂᓕ ᐅᔭᕋᓐᓂᐊᖅᑐᒍ ᐊᒻᒪᓗ ᓯᖁᕐᓗᖅᑐᒍ ᐊᒻᒪᓗ ᐳᔫᓕᕈᓐᓇᖅᑎᑦᑐᒍ ᐊᐅᓪᓚᖅᑎᑲᑕᑦᑐᒍᓗ, ᔪᕋᐃᓂᐊᒻ 

ᐅᕙᑦᑎᓐᓂ ᐊᑦᑐᐃᓂᖃᕈᓐᓇᕐᓂᖅᓴᐅᕗᖅ.  ᐱᒻᒪᕆᐅᕗᖅ ᑕᒪᓐᓇ ᓇᓗᓇᐃᔭᕐᓗᒍ ᑭᓲᒻᒪᖔᖅ ᔪᕋᐃᓂᐊᒻ.” 

 

ᑭᓲᒻᒪᑕ ᐊᑦᑕᓇᕐᓂᖏᑦ ᔪᕋᐃᓂᐊᒻ? 

ᖃᒪᓂ’ᑐᐊᕐᒥ ᑲᑎᒪᖃᑕᐅᔪᖅ ᖃᐅᔨᔪᒪᔪᒥᓂᐅᕗᖅ ᖃᓄᖅ ᔪᕋᐃᓂᐊᒻ ᐊᑦᑕᕐᓇᕈᑎᖃᕐᒪᖔᖅ: “ᖃᐅᔨᔪᒪᔪᖓ ᓱᒻᒪᑦ 

ᐃᓄᐃᑦ ᑲᑉᐱᐊᓱᒻᒪᖔᑕ, ᑭᓲᒻᒪᑕ ᐊᑦᑕᓇᕐᓂᖏᑦ ᔪᕋᐃᓂᐊᒻ?  ᑐᓴᓲᕆᒐᑦᑎᒍᑦ ᐊᑦᑕᓇᕐᒪᒡᒎᖅ.  ᖃᐃᖅᑲᐅᕗᖓ 

ᖃᐅᔨᔭᖅᑐᖅᑐᖓ ᓱᒻᒪᑦ ᐊᑦᑕᓇᑦᑕᕐᒪᖔᖅ, ᐅᖃᐅᔾᔭᐅᔪᓐᓇᖅᐳᖓ?” 

 



  

 

 
 
 

 

ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ ᔪᕋᐃᓂᐊᑉ ᒥᒃᓵᓄᑦ 

ᒪᕐᕉᒃ ᖃᐅᔨᒪᔨᐅᔫᒃ ᐅᖃᕆᐊᖅᑐᖅᓯᒪᖁᔭᐅᔫᒃ ᑲᑎᒪᑎᑦᑎᓪᓗᑎᒃ ᑭᐅᓪᓗᑎᑦ ᑖᔅᓱᒧᖓ ᐊᐱᖅᑯᑎᒧᑦ.  ᕌᓐ ᕙᕐᓯ, ᒍᓪᑐ 

ᑲᑐᔾᔨᖃᑎᒌᖏᓪᓗ, ᐅᖃᖅᑐᓂ ᒪᖁᒍᓐᓇᕐᒪᑦ ᓯᐊᕐᒪᕐᓗᓂ ᐆᑕᕐᓇᖅᑐᒥᑦ ᐊᒻᒪᓗ ᐊᑐᖅᑕᐅᒍᓐᓃᖅᑐᑦ ᐅᐊᑦᑕᒃᑯᑦ ᒪᕐᕉᒃ 

ᐱᔾᔪᑎᐅᓗᐊᙳᐊᖅᑑᒃ ᐃᓱᒫᓗᒋᔭᐅᔫᒃ.  ᐅᖃᖅᑐᓂ ᒪᖁᓕᕈᓐᓇᕐᓂᖏᓐᓄᑦ ᐆᑕᕐᓇᖅᑐᒥᑦ ᒪᓕᒐᕋᓛᖃᖅᑐᑦ 

“ᖃᐅᔨᒪᓇᑦᑎᐊᖁᓪᓗᒍ ᐃᓄᐃᑦ ᐊᑦᑕᓇᖅᑐᒨᔾᔮᙱᒻᒪᑕ.”  ᐊᑐᖅᑕᐅᙱᑦᑐᓪᓕ ᐊᒥᐊᒃᑯᖏᑦ, ᕌᓐ ᐅᖃᖅᑐᓂ 

“ᐱᒻᒪᕆᐅᕗᖅ ᐊᑐᖅᑕᐅᙱᑦᑐᑦ ᐅᐊᑦᑕᒃᑯ ᑲᒪᒋᔭᐅᒐᓗᐊᕐᒪᖔᑕ ᐊᑦᑕᓇᙱᑦᑐᒃᑯᑦ ᐊᒻᒪᓗ ᑐᖅᑯᕐᓗᒋᑦ, ᐊᒻᒪᓗ ᐃᒪᖓ 

ᐅᐊᑦᑕᒃᑰᓕᖅᑐᖅ ᑲᒪᒋᔭᐅᑦᑎᐊᕐᓗᓂ.  ᖃᐅᔨᒪᑦᑎᐊᕆᐊᖃᖅᑐᒍᑦ ᐃᒪᖓ ᐊᑐᖅᑕᐅᔪᒥᓂᖅ ᓱᕈᖅᓯᒪᙱᒃᑲᓗᐊᕐᒪᖔᖅ.  

ᐅᔭᕋᓐᓂᐊᕐᕕᒻᒦᙶᖅᑐᖅ ᐃᒥᖅ ᑲᒪᒋᔭᐅᓯᒪᔪᖅ ᓴᓗᒪᑎᑕᐅᔭᕆᐊᖃᖅᑐᖅ ᐊᕙᑎᒧᑦ ᐅᑎᖅᑎᑕᐅᓂᐅᓴᑎᓪᓗᒍ.”  

 

ᔭᐃᒥ ᒃᓃᓐ, ᐅᔭᕋᓐᓂᐊᕐᓂᓕᕆᓂᕐᒧᑦ ᕿᒥᕐᕈᔨ/ᒪᑮᑕᒃᑯᓐᓃᙶᖅᑐᑦ, ᐅᖃᖅᑐᖅ ᓈᒻᒪᒃᓴᙱᓐᓂᕋᖅᑐᓂ ᒪᕐᕉᓐᓂᒃ 

ᐅᖃᐅᓯᖏᑕ ᕌᓐ−ᑉ.  ᓯᕗᓪᓕᖅ, “ᓈᒻᒪᑦᑐᒥᑦ ᐊᑦᑕᓇᙱᓐᓂᕋᖅᑕᐅᔫᒐᓗᐊᑦ ᒪᖁᓐᓂᖏᑦ ᐆᑕᕐᓇᖅᑐᑦ 

ᔪᕋᐃᓂᐊᒻ−ᒦᙶᖅᑐᑦ ᐊᑦᑕᓇᖅᑐᐃᓐᓇᐅᕗᑦ,...ᒥᑭᔫᓂᕋᖅᑕᐅᒐᓗᐊᕈᑎᑦ ᐋᓐᓂᕈᑕᐅᒍᓐᓇᖅᑐᑦ.”  ᔭᐃᒥ ᐅᖃᖅᑐᖅ 

ᐃᓄᐃᑦ ᐊᓯᖏᓐᓂᑦ ᒪᖁᕝᕕᐅᓲᑦ ᐆᑕᕐᓇᖅᑐᒥᑦ ᐊᑦᑕᓇᖅᑐᓂᑦ ᓲᕐᓗ ᓯᕿᓂᕐᒥᑦ, ᐊᒻᒪᓗ ᑕᒪᓐᓇ ᐅᕕᓂᑉ 

ᑳᓐᓱᑖᕈᑎᒋᔪᓐᓇᖅᑐᓂᐅᒃ.  ᑕᐃᒪᐃᓐᓂᖓᓄᑦ, ᐅᖃᖅᑐᖅ ᖃᓄᐃᑦᑐᑐᐃᓐᓇᑦᑎᐊᕐᒥᑦ 

ᐊᑦᑕᓇᖅᑑᒍᓐᓇᖅᑐᒦᑦᑕᕆᐊᖃᙱᓚᑦ ᐃᓄᐃᑦ. 

 

ᑭᖑᓪᓕᖅ ᐅᖃᐅᓯᖓ ᐱᓪᓗᒍ, ᐅᐊᑦᑕᒃᑯᑦ ᐱᔾᔪᑎᒋᓪᓗᒋᑦ, ᔭᐃᒥ ᐅᖃᖅᑐᑦ ᐃᒥᑦ ᐊᑐᖅᑕᒥᓃᑦ ᐊᒻᒪᓗ ᐅᐊᑦᑕᒃᑯᑦ 

“ᐊᑦᑕᓇᓗᐊᙳᐊᖅᑐᑦ” ᐊᒻᒪᓗ ᐊᑐᖅᑕᒥᓂᐅᔪᑦ “ᐆᑕᕐᓇᕈᓐᓇᕐᒪᑕ ᖁᓖᑦ ᑕᐅᓴᓐ ᐊᕐᕌᒍᓄᑦ.”  “ᑎᑎᖅᑐᒐᐅᔭᖅᑏᑦ 

ᐊᒻᒪᓗ ᐅᔭᕋᓐᓂᐊᖅᑏᑦ ᒪᓕᒐᕋᓛᓕᕆᔩᓪᓗ” ᑲᒪᑦᑎᐊᕋᓱᐊᕈᓐᓇᕋᓗᐊᖅᑎᓪᓗᒋᑦ ᐅᐊᑦᑕᒃᑯᓂᑦ ᐊᒻᒪᓗ ᐃᒪᕐᒥᑦ 

ᐅᔭᕋᓐᓂᐊᕐᕕᒻᒦᙶᖅᑐᓂᑦ, ᐃᓄᐃᑦ ᑲᒪᒍᓐᓇᓚᐅᖅᓯᒪᙱᓚᑦ ᐋᖅᑮᓗᑎᑦ ᐊᑯᓂᐅᔪᒧᑦ ᐆᑕᕐᓇᖅᑐᓕᓐᓂᑦ ᐱᓪᓗᒋᑦ.  

“ᖃᐅᔨᒪᙱᓚᖓ ᖃᓄᑎᒋ ᐅᑉᐱᕆᒍᓐᓇᕐᒪᖔᑕ ᑕᒪᒃᑯᓂᖓ ᐋᑭᓱᖅᓯᒪᔭᑦᑎᓐᓂᑦ ᑲᔪᓯᓂᖃᑦᑎᐊᕈᓐᓇᕐᓂᖏᓐᓂᑦ, 

ᐊᒻᒪᓗ ᐆᑕᕐᓇᖅᑐᖃᕈᓐᓇᖅᑐᖅᑲᐃᑦ 100 ᐊᕐᕌᒍᓄᑦ, ᐅᕝᕙᓘᓐᓃᑦ 1000 ᐊᕐᕌᒍᓄᑦ ᐅᕝᕙᓘᓐᓃᑦ 10,000 ᐊᕐᕌᒍᓄᑦ.  

ᐊᒻᒪᓗ ᑕᒪᓐᓇ ᑲᒪᒋᔭᕆᐊᓕᕗᑦ ᑭᖑᕚᑦᑎᓐᓄᑦ ᑐᓂᒋᕙᕗᑦ.  ᕿᑐᕐᖓᕗᑦ ᐃᕐᖑᑕᕗᓪᓗ ᑕᒪᒃᑯᓂᖓ 

ᑲᒪᒋᔭᖃᕆᐊᖃᕋᔭᖅᑐᑦ, ᐃᕝᕕᑦ ᐅᕙᖓᓗ.” 

 

ᖃᓄᑎᒋ ᐊᑐᕈᓐᓃᖅᑐᑦ ᐅᐊᑦᑕᒃᑯᑦ ᐆᑕᕐᓇᕈᓐᓇᕐᒪᑕ? 

ᐃᓄᒃ (ᐃᖃᓗᓐᓂ ᑲᑎᒪᑎᑦᑎᑎᓪᓗᒋᑦ) ᐊᐱᕆᔪᖅ ᖃᐅᔨᒪᔨᓂᑦ ᑲᑎᒪᑎᑦᑎᔪᓂᑦ ᖃᓄᑎᒋ ᐅᐊᑦᑕᒃᑯ 

ᐆᑕᕐᓇᕈᓐᓇᕐᒪᖔᑦ ᔪᕋᐃᓂᐊᒻ ᐅᔭᕋᓐᓂᐊᕐᕕᒃ ᒪᑐᓚᐅᖅᑎᓪᓗᒍ. 

 

ᔅᑏᕝ ᒥᕼᐅᒃ, ᑲᓇᑕᒥ ᔪᕋᐃᓂᐊᒻ ᐊᑦᑕᓇᖅᑕᐃᓕᒪᑎᑕᐅᓂᖓᓄᑦ ᑎᒥᖓᓃᙶᖅᑐᖅ, ᑭᐅᔪᖅ ᐆᑕᕐᓇᕈᓐᓇᕐᒪᑕ 

“ᐊᑯᓂᒻᒪᕆᐊᓗᒃ.”  ᐃᓚᓪᓗᓂᐅᒃ ᑭᐅᔭᓂ, “ᐆᑕᕐᓇᕐᓂᖓ ᐊᑕᐅᑦᑎᒨᖅᑕᐅᓯᒪᓲᖑᕗᖅ ᐊᒻᒪᓗ ᓂᕐᔪᑎᓄᑦ ᐃᓄᓐᓄᓪᓗ 

ᐊᓯᖏᓐᓄᓪᓗ ᑕᒪᓐᓇ ᐊᑦᑐᐊᒍᑎᒋᔭᐅᓪᓗᓂ ᑭᓯᐊᓂᓕ ᑕᕝᕙᐅᒐᓗᐊᖅᑎᓪᓗᒍᓘᓐᓃᑦ 

ᑕᕝᕙᐅᙱᒃᑲᓗᐊᖅᑎᓪᓗᒍᓘᓐᓃᑦ ᔪᕋᐃᓂᐊᒻ ᒥᑭᓗᐊᕐᓂᖓᓄᑦ ᐊᔾᔨᒌᑐᐃᓐᓇᖅᑐᑦ ᐱᓱᓐᓂᕈᕕᓪᓘᓐᓃᑦ 

ᐃᓅᓯᖃᕐᓂᕈᕕᓪᓘᓐᓃᑦ ᐅᐊᑦᑎᐊᕈᕐᓂᓴᑎᑐᑦ ᐊᓯᐊᓂᑦ ᓄᓇᒥ.  ᐅᐊᑦᑕᒃᑯᑎᑉ ᖃᓂᒋᔭᖓᓃᒃᑲᓗᐊᕈᕕᑦ, ᑕᐃᒃᑯᐊ 

ᐅᖓᓯᒃᑲᓗᐊᕈᕕᓪᓘᓐᓃᑦ ᐊᓂᖅᓵᖅᑕᐃᑦ ᐊᓂᕐᓂᖅ, ᐃᒥᖅ ᐃᒥᖅᐸᑦᑕᐃᑦ, ᓂᕆᕙᑦᑕᑎᑦ ᓂᕐᔪᑏᑦ, ᐅᐊᑦᑕᒃᑯᑦ 

ᐅᔭᕋᓐᓂᐊᕐᕕᒻᒥ ᐊᑐᖅᑕᐅᒍᓐᓃᕐᓂᑯᑦ ᐃᓱᒫᓘᑎᒋᔭᐅᔭᕆᐊᖃᙱᒻᒪᕆᑦᑐᖅ ᐊᐅᓚᑕᐅᑦᑎᖅᓯᒪᑦᑕᑐᐊᕈᓂ, ᐊᒻᒪᓗ 

ᐊᑯᓂᐊᓗᒃ ᑕᕝᕙᐅᒍᓐᓇᕆᓪᓗᓂ. 

 

ᔅᑏᑉ ᐃᓚᒋᐊᖅᓯᕗᖅ, “ᐃᓗᓕᓪᓗᐊᖓ ᐆᑕᕐᓇᖅᑐᑉ ᐅᐊᑦᑕᒃᑯᑕᓂ ᖃᑯᖅᑐᖅ ᐆᑖᕐᓇᖅᑐᖅ ᔪᕋᐃᓂᐊᒻᒦᑦᑐᖅ, 

ᐊᑯᓂᐊᓗᒃ ᓄᖑᔪᐃᑦᑑᓪᓗᓂ ᓲᕐᓗ 1260 ᐊᕐᕌᒍᓄᑦ, ᑐᑭᓕᒃ ᑕᒪᓐᓇ ᑖᓐᓇ ᖃᑯᖅᑐᖅ ᐆᑖᕐᓇᖅᑐᖅ ᐊᕝᕙᕆᒐᔭᖅᑕᖓ 

ᐆᑕᕐᓇᕐᓂᖓ, ᐊᒻᒪᓗ ᑕᒪᓐᓇ ᑲᔪᓯᒍᓐᓇᖅᑐᒥ ᒥᑭᔪᐊᓐᓅᓕᕋᓗᐊᖅᑎᓪᓗᒍ.  ᐊᑯᓂᐅᓂᖓ ᐱᔾᔪᑕᐅᔪᓐᓇᖅᐸ? 

ᖃᓄᐃᙱᒻᒪᕆᒃᑲᓗᐊᖅᑐᖅ ᓯᕗᓪᓕᕐᒥ ᑲᒪᒋᔭᐅᑦᑎᐊᕈᓂ.  ᐊᑯᓂᐅᔪᒧᑦ ᐊᑦᑐᐃᓂᖃᙱᑦᑐᖅ.” 

 

 



  

 

 
 
 

 

ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ ᔪᕋᐃᓂᐊᑉ ᒥᒃᓵᓄᑦ 

3.1.2 ᐅᖃᐅᓯᒃᓴᐃᑦ ᖃᐅᔨᒋᐊᕐᕕᖃᕐᓂᑦᑕ ᐃᓄᓐᓂᑦ ᐊᐅᓚᓂᖓᑕ ᑕᒪᓐᓇ ᖃᐅᔨᒋᐊᕐᕕᖃᕐᓂᖅ 

ᐊᒥᓱᑦ ᐃᓄᐃᑦ ᑕᐅᑐᓚᐅᕐᒪᑕ ᔪᕋᐃᓂᐊᒻ ᖃᐅᔨᒋᐊᕐᕕᖃᕈᑎᒋᔭᐅᓂᖓᓂᑦ ᐱᓪᓗᒍ ᐊᐅᓚᓂᖓ.  ᑕᒪᒃᑯᐊ ᐅᖃᐅᓯᒃᓴᐃᑦ 

ᑭᕙᓪᓕᕐᒥ ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᑎᓪᓗᒋᑦ ᐅᖃᐅᓯᕆᔭᐅᓗᐊᓚᐅᖅᑐᑦ ᐊᒻᒪᓗᑦᑕᐅᖅ ᑕᐃᒪᐃᓚᐅᕆᕗᕐᓗ 

ᑐᓴᕆᐊᖅᑎᓪᓗᑕ ᑭᓇᐅᒻᒪᖔᕐᒥᒃ ᐅᖃᙲᓐᓇᕐᓗᓂ ᐅᖃᕈᓐᓇᖅᑎᑦᑎᓪᓗᑕ ᓲᕐᓗ (ᐃᑭᐊᖅᑭᕕᒃᑯᑦ, ᑎᑎᕋᖅᑕᒥᓂᐅᔪᑦ 

ᐴᖅᑕᐅᒍᓐᓇᖅᑐᑎᑦ, ᐃᕐᖐᓐᓇᖅ ᖃᕋᓴᐅᔭᒃᑯᑦ, ᐅᖄᓚᐅᑎᒃᑯᑎᒍᑦ).   

“ᑖᔅᓱᒧᖓ ᓄᓇᒧᑦ ᑐᙵᒐᑦᑕ” 

ᐊᒥᓱᑦ ᐃᓄᐃᑦ ᖃᒪᓂ’ᑐᐊᕐᒥᐅᑦ ᑲᑎᒪᑎᑕᐅᑎᓪᓗᒋᑦ ᐅᖃᐅᓯᖃᓚᐅᖅᑐᑦ ᓇᒻᒥᓂᖅ ᓄᓇᒨᖃᑦᑕᕐᓂᖏᓐᓂᑦ ᔪᕋᐃᓂᐊᒻ 

ᐅᔭᕋᓐᓂᐊᕐᕕᒋᔭᐅᔪᒪᔪᓂᑦ.  ᐆᑦᑑᑎᒋᓗᒍ, ᐊᑕᐅᓯᖅ ᖃᒪᓂ’ᑐᐊᕐᒥᐅᖅ ᐅᖃᓚᐅᖅᑐᖅ, “ᖃᐅᔨᒪᑦᑎᐊᖅᑕᕋ ᑕᒪᓐᓇ ᓄᓇ, 

ᐊᖓᔪᖅᑳᒃᑲᒃ, ᓂᖏᐅᒃᑯᒃᑲ, ᐊᒻᒪᓗ ᓯᕗᕚᒃᑲ ᐅᕙᖓᓗ ᓇᒻᒥᓂᖅ ᑕᐅᕙᓂ ᓄᓇᖃᖃᑦᑕᕐᓂᑰᒐᑦᑕ.  ᑕᐃᒪᓐᓇᑑᙱᑦᑐᖅ, 

ᐊᓈᓇᒐ ᑕᐅᕙᓂ ᐃᓗᕕᖅᑕᐅᓯᒪᔪᖅ ᐅᔭᕋᓐᓂᐊᕐᕕᐅᓛᖅᑐᒥ.”  ᐊᓯᖏᑦ ᐅᖃᖅᑐᑦ ᐊᖑᓇᓱᕝᕕᐅᖃᑦᑕᕐᒪᑦ ᓱᓕ ᐊᒻᒪᓗ 

ᐊᐅᓪᓚᕐᕕᐅᖃᑦᑕᖅᑐᓂ ᐊᒻᒪᓗ ᐃᓱᒫᓘᑎᖃᖅᑐᑎᑦ ᓄᓇ ᑲᒪᒋᔭᐅᑦᑎᐊᕋᔭᕐᓂᖓᓂᑦ ᑭᖑᕚᖏᑕ ᐊᑐᖃᑦᑕᕈᒫᕐᒪᒍ. 

“ᑕᑎᒋᙱᓪᓗᒋᑦ ᑲᒻᐸᓂᐅᔪᑦ ᐅᖃᖅᑕᖏᑦ ᐅᑉᐱᕆᙱᓪᓗᒋᑦ”  

ᐊᒥᓱᑦ ᐃᓄᐃᑦ ᐅᖃᓚᐅᖅᑐᑦ ᓄᓇᕗᒥᐅᑦ ᐅᔾᔨᖅᓱᑦᑎᐊᕆᐊᓖᑦ ᑐᓴᕆᐊᕋᓱᐊᖃᑦᑕᓕᖅᑎᓪᓗᒋᑦ ᐊᑦᑕᓇᕐᓂᖏᓐᓂᑦ ᔪᕋᐃᓂᐊᒻ 

ᐅᔭᕋᓐᓂᐊᕐᓂᖅ ᐱᓪᓗᒍ.  ᐆᑦᑑᑎᒋᓗᒍ, ᐃᓄᒃ ᐊᑕᐅᓯᖅ ᐅᑉᐱᕈᓱᓚᐅᕐᒪᑦ ᓴᔅᑳᑦᓱᕙᓐ ᐅᖃᐅᑕᐅᓚᐅᕐᒪᑦ ᐆᑦᑑᑎᒋᔭᐅᓪᓗᓂ 

ᐊᑦᑕᓇᙱᓐᓂᖓᓂᑦ ᐅᔭᕋᓐᓂᐊᖅᑕᐅᓂᖏᑦ ᔪᕋᐃᓂᐊᒻ, ᐅᖃᐅᑕᐅᓚᐅᖅᓯᒪᙱᑦᑐᑦ ᑭᓯᐊᓂ ᐱᓂᕐᓗᑦᑐᖃᕐᓂᑯᖏᑦ.  ᐊᓯᐊᑦᑕᐅᖅ ᐃᓄᒃ 

ᐅᖃᓚᐅᖅᑐᖅ ᐊᕇᕙᒃᑯᑦ ᐅᖃᐅᑕᐅᔪᑐᐊᕌᓘᓚᐅᕐᒪᑕ “ᐃᓄᓐᓄᑦ ᑭᒃᑯᑐᐃᓐᓇᕐᓄᑦ ᑕᐅᑐᑦᑕᐅᕕᔾᔪᐊᖅᑐᑎᑦ ᐃᓕᓴᕆᔭᐅᓪᓗᓂ ᑕᒪᓐᓇ 

ᖃᓄᐃᓕᐅᓚᐅᕐᓂᖏᑦ” 2008−ᖑᑎᓪᓗᒍ “ᑐᓴᖅᑎᑦᑎᓚᐅᖅᓯᒪᙱᓐᓂᖏᓐᓄᑦ ᓇᐃᔨᐅᕆᐊᓐ ᐅᔭᕋᓐᓂᐊᖅᑎᓂᑦ 

ᐊᑦᑕᓇᖅᑑᒍᓐᓇᕐᓂᖏᓐᓂᑦ ᔪᕋᐃᓂᐊᒻᒥᑦ ᐅᔭᕋᓐᓂᐊᕐᓗᓂ ᐊᒻᒪᓗ ᓱᕈᕐᓇᖅᑑᓂᖓᓂᑦ...ᐋᓐᓂᐊᖅᑖᕈᑎᒋᔭᒥᓂᕆᓕᖅᑐᓂᒋᑦ 

ᐅᔭᕋᓐᓂᐊᓚᐅᖅᑎᓪᓗᒋᑦ.”1 ᑕᐃᒪᐃᓚᐅᖅᓯᒪᓂᖏᓐᓄᑦ, ᐃᓄᒃ ᐃᒪᐃᖁᔨᕗᖅ, “...ᐱᒻᒪᕆᐅᕗᖅ ᐅᕙᑦᑎᓐᓄᑦ ᖃᐅᔨᓴᕐᓗᑕ 

ᓇᒻᒥᓂᖅ.  ᐃᓕᑉᐹᓪᓕᕐᓗᑕ ᐊᓯᐊᓂᑦ ᖃᓄᐃᓕᓯᒪᔪᖃᕐᓂᖏᓐᓂᑦ, ᐊᐱᖅᓱᖃᑦᑕᕐᓗᑕ, ᐊᒻᒪᓗ ᐃᓱᒪᓕᐅᕐᓗᑕ ᑭᓱᑦ 

ᐱᒻᒪᕆᐅᒻᒪᖔᑕ.”  ᐊᓯᐊ ᐃᓄᒃ ᐊᐱᕆᓚᐅᖅᓯᒪᓪᓗᓂ, “...ᐃᓱᒪᒋᓐᓇᖅᑐᒋᕕᑎᒍᑦ...(ᑕᐃᒃᑯᐊ) ᐅᕙᑦᑎᓐᓄᑦ 

ᐱᐅᓛᖑᓂᖏᓐᓂᑦ ᐃᓱᒪᖃᖅᑐᒋᓗᒋᑦ?  ᐋᒡᒐᐃ, ᐱᓕᕆᐊᓖᑦ ᑮᓇᐅᔭᓕᐅᕋᓱᐊᑐᐃᓐᓇᕐᓗᑎᑦ...” 

ᖃᐅᔨᒋᐊᕐᕕᖃᕐᓂᖅ ᑐᓴᕆᐊᕐᓗᓂ ᐃᓄᓐᓂᑦ ᓇᓕᒧᒌᑦᑎᐊᖅᑐᓂᑦ ᓈᒻᒪᑦᑐᓂᑦ ᑐᑭᓯᒋᐊᖅᑎᑦᑎᓯᒪᕙᑦ ᐊᒻᒪᓗ 

ᐃᓱᒪᒋᔭᐅᔪᓂᑦ ᑐᓴᖅᓯᒪᓪᓚᑦᑖᖅᐸᑦ ᓈᓚᒃᓯᒪᓪᓗᑎᑦ? 

ᐊᒥᓱᑦ ᑲᑎᒪᖃᑕᐅᔪᑦ ᐃᓱᒪᒋᔭᒥᓂᑦ ᐅᖃᐅᓯᖃᓚᐅᖅᑐᑦ ᑐᑭᓯᒋᐊᕈᑏᑦ ᑐᓂᔭᐅᔪᑦ ᐃᓄᓐᓄᑦ ᑭᒃᑯᑐᐃᓐᓇᕐᓄᑦ 

ᑕᐃᒃᑯᓇᙶᖅᓯᒪᔪᒡᒍᑕᐅᓗᐊᕐᒪᑕ ᐃᓄᓐᓂᑦ ᐃᑲᔪᖅᑐᐃᔪᓂᑦ ᐅᔭᕋᓐᓂᐊᕐᓂᕐᒥᑦ. 

 

“ᓯᓚᐃᕐᕆᔭᐅᕗᒍᑦ ᑕᐃᒃᑯᐊ ᐅᔭᕋᓐᓂᐊᖁᔨᔪᑦ ᐅᖃᐅᓯᒃᓴᓕᑑᖃᑦᑕᑎᓪᓗᒋᑦ.” − ᖃᒪᓂ’ᑐᐊᕐᒥ 

ᑲᑎᒪᓂᖃᖅᑎᓪᓗᒋᑦ 

 

“ᑐᓴᖅᑐᒋᑦ ᑭᒡᒐᖅᑐᐃᔨᐅᔪᑦ ᐊᓯᖏᓐᓂᑦ ᑲᓇᑕᑉ ᐊᕕᑦᑐᖅᓯᒪᔪᓂ ᓄᓇᕐᔪᐊᓂᓪᓘᓐᓃᑦ 

ᐊᑐᖃᑦᑕᕆᐊᖃᕈᓐᓃᖅᑐᓂᑦ ᔪᕋᐃᓂᐊᒻ ᐱᕙᓪᓕᐊᑎᑕᐅᒍᓐᓃᕐᓗᓂ ᐊᓯᖏᓐᓂᑦ ᑕᐅᑦᑐᒋᔭᒥᓂᑦ 

ᖃᐅᔨᒪᔭᖏᓐᓂᓪᓗ ᑐᑭᓯᒍᓐᓇᑦᑎᐊᕐᓂᖅᓴᐅᒐᔭᕋᓗᐊᖅᑐᒍᑦ.” − ᐃᖃᓗᓐᓂ ᑎᑎᕋᖅᑕᒥᓂᐅᔪᑦ 

ᐴᖅᑕᐅᒍᓐᓇᖅᑐᑦ ᑲᙳᓇᖅᑑᓗᓂ ᑭᐊᑉ ᑎᑎᕋᖅᓯᒪᔭᖏᑦ 

 

“ᑲᑎᒪᔨᐅᔪᑦ ᐅᖃᖅᑏᑦ ᓄᓇᓕᓐᓅᓚᐅᖅᓯᒪᔪᑦ ᐅᖃᐅᓯᖃᓚᐅᙱᒻᒪᑕ ᐱᐅᙱᑦᑑᓂᖓᓂᑦ ᐅᔭᕋᓐᓂᐊᕐᓂᖅ 

ᑕᒪᒃᑯᓂᖓ − ᐃᓄᐃᑦ ᐃᖅᑲᓇᐃᔭᖅᑐᑦ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓᓂᑦ ᐊᑦᑐᐃᓂᖏᑦ ᖃᐅᔨᔭᐅᓯᒪᔪᑦ 

ᐅᖃᐅᑕᐅᓚᐅᙱᑦᑐᑦ ᐅᑯᐊᓗ: ᐋᓐᓂᐊᕐᓂᖏᑦ, ᐃᓄᓕᕆᓂᖏᑦ, ᐸᓖᓯᓕᕆᓂᖏᑦ ᐅᕝᕙᓘᓐᓃᑦ ᓄᓇᓕᖏᑦ 

                                                                 
1
 ᐃᑭᐊᖅᑭᕕᒃᑯᑦ ᑐᓂᔭᐅᔪᖅ 52.  ᑕᑯᓂᐊᕐᓗᒍ ᐃᑭᐊᖅᑭᕕᒃ: http://en.wikipedia.org/wiki/Public_Eye_Award ᕿᒥᕐᕈᐊᕋᔭᕋᕕᒋᑦ 

“ᐃᓄᓐᓄᑦ ᑭᒃᑯᑐᐃᓐᓇᕐᓄᑦ ᑕᐅᑐᑦᑕᐅᓗᐊᖅᑐᑦ” ᐃᓕᓴᕆᔭᐅᓯᒪᓕᖅᑐᑦ ᐊᕐᕌᒎᓯᒪᓕᖅᑐᓂᑦ. 

http://en.wikipedia.org/wiki/Public_Eye_Award


  

 

 
 
 

 

ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ ᔪᕋᐃᓂᐊᑉ ᒥᒃᓵᓄᑦ 

ᐊᑦᑐᖅᑕᐅᓯᒪᔭᕇᖅᑐᑦ ᐅᔭᕋᓐᓂᐊᕐᓂᕐᒧᑦ ᐅᖃᐅᓯᕆᔭᐅᓚᐅᙱᓚᑦ.” − ᐃᑭᐊᖅᑭᕕᒃᑯᑦ ᑎᑎᕋᖅᑕᐅᓪᓗᓂ 

ᑐᓂᔭᐅᔪᖅ 

 

“ᑲᑎᒪᔨᐅᔪᑦ ᐅᖃᖅᑏᑦ ᓇᓕᒧᒌᙱᑦᑐᒡᒍᑕᐅᓗᐊᖅᑐᑦ ᐊᔾᔨᒌᑦᑐᒡᒍᑕᐅᓗᐊᕐᒪᑕ.  ᓇᓕᒧᒌᑦᑐᒥᑦ 

ᑭᒡᒐᖅᑐᖅᑕᐅᓐᓂᕈᓂ ᑲᑎᒪᓂᖅ ᐅᖃᖅᑎᖃᕐᓗᓂ ᐃᖅᑲᓇᐃᔭᖅᑐᓂᑦ ᐅᔭᕋᓐᓂᐊᕐᓂᕐᒧᑦ ᐊᓯᖏᓪᓗ 

ᐊᑦᑐᖅᑕᐅᑲᒻᒪᓐᓂᑯᑦ, ᑕᐃᒪᐃᒃᑯᑎᑦ ᑲᒪᑦᑎᐊᕐᓂᖅᓴᐅᒐᔭᖅᑐᒥᓂᐅᒐᓗᐊᑦ ᓇᓕᒧᒌᑦᑐᒥᓪᓗ 

ᖃᐅᔨᒋᐊᕐᕕᖃᕐᓂᖅᓴᐅᒐᔭᖅᑐᒥᓂᐅᒐᓗᐊᑦ...ᑲᒻᐸᓂᐅᔪᑦ ᐅᔭᕋᓐᓂᐊᖅᑐᓕᕆᕙᑦᑐᑦ ᓄᓇᑦᑎᓐᓅᕋᐃᒻᒪᑕ 

ᐅᖃᐅᓯᖃᑐᐃᓐᓇᕐᓗᑎᑦ ᐃᑲᔫᑎᖃᕐᓂᖏᓐᓂᑦ, ᐊᑕᐅᓯᑐᐊᕐᒥᑦ ᑐᓴᖅᑎᑕᐅᓲᖑᕗᒍᑦ ᐱᐅᔪᑐᐊᖏᓐᓂᑦ.  

ᐊᑐᖅᑕᐅᖃᑦᑕᕆᐊᖃᓪᓚᕇᓐᓇᕆᐊᓕᒃ ᐃᓛᒃᑰᖓᔪᒥᑦ ᑐᓴᖅᑎᑕᐅᖃᑦᑕᕈᑦᑕ ᐊᕙᑎᓕᕆᓂᕐᒧᑦ, ᐃᒪᖅ, 

ᐊᓂᕐᓂᖅ ᐊᒻᒪᓗ ᐆᒪᔪᐃᑦ ᐅᖃᐅᓯᕆᔭᐅᓗᑎᑦ ᐊᑦᑐᖅᑕᐅᒍᓐᓇᕐᓂᖏᓐᓂᑦ.  ᑕᒪᒃᑮᒃ ᐃᑲᔪᖅᑐᐃᔪᑦ ᐊᒻᒪᓗ 

ᑐᑭᓯᑎᑦᑎᒋᐊᖅᑐᑦ ᑕᒪᒃᑯᐊ ᑭᓱᑐᐃᓐᓇᐃᑦ ᐊᑦᑐᖅᑕᐅᒍᓐᓇᕐᓂᖏᓐᓂᑦ ᐅᖃᐅᑕᐅᖃᑦᑕᕐᓂᕈᑎᑦ 

ᓂᕈᐊᑦᑎᐊᕈᓐᓇᕐᓂᖅᓴᐅᖃᑦᑕᕋᔭᖅᑐᒍᑦ ᐃᓱᒪᓕᐅᑦᑎᐊᕐᓂᖅᓴᐅᖃᑦᑕᕐᓗᑕ.” ᐃᖃᓗᒃᑑᑦᓯᐊᕐᒥ 

ᑎᑎᕋᖅᑕᒥᓂᐅᔪᑦ ᐴᖅᑕᐅᒍᓐᓇᖅᑐᑦ ᑲᙳᓇᖅᑑᓗᓂ ᑭᐊᑉ ᑎᑎᕋᖅᓯᒪᔭᖏᑦ 

 

“ᐅᖃᖅᑎᑕᖃᒻᒪᕆᓚᐅᖅᑐᖅ ᓄᓇᖃᖅᑳᖅᓯᒪᔪᒥᒃ (ᐃᓄᒻᒥᒃ) ᐅᖃᐅᓯᖃᖅᑐᓂ ᐱᐅᔫᓂᖏᓐᓂᑦ ᐊᑦᑐᐃᓂᖃᓲᑦ 

ᐅᔭᕋᓐᓂᐊᕐᓂᕐᒥᒃ.  ᓇᑭᙶᕐᓂᕐᒪᑦ ᑖᓐᓇ ᓄᓇᖃᖅᑳᖅᓯᒪᔪᖅ (ᐃᓄᒃ) ᓱᕈᖅᓯᒪᔪᒦᒃ ᐊᓪᓚᐃᑦ ᓄᓇᖏᓐᓂ 

ᒥᐊᓕᒐᕐᓂᑦ ᐊᑲᐅᙱᓕᐅᕈᑎᖃᐃᓐᓇᐅᔭᙳᐊᖅᑐᑦ ᐅᔭᕋᓐᓂᐊᕐᓂᖅ ᐱᓪᓗᒍ?” ᐃᖃᓗᒃᑑᑦᓯᐊᕐᒥ 

ᑎᑎᕋᖅᑕᒥᓂᐅᔪᑦ ᐴᖅᑕᐅᒍᓐᓇᖅᑐᑦ ᑲᙳᓇᖅᑑᓗᓂ ᑭᐊᑉ ᑎᑎᕋᖅᓯᒪᔭᖏᑦ (ᑕᐃᓐᓇᓴᐃᓐᓇᖅ ᐃᓄᒃ 

ᖁᓛᓂ ᐅᖃᐅᓯᖃᖅᓯᒪᔪᖅ) 

 

“ᐅᖃᖅᑎᐅᔪᑦ ᑲᑎᒪᔩᑦ ᐃᒃᓯᖕᓇᑐᐃᓐᓇᕌᑎᒍᑦ ᐃᓕᓴᕆᙱᒻᒪᕆᑦᑐᑎᒍᑦ, ᐊᒻᒪᓗ ᑕᐅᑐᑦᑐᑎᑦ ᓄᓇᑉᑎᒻᓂ 

ᐊᒻᒪᓗ ᑭᓱᓂᑦ ᐱᔪᓐᓇᕐᒪᖔᕐᒥᑦ ᓄᓇᑉᑎᒻᓂ.  ᐅᕙᒍᓪᓕᑭᐊᖅ?  ᖃᓄᑎᒋ ᐱᒻᒪᕆᐅᑎᒋᕕᑕ ᐃᓕᔅᓯᖕᓄᑦ?  

..ᐃᓱᒪᒃᓴᖅᓯᐅᖅᑎᓚᐅᖅᑎᒍᑦ ᔪᕋᐃᓂᐊᒻ ᐅᔭᕋᓐᓂᐊᕐᕕᒃ ᑕᒫᓃᖁᒐᓗᐊᕐᒪᖔᑦᑎᒍᑦ.  

ᐊᔭᐅᖅᑕᐅᔪᕐᔫᔮᑐᐃᓐᓇᖅᑐᒍᑦ.”  ᖃᒪᓂ’ᑐᐊᕐᒥ ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᑎᓪᓗᒋᑦ 

 

“ᐅᖃᖅᑎᐅᔪᑦ ᑲᑎᒪᔩᑦ ᐱᖓᓲᔪᖅᑑᕗᑦ ᐃᓄᖏᑦ ᔪᕋᐃᓂᐊᒻᒥ ᐅᔭᕋᓐᓂᐊᖁᔨᔪᑦ, ᐃᓱᒪᒋᒐᒃᑯᓕ, ᐊᒻᒪᓗ 

ᒪᕐᕉᒃ ᐃᓅᒃ ᐊᑭᕋᖅᑐᖅᑑᒃ, ᑕᒪᓐᓇ ᓇᓕᒧᒌᙱᓗᐊᕐᓂᖓᓄᑦ ᖁᐊᖅᓵᕐᓇᒻᒪᕆᑦᑐᖅ ᑕᐃᒪᓐᓇ 

ᑲᑐᔾᔨᖃᑎᒌᒐᓱᓐᓂᐊᕈᑦᑕ ᑐᑭᓯᒋᐊᕈᑎᓂᑦ ᑐᓴᖅᑎᑕᐅᓗᑕᓗ.”  − ᐃᖃᓗᓐᓂ ᐃᓄᓐᓂᑦ ᑭᒃᑯᑐᐃᓐᓇᕐᓂᑦ 

ᑲᑎᒪᕕᔾᔪᐊᖅᑎᑦᑎᑎᓪᓗᒋᑦ 

 

“ᔪᕋᐃᓂᐊᒻ ᐅᔭᕋᓐᓂᐊᕐᓂᖅ ᐊᖏᔪᐊᓗᒻᒥᑦ ᐃᓄᓐᓄᑦ ᑭᒃᑯᑐᐃᓐᓇᕐᓄᑦ ᑐᓴᐅᒪᑎᑦᑎᒐᓱᐊᓪᓚᕆᒃᓯᒪᕗᖅ 

ᐅᔭᕋᓐᓂᐊᖃᑦᑕᖁᔨᓪᓗᑎᑦ.  ᑕᐃᒃᑯᑐᐊᓪᓕ ᑕᐃᒪ ᑕᒫᓂ ᓄᓇᑦᑎᓐᓂ ᑐᓴᕐᕕᒋᓯᒪᔭᕗᑦ ᐊᒥᓱᓄᑦ 

ᐊᕐᕌᒎᓕᖅᑐᓄᑦ ᑐᓴᕐᕕᒋᔭᑐᐊᕆᓯᒪᓕᖅᑕᕗᑦ.  ᖃᓄᖅ ᐃᑲᔪᕋᔭᕐᒪᖔᖅ ᓄᓇᑦᑎᒻᓂ, ᖃᓄᑎᒋ 

ᐃᖅᑲᓇᐃᔮᒃᓴᖅᑕᖃᕕᔾᔪᐊᓕᕋᔭᕐᒪᖔᖅ, ᐊᒻᒪᓗ ᖃᓄᖅ ᑮᓇᐅᔭᖃᑦᑎᐊᕐᓂᖅᓴᐅᓕᕋᔭᕐᒪᖔᑦᑕ ᑕᒪᒃᑯᐊ 

ᑐᓴᖅᓯᒪᔭᐃᓐᓇᕗᑦ ᐊᑯᓂᐅᓕᖅᑐᖅ...ᐊᒥᓱᑦ ᐃᓄᐃᑦ ᐃᑲᔪᖅᑐᐃᖃᑦᑕᒻᒪᕆᓕᖅᐳᑦ ᔪᕋᐃᓂᐊᒻ 

ᐅᔭᕋᓐᓂᐊᖅᑕᐅᓂᖓᓂᑦ.  ᐅᑉᐱᕈᓱᓕᖅᑐᑦ ᑐᓴᖅᐸᑦᑕᒥᓂᑦ, ᐅᓪᓗᒥᐅᔪᖅ ᖃᕋᐅᓴᔭᓕᕆᓂᕐᒧᑦ ᑭᓱᑐᐃᓐᓇᓪᓗ 

ᐊᑐᕋᒃᓴᐅᓕᖅᑐᑎᑦ, ᑕᒪᐃᓐᓂᑦ ᐊᑦᑕᓇᕐᓂᖏᑦ ᖁᔭᓈᖅᑕᐅᓯᒪᒻᒪᕆᓕᖅᑐᑦ, ᑕᐃᒪᓐᓇ ᑐᓴᖃᑦᑕᖅᐳᒍᑦ.” − 

ᐃᖃᓗᓐᓂ ᐃᓄᓐᓂᑦ ᑭᒃᑯᑐᐃᓐᓇᕐᓂᑦ ᑲᑎᒪᕕᔾᔪᐊᖅᑎᑦᑎᑎᓪᓗᒋᑦ 

 

“ᖃᐅᔨᒪᙱᓗᐊᕋᑦᑕ ᓱᓕ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓᓂᑦ ᐊᒻᒪᓗ ᐊᑦᑕᓇᕐᓂᖏᑦ 

ᖃᓄᐃᑦᑕᕆᐊᖃᓕᖅᐱᑕᓕ?  ᑐᓴᖅᓯᒪᓕᖅᑐᒍᑦ ᐊᔾᔨᒌᙱᑦᑐᒡᒍᑕᓂᑦ ᐅᓂᒃᑳᖅᑕᐅᓯᒪᔪᓂᑦ, 

ᖃᐅᔨᒪᒍᓐᓃᖅᑐᒍᑦ ᑭᓇᒥᑦ ᓇᓕᐊᓐᓂᑦ ᐅᑉᐱᕈᓱᓐᓂᐊᕐᒪᖔᑦᑕ, ᐅᖃᖅᑐᖃᖅᑲᐅᒻᒪᑦ, ᐱᐅᔪᒡᒍᑕᐅᕗᑦ ᐊᒻᒪᓗ 

ᐱᐅᙱᑦᑐᒡᒍᑕᐅᓪᓗᑎᑦ, ᑕᐃᒪᐃᒻᒪᑦ ᖃᓄᐃᓕᐅᕐᓂᐊᓕᖅᐱᑕᓕ?  ᑕᐅᑐᓲᕆᔭᕗᑦ ᑲᓇᑕᓕᒫᖅ ᐊᓯᕗᑦ.  

ᐊᕐᕌᒎᓕᖅᑐᓂᑦ ᑐᓴᖅᓯᒪᖃᑦᑕᓕᖅᑐᒍᑦ ᐋᓐᑎᐅᕆᔪᒥ ᔪᕋᐃᓂᐊᒻ ᐅᔭᕋᓐᓂᐊᕋᒃᓴᐅᓂᖓᓂᑦ 

ᕿᓂᖁᔭᐅᙱᑦᑐᑦ ᑕᐃᒪᐃᒃᑯᑎᑦ ᓱᒻᒪᓪᓕ ᓄᓇᕗᒥ ᐅᔭᕋᓐᓂᐊᕈᑎᑦ ᔪᕋᐃᓂᐊᒻᒥᑦ ᖃᓄᐃᙱᓚᖅ?  

ᐅᕝᕙᓘᓐᓃᑦ ᖃᐅᔨᒪᙱᓗᐊᕐᓂᑯᑦᑎᒻᓄᑦ ᐊᒻᒪᓗ ᑮᓇᐅᔭᖃᙱᓗᐊᕐᓂᑯᑦᑎᓐᓄᑦ 



  

 

 
 
 

 

ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ ᔪᕋᐃᓂᐊᑉ ᒥᒃᓵᓄᑦ 

ᐊᑭᓱᑐᐃᓐᓇᕐᓂᐊᓕᖅᐱᑕᓕ ᑭᓱᑐᐃᓐᓇᕐᓄᑦ? − ᐃᖃᓗᓐᓂ ᐃᓄᓐᓂᑦ ᑭᒃᑯᑐᐃᓐᓇᕐᓂᑦ 

ᑲᑎᒪᕕᔾᔪᐊᖅᑎᑦᑎᑎᓪᓗᒋᑦ 

 

“ᑲᑎᒪᑎᑦᑎᔪᑦ ᐅᖃᖅᑏᑦ ᓄᓇᓕᓐᓅᖅᓯᒪᔪᑦ ᐊᑲᐅᙱᓕᐅᕈᑎᖃᖅᑎᑦᑎᓂᖏᑦ...ᐱᐅᙱᑦᑑᓂᖏᓐᓂᑦ 

ᐅᖃᐅᓯᖃᓚᐅᙱᒻᒪᑕ ᐅᔭᕋᓐᓂᐊᕐᓂᖅ ᒥᒃᓵᓄᑦ, ᐃᓄᐃᑦ ᐃᖅᑲᓇᐃᔭᖅᑐᑦ ᐅᔭᕋᓐᓂᐊᕐᓂᕐᒥᑦ ᐊᑦᑐᐃᓂᖏᑦ 

ᖃᐅᔨᔭᐅᓯᒪᔪᑦ ᐅᖃᐅᑕᐅᓚᐅᙱᑦᑐᑦ ᐅᑯᐊᓗ: ᐋᓐᓂᐊᕐᓂᖏᑦ, ᐃᓄᓕᕆᓂᖏᑦ, ᐸᓖᓯᓕᕆᓂᖏᑦ 

ᐅᕝᕙᓘᓐᓃᑦ ᓄᓇᓕᖏᑦ ᐊᑦᑐᖅᑕᐅᓯᒪᔭᕇᖅᑐᑦ ᐅᔭᕋᓐᓂᐊᕐᓂᕐᒧᑦ ᐅᖃᐅᓯᕆᔭᐅᓚᐅᙱᓚᑦ.” − 

ᐃᑭᐊᖅᑭᕕᒃᑯᑦ ᑎᑎᕋᖅᑕᐅᓪᓗᓂ ᑐᓂᔭᐅᔪᖅ 

 

ᒪᕐᕉᒃ ᐅᖃᖅᑎᐅᔫᒃ ᐅᖃᓚᐅᕆᕘᒃ ᐃᓄᐃᑦ ᑭᒃᑯᑐᐃᓐᓇᐃᑦ ᑐᓴᒃᑲᓐᓂᖃᖅᑕᑐᒃᓴᐅᒻᒪᑕ ᐃᑲᔪᖅᑐᐃᔪᓂᑦ ᔪᕋᐃᓂᐊᒻ 

ᐅᔭᕋᓐᓂᐊᕐᓂᕐᒧᑦ:  

“ᓈᓚᖃᑦᑕᓕᖅᑐᒍᑦ ᐱᐅᔫᓂᖏᓐᓂᑦ ᐊᒻᒪᓗ ᐃᑲᔪᕐᓂᖃᕋᔭᕐᓂᖏᓐᓂᑦ  ᐅᓐᓅᔪᖅ ᔪᕋᐃᓂᐊᒻ 

ᐅᔭᕋᓐᓂᐊᕐᓂᖅ ᑕᒪᐅᙵᕈᓂ.  ᐊᖏᖅᑎᑕᐅᒐᓱᐊᖅᑐᒍᑦ, ᐅᕝᕙᓘᓐᓃᑦ ᐊᑏ ᑲᔪᓯᓕᕐᓕ ᑕᐃᒪᓐᓇ 

ᐃᓱᒪᓕᐅᖁᔭᐅᒐᓱᐊᖅᑐᒍᑦ. ... ᑐᓴᖃᑦᑕᓗᐊᙳᐊᖅᑐᒍᑦ ᐅᔭᕋᓐᓂᐊᖅᑎᒃᑯᓐᓂᑦ ᐊᒻᒪᓗ ᑕᐃᒃᑯᐊ 

ᐅᔭᕋᓐᓂᐊᖃᑦᑕᖁᔨᔪᓂᑦ ᐃᑲᔪᕐᓂᖃᕋᔭᕐᓂᖏᓐᓂᑦ ᐅᔭᕋᓐᓂᐊᕐᓂᖅ ᓄᓇᑦᑎᓐᓅᕈᓂ.  

ᑐᓴᓗᐊᕌᓗᒃᐸᙱᓐᓇᑦᑕ ᓱᕋᐃᔭᐃᒍᓐᓇᕐᓂᖓᓂᑦ ᐊᒻᒪᓗ ᐊᑦᑕᓇᕐᓂᖏᓐᓂᑦ.  ...ᑐᓴᖅᑎᑎᒍᑦ ᐊᑦᑕᓇᕐᓂᖏᑦ 

ᑕᐃᒃᑯᐊ ᒐᕙᒪᒃᑯᑦ ᓯᓚᑖᓃᑦᑐᓂᑦ ᐅᕝᕙᓘᓐᓃᑦ ᐅᔭᕋᓐᓂᐊᖅᑎᒃᑯᑦ ᓯᓚᑖᓃᑦᑐᓂᑦ.”  − ᓵᓐᑐᕋ ᐃᓅᑎᖅ, 

ᐅᖃᖅᑎᒋᔭᐅᔪᖅ, ᖃᒪᓂ’ᑐᐊᕐᒥ ᑲᑎᒪᑎᑕᐅᓂᖏᑦ 

 

“ᐃᒃᓯᕙᑐᐃᓐᓇᕈᓐᓇᐃᓕᔪᖓ; ᐅᖃᕐᕕᒋᒐᑦᑎᒍᑦ ᓲᕐᓗ ᑐᑭᓯᐊᙱᑦᑐᖅᑎᑐᑦ.  ᑖᓐᓇ ᐊᖑᑦ ᓴᔅᑳᑦᓱᕙᓐᒥᐅᑕᖅ 

ᐅᖃᐅᑎᔾᔮᙱᑖᓯ ᓱᕋᐃᒍᓐᓇᖅᑐᓂᑦ ᐋᓐᓂᐊᓕᕈᑕᐅᒍᓐᓇᖅᑐᓂᑦ ᑎᒥᑦᑎᒻᓄᑦ, ᐊᒻᒪᓗ ᑭᒡᒐᖅᑐᐃᔪᖅ ᓄᓇᕗᑦ 

ᑐᙵᕕᒃ ᑎᒥᖓᓂᑦ, ᓄᓇᕗᑦ ᑐᙵᕕᒃ ᑎᒥᖓᑕ ᐊᑐᐊᒐᖓᓂ ᑲᒪᔪᖅ, ᓂᐅᕕᓚᐅᖅᑐᑦ ᐃᓚᒋᔭᐅᔾᔪᑎᓂᑦ;  

ᔪᕋᐃᓂᐊᒻ ᐅᔭᕋᓐᓂᐊᖅᑎᒃᑯᓐᓄᑦ ᐃᓚᒋᔭᐅᔪᑦ.  ᑮᓇᐅᔭᓂᑦ ᐊᑐᖅᑐᒥᓂᐅᕗᑦ, ᐅᖃᐅᑎᔾᔮᙱᑖᓯ 

ᐊᑦᑕᓇᖅᑑᓂᖏᓐᓂᑦ.” − ᓵᓐᑐᕋ ᐃᓅᑎᖅ, ᐅᖃᕆᐊᖅᑐᖅᓯᒪᔪᖅ, ᖃᒪᓂ’ᑐᐊᕐᒥ ᑲᑎᒪᑎᑕᐅᓂᖏᑦ 

 

“ᖁᓅᒻᒥᖅᑎᑕᐅᖏᓐᓇᖅᑐᖓ ᑲᓇᑕᒥ ᐆᑕᕐᓇᖅᑐᑦ ᐊᑦᑕᓇᖅᑕᐃᓕᓂᖏᓐᓄᑦ ᑎᒥᖓᑕ 

ᑐᑭᓯᒋᐊᕈᑎᖃᓪᓚᑦᑖᙱᓐᓂᖏᓐᓂᑦ ᐊᑦᑐᐃᓂᖃᕐᓂᖓᑕ ᐅᔭᕋᓐᓂᐊᕐᓂᑉ ᔪᕋᐃᓂᐊᒻᒥᑦ.  ᐱᐅᙱᑦᑐᒡᒍᑕᓂᑦ 

ᐱᐅᔫᑎᑦᑎᓕᓲᑦ ᐊᒻᒪᓗ ᐅᖃᐅᓯᖃᖔᓕᖅᑐᑎᑦ ᑐᕌᖓᓪᓚᑦᑖᙱᑦᑐᓂᑦ ᐊᒻᒪᓗ ᐱᐅᔪᒡᒍᑕᓂᑦ 

ᑐᓴᖅᑎᑦᑎᖔᖃᑦᑕᓕᖅᑐᑎᑦ.  ᑕᐃᒪᓐᓇ ᐊᑐᖃᑦᑕᕐᓂᑯᕆᕙᕋ, ᓇᒻᒥᓂᖅ ᐃᓱᒪᓕᐅᕈᓐᓇᖅᑐᓯ 

ᖃᓄᐃᑦᑕᕐᒪᖔᕐᒪ, ᑭᓯᐊᓂᓕ ᐊᐱᖅᑯᑎᒋᓕᖅᐸᕋ ᑲᖐᓱᓕᕋᒪ ᐊᓯᖏᓐᓂᑦ ᐅᑉᐱᕆᔭᖃᙱᑦᑕᕐᒪᖔᑦ ᐊᒻᒪᓗ 

ᐃᓕᒌᙱᑦᑐᒡᒍᑕᐅᓯᒪᒻᒪᖔᑦ ᒪᓕᒐᕋᓛᓕᕆᔭᕆᐊᓕᐅᒐᓗᐊᑦ ᐅᔭᕋᓐᓂᐊᕐᓂᓕ8ᓂᕐᒧᑦ.”  − ᕌᒻᓯ ᕼᐊᕐᑦ, 

ᐅᖃᕆᐊᖅᑐᖅᓯᒪᔪᖅ, ᐃᖃᓗᓐᓂ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᑎᓪᓗᒋᑦ 

ᐸᕝᕕᓇᕐᓂᖓ ᑲᖐᓱᓐᓂᖏᓐᓂᑦ 

ᐊᑕᐅᓯᖅ ᐊᕐᓇᖅ ᖃᒪᓂ’ᑐᐊᕐᒥᐅᖅ ᐅᖃᓚᐅᖅᑐᖅ ᓂᙵᓇᖅᓯᓕᕐᓂᖓᓂᑦ ᓱᓕᔪᕐᔫᔮᒋᓗᐊᕐᓂᖏᑕ ᑐᓴᖅᑎᑦᑎᒍᑏᑦ: 

“ᐅᖃᓪᓚᑦᑐᐊᓗᑐᐃᓐᓇᐅᔮᓕᖅᑐᒍᑦ − ᑐᓴᖅᑎᓚᐅᖅᑎᒍᑦ ᐊᑦᑕᓇᖅᑑᒻᒪᖔᕐᓘᓐᓃᑦ ᐊᑦᑕᓇᙱᒻᒪᖔᕐᓘᓐᓃᑦ.”  

ᐊᑑᑎᖃᕐᓂᖏᑦ ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᑎᓪᓗᒋᑦ ᐃᓱᒪᓕᐅᕈᑎᖃᕐᓂᖏᑦ 

ᐊᑑᑎᖃᕐᓂᖏᑦ ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᑎᓪᓗᒋᑦ ᐃᓱᒪᓕᐅᕈᓐᓇᕐᒪᖔᖅ ᐊᐅᓚᓂᖓ ᓱᖅᑯᐃᓇᓚᐅᙱᒻᒪᑦ 

ᓄᓇᓕᒻᒥᐅᓄᑦ ᑲᑎᒪᖃᑕᐅᔪᓄᑦ.  ᐊᑕᐅᓯᖅ ᓄᓇᓕᒻᒥᐅᖅ ᐅᖃᖅᑐᖅ: 

 

 

“ᐊᐱᖅᑯᑎᖃᕈᒪᒻᒥᒐᒪ ᑕᒪᓐᓇ ᐊᐅᓚᓂᖓᓂᒃ ᖃᐅᔨᒋᐊᕐᕕᖃᕐᓂᑉ ᐊᒻᒪᓗ ᐃᖃᓗᓐᓂ ᐃᖃᓗᒃᑑᑦᓯᐊᕐᒥᓗ.  

ᖃᓄᖅ ᑕᒪᒃᑯᐊ ᐅᖃᐅᓯᒃᓴᕆᔭᐅᔪᑦ ᐊᑐᖅᑕᐅᒐᔭᕐᒪᑕ ᐃᓱᒪᓕᐅᕈᑎᒋᔭᐅᓗᑎᑦ ᖃᓄᐃᓕᐅᕐᓂᐊᓕᕐᒪᖔᑕ?” 

− ᖃᒪᓂ’ᑐᐊᕐᒥ ᐃᓄᓐᓂᑦ ᑭᒃᑯᑐᐃᓐᓇᕐᓂᑦ ᑲᑎᒪᑎᑦᑎᑎᓪᓗᒋᑦ 



  

 

 
 
 

 

ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ ᔪᕋᐃᓂᐊᑉ ᒥᒃᓵᓄᑦ 

“ᐊᓯᐊᑦᑕᐅᖅ ᐃᓄᒃ ᐅᖃᖅᑐᖅ ᐱᓕᕆᐊᕐᒥ ᕿᒥᕐᕈᓂᖃᖅᑎᓪᓗᒋᑦ ᐊᐅᓚᓂᖓᓂᑦ ᑕᒪᓐᓇ ᐊᐅᓚᓂᐅᔪᖅ 

ᐊᑐᖅᑕᐅᔭᕆᐊᖃᖅᐳᖅ ᐃᓱᒪᒃᓴᖅᓯᐅᕈᑎᖃᓕᖅᑎᓪᓗᒋᑦ ᐱᓕᕆᐊᕆᔭᐅᔪᓂᑦ ᓲᕐᓗᒃ ᔪᕋᐃᓂᐊᒻ 

ᐅᔭᕋᓐᓂᐊᖅᑕᐅᓂᖓᓂᑦ: 

“...ᓄᓇᕗᑦ ᒐᕙᒪᖏᑦ, ᐱᔪᓐᓇᐅᑎᖃᙱᓚᑦ ᐊᖏᕐᓗᑎᑦ ᑕᒪᔅᓱᒥᖓ ᐱᓕᕆᐊᕐᒥᑦ ᐅᕝᕙᓘᓐᓃᑦ 

ᒪᓕᒐᕋᓛᓕᐅᕐᓗᑎᑦ ᓄᓇᑉ ᐊᒻᒪᓗ ᑭᓱᑐᐃᓐᓇᖏᑦ ᐊᑐᕋᒃᓴᑦ ᐊᐅᓚᑕᐅᓂᖏᓐᓄᑦ ᓄᓇᕗᒥ ...ᒫᓐᓇᐅᔪᖅ, 

ᒪᓕᒐᕋᓛᓕᐅᕐᓂᕐᒧᑦ ᐊᐅᓚᓂᖓ ᐋᖅᑭᒃᑕᐅᓯᒪᕗᖅ ᓄᓇᑖᕈᑎᐅᔪᑦ ᒪᓕᑦᑐᒋᑦ ᐱᖁᔭᕐᔪᐊᖑᓪᓗᓂ ᑕᒪᓐᓇ 

ᓴᐳᔾᔭᐅᓪᓗᓂ ᐊᒻᒪᓗ ᐋᔩᕋᕈᑎᒋᔭᐅᓯᒪᓪᓗᓂ ᐊᒥᓱᓄᑦ ᐊᕐᕌᒍᓄᑦ.  ᐊᐅᓚᓂᖓ ᕿᒥᕐᕈᔪᖃᕆᐊᖃᕐᒪᑦ 

ᒪᕐᕉᓐᓄᒃ ᐊᐅᓚᑦᑎᔨᐅᒐᔭᖅᑐᓄᑦ ᑲᑐᔾᔨᓗᑎᑦ ᑲᑎᒪᔨᖏᓄᑦ, ᐊᑐᓕᖁᔨᓗᑎᑦ ᒥᓂᔅᑕᒧᑦ ᐊᒻᒪᓗ ᐃᓄᓐᓂᑦ 

ᑭᒃᑯᑐᐃᓐᓇᕐᓂᑦ ᑲᑎᒪᕕᔾᔪᐊᖅᑎᑦᑎᓗᑎᑦ ᖃᐅᔨᒪᔨᓂᑦ ᑲᑎᒪᑎᑦᑎᔨᖃᕐᓗᑎᑦ. ...ᐊᒻᒪᓗᖃ ᐅᔨᒪᕗᒍᑦ 

ᖄᖓᒍᒃᑲᓐᓂᖅ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓ ᐊᒻᒪᓗ ᑭᓱᑐᐃᓐᓇᖅ ᐱᓕᕆᐊᕆᔭᐅᔪᖅ ᑲᓇᑕᒥ 

ᐆᑕᕐᓇᖅᑐᑦ ᐊᑦᑕᓇᖅᑕᐃᓕᒪᑎᑕᐅᓂᖓᓄᑦ ᑎᒥᖓ, ᐃᓛᒃᑰᖓᔪᖅ, ᐱᖁᔭᖓ ᐱᔪᓐᓇᐅᑎᖏᑦ 

ᓴᙱᓂᖅᓴᐅᓪᓗᑎᑦ ᑲᑎᒪᔩᑦ...ᓂᕆᐅᙱᓈᖅᖅᑲᐅᒐᒪᓗᑦᑕᐅᖅ ᐊᑐᖁᔭᐅᔪᑦ ᐅᓐᒃ ᐃᓄᐃᑦ ᑭᒃᑯᑐᐃᓐᓇᐃᑦ 

ᓂᕈᐊᕈᓐᓇᕐᒪᑕ ᔪᕋᐃᓂᐊᒻ ᐅᔭᕋᓐᓂᐊᕐᓂᖓᓂᑦ ᓄᓇᕗᒥ.  ᓄᓇᕗᒥᐅᑕᑦ ᐃᖅᑲᒋᑦᑎᐊᕋᓗᐊᖅᑐᒋᑦ, 

ᓂᕈᐊᖅᑕᐅᓂᖓ ᔪᕋᐃᓂᐊᒻ ᐅᔭᕋᓐᓂᐊᕐᕕᑕᖃᕈᓐᓇᕋᔭᕐᒪᖔᖅ ᓄᓇᕗᒥ ᒪᓕᒃᑲᔭᙱᒻᒪᑦ ᓄᓇᕗᑦ 

ᓄᓇᑖᕐᓂᖓᓄᑦ ᐊᖏᕈᑎᒥ.  ᓄᓇᕗᑦ ᑐᙵᕕᒃ ᑎᒥᖓᑦ ᓂᕈᐊᖅᑎᑦᑎᓐᓂᕈᑎᑦ ᓈᒻᒪᒃᑲᔭᙱᒻᒪᑦ ᓄᓇᕗᑦ 

ᑐᙵᕕᒃ ᑎᒥᖓ ᐊᓯᔾᔩᓗᑎᑦ ᒪᓕᒐᖏᓐᓂ ᐱᓕᕆᐊᕐᒧᑦ ᐱᒋᐊᖅᓯᒪᕙᒌᖅᑐᒧᑦ ᒪᓕᒐᕋᓛᑦ ᒪᓕᑦᑕᐅᔭᕆᐊᓖᑦ 

ᐊᐅᓚᓂᖓᓄᑦ.” − ᐃᖃᓗᓐᓂ ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ. 

ᐃᓐᓇᓵᑦ ᐊᒻᒪᓗ ᓱᕈᓰᑦ 

ᐅᖃᖅᑐᖃᓚᐅᕐᒥᔪᖅ ᐃᓚᖏᑦ ᓄᓇᓖᑦ − ᐃᒡᓗᓕᒑᕐᔪᒃ ᐊᒻᒪᓗ ᑲᖏᖅᖠᓂᖅ ᐅᖃᐅᓯᕆᔭᐅᖅᑲᐅᓪᓗᓂ − ᐃᓄᐃᑦ 

ᑭᒃᑯᑐᐃᓐᓇᐃᑦ ᑲᑎᒪᑎᑕᐅᑎᓪᓗᒋᑦ ᖃᒪᓂ’ᑐᐊᕐᒥ ᑭᒡᒐᖅᑐᐃᔨᖃᓚᐅᙱᒻᒪᑕ.  ᐊᓯᐊᑦᑕᐅᖅ ᐃᓄᒃ 

ᐅᖃᖅᑐᒥᓂᐅᒋᓪᓗᓂ ᐊᒥᓱᓂᑦ ᐃᓐᓇᓵᕐᓂᑦ ᐃᓚᐅᑎᑕᐅᓯᒪᔪᖃᙱᒻᒪᑦ ᑲᑎᒪᓂᐅᔪᓂ.  ᑕᒪᓐᓇ ᐃᓱᒪᒋᒋᐊᖅᑐᒍ ᐊᓯᐊ 

ᖃᒪᓂ’ᑐᐊᕐᒥᐅᑕ ᐃᓐᓇᓵᑦ ᑲᑎᒪᑎᑕᐅᒍᑎᖅᑲᐃ ᐱᐅᒐᔭᕐᒪᑦ:  

“ᓯᕗᓪᓕᐅᑎᑕᐅᖁᔭᕋ ᐊᔾᔨᓴᐃᓐᓇᕆᙱᑦᑕᕋᓗᐊᖓ ᕿᑐᕐᖓᕐᒪ.  ᐃᑲᔪᕐᓂᖃᑐᐊᕈᓂ ᐃᑲᔪᖅᑐᕋᔭᖅᑕᕋ, 

ᑭᓯᐊᓂᓕ ᕿᑐᕐᖓᒃᑲ ᐊᓯᖏᓐᓂᑦ ᐃᓱᒪᖃᕈᓐᓇᕐᒪᑕ... ᖃᐅᔨᒪᔪᖓ ᖃᐅᔨᒪᒻᒪᑕ, ...(ᑭᓯᐊᓂᓕ) 

ᐃᓄᒃᑕᖃᖅᑎᓪᓗᒍ ᐃᓄᒋᐊᑦᑐᓂᑦ ᐅᖃᕋᔭᙱᒻᒪᑕ... ᐃᓐᓇᓵᑦ ᑲᑎᒪᑎᑕᐅᓕᕐᓕᑦ9!” − ᖃᒪᓂ’ᑐᐊᕐᒥ 

ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ 

 

ᐃᓚᖏᑦ ᑲᑎᖃᑕᐅᔪᑦ ᐅᖃᖅᑐᑦ ᐃᓱᒫᓗᒻᒪᑕᒎᖅ ᕿᑐᕐᖓᖏᓐᓂᑦ.  ᐃᓄᒃ ᐊᑕᐅᓯᖅ ᓇᓗᓇᐃᔭᐃᔪᖅ ᖃᓄᖅ 

ᑕᐅᑦᑐᖏᑦ ᐊᓯᔾᔨᖅᓯᒪᓕᕐᒪᑕ ᕿᑐᕐᖓᖏᑦ ᐃᕐᖑᑕᖏᓪᓗ ᐱᕈᖅᓯᒪᓕᖅᑎᓪᓗᒋ9ᑦ:  

“ᐊᒥᓱᓄᑦ ᐊᕐᕌᒎᓕᖅᑐᓄᑦ ᕿᑐᕐᖓᕗᑦ ᒥᑭᔫᓕᖅᑐᑦ, ᒫᓐᓇ ᐃᓐᓇᐅᓕᕐᒪᑕ, ᐃᓱᒪᒐᑦᑕᐅᖅ ᐊᓯᔾᔨᖅᓯᒪᓕᖅᑐᖅ 

ᑕᐃᒪᙵᓂᐅᑦᑕᖅᐸᔪᒻᒪᓪᓕ.  ᐊᒥᓱᓱᓂᑦ ᐊᕐᕌᒎᓕᖅᑐᓂᑦ ᐊᑭᕋᖅᑐᖃᑦᑕᖅᓯᒪᔪᒍᑦ ᔪᕋᐃᓂᐊᒻ 

ᐅᔭᕋᓐᓂᐊᖅᑕᐅᓂᖏᓐᓂᑦ ᐊᒻᒪᓗ ᐅᔭᕋᓐᓂᐊᕐᕕᖁᑎᓕᓐᓄᑦ, ᑕᐃᒪᐃᒻᒪᑦ ᐊᓐᓇᐃᓯᒪᕗᒍᑦ, ᐊᒻᒪᓗ 

ᐊᑭᕋᖅᑐᓚᐅᖅᓯᒪᒻᒥᔪᒍᑦ ᐊᐅᓚᔪᓐᓇᐅᑎᒃᓴᓂᑦ ᐅᔭᕋᓐᓂᐊᕋᒃᓴᓂᑦ ᕿᓂᖅᑐᖃᕈᒪᑎᓪᓗᒍ, ᑭᓯᐊᓂᓕ 

ᐅᓪᓗᒥᐅᓕᖅᑐᖅ ᐃᓱᒪᒋᔭᕋ ᐊᓯᔾᔨᖅᓯᒪᔪᒃᓴᐅᓕᖅᑐᖅ.  ᐃᕐᖑᑕᒃᑲ ᐊᒥᓲᕗᑦ ᐊᒻᒪᓗ ᐃᓱᒪᖃᓲᖑᓪᓗᑎᑦ 

ᑕᐃᒫᒃᓴᐃᓐᓇᐅᙱᑦᑐᖅ ᐅᕙᑦᑐᑦ.  ᐃᓚᖏᑦ ᑲᔪᓯᖁᔨᔪᑦ ᐊᒻᒪᓗ ᐃᓱᒪᒋᔭᖏᑦ ᐊᑭᕋᖅᑐᙱᓚᒃᑲ.  

ᐃᓱᒪᒋᔭᕋᓗ ᐊᓯᔾᔨᖅᑕᐅᓇᓱᐊᙱᓚᖅ, ᕿᑐᕐᖓᕆᒐᓗᐊᕋᒃᑭᑦ ᐃᕐᖑᑕᕆᓪᓗᒋᓪᓗ.  ᑭᖑᕚᕇᑦᑐᒍᑦ 

ᐱᖓᓲᕗᑦ, ᐅᕙᖓᑑᓐᓂᕈᓂᓕ ᐊᒻᒪᓗ ᐊᐃᒐ ᐊᒻᒪᓗ ᕿᑐᕐᖓᖃᕐᓂᙱᒃᑯᓐᓄᒃ ᑕᕝᕙᓃᒃᑲᔭᙱᓚᖓ.  

ᐊᖏᕐᕋᖅᓯᒪᑐᐃᓐᓇᕋᔭᖅᑐᖓ ᑏᕖᑐᐃᓐᓇᕐᓗᖓ.  ᑭᓯᐊᓂᓕ ᕿᑐᕐᖓᖃᓕᕋᒪ ᐃᖅᑲᓇᐃᔮᖃᖁᕙᒃᑲ.” − − 

ᖃᒪᓂ’ᑐᐊᕐᒥ ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ 

ᐃᓄᐃᑦ ᑭᒃᑯᑐᐃᓐᓇᐃᑦ ᐃᓚᐅᖃᑕᐅᔭᕆᐊᖃᕐᓂᖏᑦ − ᖃᐅᔨᒋᐊᕐᕕᖃᕐᓂᖅ ᑐᓴᕆᐊᕐᓗᓂ, ᓂᕈᐊᖅᑎᑦᑎᓂᖅ  

ᐃᓚᖏᑦ ᑲᑎᒪᔭᖅᑐᖃᑕᐅᓯᒪᔪᑦ ᖁᔭᓕᔪᑦ ᐱᕕᖃᖅᑎᑕᐅᒻᒪᑕ ᐅᖃᐅᓯᖃᕐᓗᑎᑦ ᐃᓱᒪᒋᔭᒥᓂᑦ.  

“ᖁᕕᐊᑉᐳᖓ ᓄᓇᕗᑦ ᒐᕙᒪᖏᑦ ᑕᒪᔅᓱᒥᖓ ᑲᒪᒻᒪᑕ ᐊᒻᒪᓗ ᐃᓄᓐᓂᑦ ᑭᒃᑯᑐᐃᓐᓇᕐᓂᑦ ᑲᑎᒪᑎᑦᑎᓪᓗᑎᑦ, 

ᑕᐃᒪᐃᒻᒪᑦ ᖃᐅᔨᒪᑦᑎᐊᕋᔭᖅᑐᑦ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓᓂᑦ ᓄᓇᕗᒥ.” − ᐃᖃᓗᒃᑑᑦᓯᐊᕐᒥ ᐃᓄᐃᑦ 

ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ 

 

“ᑕᒪᓐᓇ ᐅᖃᐅᓯᕆᔪᓐᓇᖅᑕᕗᑦ, ᐅᖃᖃᑎᒌᒍᑎᒋᓗᒍ, ᑎᑎᕋᕈᑎᒋᓗᒍ.  ᓄᓇᑦᑎᓐᓅᕈᔅᓯᓕ ᐊᒻᒪᓗ ᐅᖃᐅᓯᕆᓗᒍ 

ᑕᒪᓐᓇ ᓈᓚᓪᓗᓯᓗ ᐃᓱᒫᓗᒋᔭᑦᑎᓐᓂᑦ ᑕᐃᒪᓐᓇ ᖁᔭᒋᕐᔪᐊᖅᑕᕋ.” − ᐃᖃᓗᒃᑑᑦᓯᐊᕐᒥ ᐃᓄᐃᑦ ᑭᒃᑯᑐᐃᓐᓇᐃᑦ 

ᑲᑎᒪᑎᑕᐅᓂᖏᑦ 

 

ᐊᓯᖏᑦ ᐊᑐᖁᔨᒻᒥᔪᑦ ᐃᓚᖏᑦ ᓄᓇᓕᒻᒥᐅᑦ ᐊᑭᕋᖅᑐᕐᓗᑎᑦ ᐅᖃᐅᓯᖃᕈᒪᙱᒻᒪᑕ ᐃᓄᒋᐊᑦᑐᓂᑦ:  

“ᖃᒪᓂ’ᑐᐊᖅ ᐊᑦᑐᖅᑕᐅᓂᖃᓛᖑᒐᔭᕐᒪᑦ ᔪᕋᐃᓂᐊᒻᒥ ᐅᔭᕋᓐᓂᐊᖅᑐᖃᕐᓂᕈᓂ, ᓂᕈᐊᖅᑐᖃᕆᐊᓕᒃ 

ᓇᓗᓇᐃᖅᑕᐅᖁᓪᓗᒍ ᖃᓄᖅ ᐃᓄᐃᑦ ᐃᓱᒪᓪᓚᑦᑖᕐᒪᖔᑕ.  ᐃᓚᖏᑦ ᐃᓄᐃᑦ ᐃᓕᕋᓱᒻᒪᑕ ᐊᑭᕋᖅᑐᕐᓗᑎᑦ 

ᐅᖃᕆᐊᖅᑐᕐᓗᑎᑦ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓ ᐱᓪᓗᒍ, ᐃᖅᑲᓇᐃᔮᒃᓴᖅᑕᖃᕈᓐᓃᕐᓂᐊᕋᓱᒋᑦᑎᒧᑦ, 

ᓄᓇᓕᐅᔪᖅ ᐸᓯᔭᐅᓗᓂ ᐊᒻᒪᓗ ᐊᓯᖏᑦ.” − ᖃᕋᓴᐅᔭᒃᑯᑦ ᐃᕐᖐᓐᓇᖅ ᑐᓂᔭᐅᔪᖅ ᖃᒪᓂ’ᑐᐊᕐᒥᐅᑕᕐᒧᑦ 

 

“ᐃᓱᒪᒐᓗᐊᕋᒪᓕ ᓄᓇᕗᒥ ᐃᓄᖏᑦ ᐃᓱᒪᓕᐅᕆᐊᓖᑦ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓᑕ ᓄᓇᕗᒥ, 

ᓂᕈᐊᕕᔾᔪᐊᖅᑐᖃᕐᓗᑎᑦ.  ᑭᕙᓪᓕᕐᒥᐅᑕᐅᒐᒪ ᐊᒻᒪᓗ ᐃᑲᔪᖅᑐᐃᓗᑎᑦ ᐊᑭᕋᖅᑐᕐᓗᑎᓪᓘᓐᓃᑦ 

ᐅᖃᐅᓯᖃᕈᒪᙱᑦᑐᑦ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓ ᐱᓪᓗᒍ ᑭᐅᔭᐅᑲᒻᒪᖃᑦᑕᕐᓂᐊᕋᓱᒋᓪᓗᑎᑦ ᐊᓯᒥᓄᑦ.  

ᑕᒪᓐᓇ ᐃᓕᒪᓱᓐᓂᖅ ᐱᓪᓗᒍ ᑕᐃᒪᓕ ᓱᓕᔪᒥᑦ ᖃᐅᔨᓴᖅᑐᖃᕈᓐᓇᔾᔮᙱᓚᖅ ᐅᔭᕋᓐᓂᐊᕐᓂᕐᒨᖓᔪᒥᑦ. − 

ᖃᕋᓴᐅᔭᒃᑯᑦ ᐃᕐᖐᓐᓇᖅ ᑐᓂᔭᐅᔪᖅ 

 

ᓵᓐᑐᕋ ᐃᓅᑎᖅ, ᐅᖃᕆᐊᖅᑐᖅᓯᒪᔪᖅ ᐱᖓᓱᓂᑦ ᑲᑎᒪᕕᔾᔪᐊᕐᓂᖃᖅᑎᑦᑎᓪᓗᑎᑦ, ᐅᖃᐅᓯᖃᕐᒥᔪᖅ 

ᐱᓕᕆᐊᕆᓪᓗᐊᖅᑕᖏᑦ ᐃᓄᐃᑦ ᐃᓱᒪᓕᐅᕋᓱᐊᖅᑎᓪᓗᒋᑦ: 

“ᓄᓇᓕᐅᔪᑦ ᑐᓴᖅᑕᐅᒍᓐᓇᖅᑐᑦ ᓄᓇᕗᑦ ᑐᙵᕕᒃ ᑎᒥᖓᑕ ᐊᑐᐊᒐᖓ ᐱᓪᓗᒍ.  ᑭᕙᓪᓕᕐᒥ, ᓄᓇᑉ 

ᐊᑐᖅᑕᐅᓂᐊᕐᓂᖓᑕ ᐸᕐᓇᒃᑎᓪᓗᒋᑦ ᐱᓕᕆᐊᕐᒥᑦ, ᐅᖃᖅᓯᒪᔪᑦ ᐃᓄᐃᑦ ᐃᓱᒪᓕᐅᕆᐊᓖᑦ.  ᑕᒪᓐᓇ 

ᐃᓱᒪᓕᐅᕈᑕᐅᓂᖓ ᐃᓄᓐᓃᙶᕆᐊᓕᒃ.  ᓄᓇᓕᐅᔪᑦ ᐅᖃᕈᑎᓪᓗ ᐃᑲᔪᖅᑐᐃᓂᕋᖅᐸᑕ ᑭᓯᐊᓂ ᔪᕋᐃᓂᐊᒻ 

ᐅᔭᕋᓐᓂᐊᖅᑕᐅᓂᖓᓂᖏᑦ.  ᐱᖁᔨᕗᖔᕈᑎᒃᑰᕆᐊᓖᑦ, ᐃᓱᒪᓕᐅᕈᑎᒋᔭᐅᓗᑎᓪᓗ ᑲᑎᒪᑎᓪᓗᒋᑦ.  ᓄᓇᕗᑦ 

ᑐᙵᕕᒃ ᑎᒥᖓ ᐊᖏᖅᓯᓚᐅᖅᑐᖅ ᐃᓱᒪᓕᐅᕈᑎᖏᑎᒍᑦ ᑲᑎᒪᓂᒃᑯᑦ ᖃᐅᔨᒋᐊᕐᕕᖃᕋᑎᑦ ᐃᓄᓐᓂᑦ 

ᓄᕗᓇᓕᓐᓂ.  ᐅᖃᐅᑎᒍᓐᓇᖅᐸᓯ ᐊᑭᕋᖅᑐᖅᑐᖃᒪᕆᓚᐅᕐᒪᑦ ᖃᒪᓂ’ᑐᐊᕐᒥ... ᖃᓄᖅ ᑕᒪᓐᓇ 

ᑲᔪᓯᒍᓐᓇᕐᓂᐊᓕᖅᐸ?” − ᓵᓐᑐᕋ ᐃᓅᑎᖅ, ᐅᖃᓪᓚᒋᐊᖅᑐᖅᓯᒪᔪᖅ, ᐃᖃᓗᓐᓂ ᐃᓄᐃᑦ ᑭᒃᑯᑐᐃᓐᓇᐃᑦ 

ᑲᑎᒪᕕᔾᔪᐊᖅᑎᑕᐅᓂᖏᑦ 

ᐃᓄᐃᑦ ᑭᒃᑯᑐᐃᓐᓇᐃᑦ ᓴᙱᓂᖃᕐᓂᖏᑦ ᐃᓱᒪᓕᐅᖅᑎᑦᑎᓗᑎᑦ 

ᐃᓚᖏᑦ ᓄᓇᓕᒻᒥᐅᑕᐅᔪᑦ ᐅᔭᕋᓐᓂᐊᕐᓂᕐᒥᑦ ᓄᖅᑲᖅᑎᑦᑎᒍᓐᓇᕐᓂᐊᕋᓱᒋᙱᑦᑐᑦ ᓄᓇᕗᒥ.  ᐊᑕᐅᓯᖅ 

ᐃᓐᓇᑐᖃᐅᔪᖅ ᖃᒪᓂ’ᑐᐊᕐᒥ ᑲᑎᒪᕕᔾᔪᐊᖅᑎᓪᓗᒋᑦ ᖃᐅᔨᖃᑦᑕᕐᓂᑰᕗᖅ ᐃᓐᓇᑐᖃᐃᒡᒎᖅ ᐊᑭᕋᖅᑐᖃᑦᑕᕐᓂᑰᒻᒪᑕ 

ᐅᔭᕋᓐᓂᐊᕐᓂᕐᒥᒃ ᐅᐊᑦᑎᐊᕈ ᐊᒻᒪᓗ ᐃᓐᓇᑐᖃᐃᑦ ᐃᓅᒍᓐᓃᖅᑐᒡᒍᑕᐅᓕᖅᑎᓪᓗᒋᑦ, ᐊᑭᕋᖅᑐᖅᑐᖃᔾᔮᒍᓐᓃᖅᑐᖅ.  

ᐊᓯᖏᑦ, ᑭᓯᐊᓂᓕ, ᐅᑉᐱᕈᓱᑦᑐᑦ ᐃᓄᐃᑦ ᑭᒃᑯᑐᐃᓐᓇᐃᑦ ᐊᑭᕋᖅᑐᕈᑎᑦ ᓄᖅᑲᖅᑎᑦᑎᒍᓐᓇᖅᑐᑦ ᐅᔭᕋᓐᓂᐊᕐᕖᑦ 

ᒪᑐᐃᖅᑕᐃᓕᑎᑕᐅᓗᑎᑦ.  ᑕᒪ10ᓐᓇ ᑕᐅᑦᑐᒋᔭᐅᔪᖅ ᐅᖃᐅᑕᐅᓯᒪᕗᖅ ᐃᓚᖏᓐᓄᑦ ᓄᓇᓕᒻᒥᐅᔪᑦ ᐃᑲᔪᖅᑐᐃᓯᒪᔪᓄᑦ 

ᔪᕋᐃᓂᐊᒻ ᐅᔭᕋᓐᓂᐊᕐᕕᒻᒥ. 

 

ᐃᓕᓐᓂᐊᖅᑎᑦᑎᔭᕆᐊᖃᕐᓂᖏᑦ ᐃᓄᓐᓂᑦ ᐃᓚᐅᖃᑕᐅᒍᓐᓇᖃᑦᑕᕐᓂᐊᕐᒪᑕ 

ᐊᒥᓱᑦ ᐅᖃᐅᓯᐅᕗᑦ ᑕᒪᐃᓐᓂᓗᒃᑖᖅ ᐃᓚᐅᖃᑕᐅᖃᑦᑕᕈᑎᑦ ᖃᐅᔨᒋᐊᕐᕕᖃᖅᑎᓪᓗᒋᑦ ᐱᕕᖃᕆᐊᖃᕐᒪᑦ, 

ᐃᓕᓐᓂᐊᖅᑎᑦᑎᔪᖃᖃᑦᑕᕆᐊᖃᖅᑐᓂ, ᐊᒻᒪᓗ ᑐᑭᖏᑦ ᑐᑭᓯᐅᒪᔭᐅᖃᑦᑕᕆᐊᓖᑦ ᖃᓄᐃᑦᑑᒻᒪᖔᑕ 

ᐊᑐᐃᓐᓇᐅᖏᓐᓇᖅᐸᙱᒻᒪᑕ ᑕᒪᐃᓐᓄᑦ ᓄᓇᓕᒻᒥᐅᓄᑦ:  



  

 

 
 
 

 

ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ ᔪᕋᐃᓂᐊᑉ ᒥᒃᓵᓄᑦ 

“ᓄᖅᑲᖅᑎᑦᑎᔪᖃᕆᐊᓕᒃ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖏᓐᓂᑦ ᐃᓄᒃᑎᑐᑦ ᑕᐃᒎᓯᖏᓐᓂᑦ ᑭᓯᐊᓂ 

ᐱᑕᖃᓕᖅᐸᑦ ᐃᓕᓐᓂᐊᖅᑎᑕᐅᒐᔭᕐᒪᑕ ᐃᓄᐃᑦ ᖃᐅᔨᒪᓗᑎᑦ ᑐᑭᓯᐅᒪᓗᑎᑦ ᐃᓱᒪᓕᐅᕈᓐᓇᕋᔭᕐᒪᑕ.” − 

ᐃᑭᐊᖅᑭᕕᒃᑯᑦ ᑎᑎᕋᖅᑕᐅᔪᖅ 

 

“ᐊᒥᓱᓄᑦ ᐃᓄᓐᓄᑦ ᐅᖃᓕᒫᕈᓐᓇᙱᑦᑐᓄᑦ, ᕿᑐᕐᖓᖏᑦ ᐊᑦᑕᓇᖅᑕᐃᓕᒪᑎᓪᓗᓂᒋᑦ ᓂᕆᑎᑉᐸᓪᓗᒋᓪᓗ, 

ᐊᒻᒪᓗ ᐊᓯᖏᑦ ᐊᒥᓱᑦ ᐊᒃᓱᕈᕈᑕᐅᔪᑦ ᑲᒪᒋᔭᐅᔪᓐᓇᖁᓪᓗᒋᑦ, ᐱᕕᓕᐅᕐᓗᓂ ᑐᓴᕆᐊᕐᓗᓂ ᐊᒻᒪᓗ 

ᐃᓱᒪᒋᔭᒥᓂᑦ ᐅᖃᐅᓯᒃᓴᖃᕐᓗᑎᑦ ᔪᕋᐃᓂᐊᒻ ᒥᒃᓵᓄᑦ ᐱᕕᒃᓴᐅᙱᓚᖅ ᓯᕗᓪᓕᐅᔾᔭᐅᙱᓚᕐᓗ.  

ᐃᓱᒪᖅᓱᓕᖅᐳᑎᑦ ᐊᒻᒪᓗ ᐊᓯᖏᑦ ᓂᕈᐊᖅᑕᐅᓯᒪᔪᑦ ᐃᓱᒪᓕᐅᕐᓗᑎᑦ ᑭᒡᒐᑐᖅᑕᐅᔪᑦ ᐃᓄᐃᑦ ᑭᒡᒐᑐᕐᓗᒋᑦ 

ᐱᐅᓛᕐᒥᑦ ᓯᕗᓂᒃᓴᒧᑦ ᐃᓱᒪᓕᐅᖅᑐᖃᓕᕐᓗᓂ.” − ᐃᖃᓗᐃᑦ, ᐃᕐᖐᓐᓇᖅ ᖃᕋᓴᐅᔭᒃᑯᑦ ᑐᓂᔭᐅᔪᖅ 

 

“ᖃᐅᔨᒋᐊᕐᕕᖃᖅᑎᓪᓗᒋ11 ᑐᓴᕆᐊᖅᑐᑎᑦ ᓱᓕᔪᒥᑦ ᑕᑯᓚᐅᙱᓚᖓ ᓄᓇᕗᑦ ᒐᕙᒪᖏᓐᓂᑦ 

ᐃᓕᓐᓂᐊᖅᑎᑦᑎᓗᑎᑦ ᐃᓄᓐᓂᑦ ᐊᑦᑕᓇᕐᓂᖏᓐᓂᑦ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᒍᓂ, ᐅᕝᕙᓘᓐᓃᑦ 

ᑭᓱᑐᐃᓐᓇᖅ ᐅᔭᕋᓐᓂᐊᖅᑕᐅᒍᓂ ᓄᓇᕗᒥ.” − ᐃᖃᓗᐃᑦ, ᐃᑭᐊᖅᑭᕕᒃᑯᑦ ᑎᑎᕋᖅᑕᐅᔪᖅ 

 

“ᓄᓇᖅᑲᑎᒃᑲᓕ ᑕᐃᒪ ᖃᐅᔨᒪᓂᖅᓴᐅᖁᒐᓗᐊᖅᐸᒃᑲ, ᑐᑭᓯᒋᐊᖅᓴᕋᐃᒍᓐᓇᑦᑎᐊᕐᓗᑎᑦ ᐱᐅᔫᓂᖏᓐᓂᑦ 

ᐱᐅᙱᑦᑑᓂᖏᓐᓂᓗ ᔪᕋᐃᓂᐊᒻ ᐅᔭᕋᓐᓂᐊᕐᓂᖅ ᐱᓪᓗᒍ − ᑐᑭᓯᒋᐊᕈᑎᖃᑦᑎᐊᕐᓗᑎᑦ ᐱᐅᔪᓂᑦ 

ᐱᐅᙱᑦᑐᓂᓪᓗ ᐃᓗᓕᓕᓐᓂᑦ, ᓴᖅᑭᑕᐅᔪᑦ ...ᐱᔪᓐᓇᖅᑎᑦᑎᔪᑦ ᐃᓄᓐᓂᑦ ᑐᓴᕐᓗᑎᑦ ᐊᑕᐅᓯᑐᐊᖑᙱᑦᑐᒥᑦ 

ᐅᓂᒃᑳᕆᔭᐅᔪᓂᑦ ᐅᑉᐱᕆᔭᓂ.  ᕿᓚᒥᐅᔪᒃᑯᑦ ᐃᖅᑲᓇᐃᔮᒃᓴᑑᙱᒻᒪᑕ ᐊᒻᒪᓘᓐᓃᑦ ᐊᕙᑎᐅᔪᖅ 

ᓱᕋᓐᓂᐊᕋᓱᒋᔭᐅᓗᓂ, ᐃᓄᐃᑦ ᑐᑭᓯᐅᒪᒋᐊᓖᑦ ᐅᖓᑕᐅᔨᓯᒪᔪᒃᑯᑦ.  ᖃᒪᓂ’ᑐᐊᕐᒥᐅᑕᐅᕗᖓ ᐊᒻᒪᓗ 

ᐅᖃᕈᓐᓇᖅᑐᖓ ᐊᒥᓱᑦ ᓄᓇᖅᑲᑎᒃᑲ ᖃᐅᔨᒪᓗᐊᕌᓗᙱᒻᒪᑕ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓᓂᑦ.  

ᐃᓄᐃᑦ ᑐᑭᓯᐅᒪᑦᑎᐊᕆᐊᓖᑦ ᐃᓱᒪᓕᐅᖅᑐᖃᓚᐅᙱᓐᓂᖓᓂᑦ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓ ᐱᓪᓗᒍ.” 

− ᖃᒪᓂ’ᑐᐊᖅ, ᐃᑭᐊᖅᑭᕕᒃᑯᑦ ᑎᑎᕋᖅᑕᐅᔪᖅ 

 

3.2 ᐃᖅᑲᓇᐃᔮᒃᓴᑦ ᐊᒻᒪᓗ ᐱᕙᓪᓕᐊᓂᖅ 

ᐊᒥᓱᑦ ᐃᓄᐃᑦ ᐅᖃᐅᓯᖃᓚᐅᖅᑐᑦ ᐱᔾᔪᑎᓂᑦ ᑐᕌᖓᔪᓂᑦ ᐃᖅᑲᓇᐃᔮᖅᑖᕋᔭᕐᓂᕐᒥᑦ ᐊᒻᒪᓗ ᐱᕙᓪᓕᐊᓂᕐᒧᑦ 

ᐃᑲᔫᑎᖃᕋᔭᕐᓂᖏᑦ ᑮᓇᐅᔭᓕᐅᕈᑎᖃᕋᓱᐊᖅᐸᑦᑐᓄᑦ ᓴᖅᑭᖅᑐᑦ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓᓂᑦ.  ᐊᒻᒪᓗᑦᑕᐅᖅ, 

ᑕᐃᒪᐃᒃᑲᓗᐊᖅᑎᓪᓗᒍ, ᐃᓄᐃᑦ ᐃᓚᖏᑦ ᐅᖃᓚᐅᖅᑐᑎᑦ ᐊᓯᐊᒍᖔᖅ ᐃᓅᔾᔪᑎᒃᓴᓕᐅᕋᓱᐊᕈᓐᓇᕐᒪᑕ ᔪᕋᐃᓂᐊᒻ 

ᐅᔭᕋᓐᓂᐊᕐᓂᑰᙱᑦᑐᖅ.  ᑕᐅᑐᑦᑕᖏᓐᓂᑦ ᐅᖃᐅᓯᖃᖅᑐᖃᓚᐅᖅᑐᖅ ᓱᑲᓐᓂᖓ ᐅᔭᕋᓐᓂᐊᕐᓂᖅ ᑲᒪᒋᔭᐅᔭᕆᐊᖃᕐᒪᑦ 

− ᐅᔭᕋᓐᓂᐊᕐᓂᕐᒧᑦ ᐃᖅᑲᓇᐃᔮᑦ ᐊᒥᓱᑦ ᓴᖅᑭᖅᑕᐃᓐᓇᓕᒫᖑᒍᑎᑦ, ᑕᐃᒪᓕ ᑲᒻᐸᓂᐅᔪᑦ 

ᐃᖅᑲᓇᐃᔭᖅᑎᑖᕆᐊᖃᕋᔭᖅᑐᑦ ᖃᓪᓗᓈᓃᙶᖅᑐᓂᑦ ᓄᓇᕗᒥᐅᑦ ᐃᖅᑲᓇᐃᔭᕈᓐᓇᕋᔭᙱᒻᒪᑕ.  ᐃᖅᑲᓇᐃᔮᖅ ᐱᓪᓗᒍ 

ᐱᓕᒻᒪᒃᓴᕐᕕᑕᖃᕆᐊᓕᒃ ᐃᓕᓐᓂᐊᖅᑎᑦᑎᔪᖃᕐᓗᓂᓗ ᐊᒻᒪᓗ ᐅᖃᐅᓯᖃᖅᑐᖃᕈᓘᔭᓚᐅᖅᑐᓂ ᑕᒪᒃᑯᐊ 

ᐱᔾᔪᑎᒋᔭᐅᓪᓗᑎᑦ. 

ᐃᖅᑲᓇᐃᔮᒃᓴᖅᑕᖃᕆᐊᖃᕐᓂᖅ ᐊᒻᒪᓗ ᐱᕕᖃᕐᓂᖅ ᐱᔪᓐᓇᖅᓯᓗᓂ  

ᐊᒥᓱᑦ ᐃᓄᐃᑦ ᐅᖃᐅᓯᖃᓚᐅᖅᑐᑦ ᐃᖅᑲᓇᐃᔮᒃᓴᖅᑕᖃᕆᐊᖃᕐᓂᖓᓂᑦ ᓇᒻᒥᓂᖃᕈᓐᓇᖅᑐᓪᓗ 

ᐱᕕᖃᕆᐊᖃᕐᓂᖏᓐᓂᑦ ᐅᔭᕋᓐᓂᐊᕐᓂᖅ ᑲᔪᓯᑉᐸᑦ ᓴᖅᑭᕋᔭᖅᑐᓂᑦ, ᐱᖃᓯᐅᑎᓪᓗᒋᑦ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᒍᓂ.  

ᐃᓚᖏᑦ ᐅᖃᐅᓯᒃᓴᑦ ᑐᕌᖓᔪᑦ ᐊᒥᓱᕈᖅᐸᓪᓕᐊᔪᑦ ᐃᓄᐃᑦ ᐊᒻᒪᓗ ᐱᕙᓪᓕᐊᑎᑦᑎᒐᓱᐊᕆᐊᓖᑦ ᑮᓇᐅᔭᓕᐅᕈᑎᓂᑦ 

ᓴᖅᑮᔪᖃᕐᓗᓂ ᓈᒻᒪᑦᑐᓂᑦ ᐃᖅᑲᓇᐃᔮᒃᓴᓂᑦ ᓴᖅᑮᔪᖃᕐᓗᓂ ᐃᓐᓇᓵᕐᓄᑦ ᐊᒻᒪᓗ ᑭᕚᒃᓴᑦᑎᒻᓄᑦ: 

 

“...ᑭᖑᕚᒃᓴᕗᑦ ᑮᓇᐅᔾᔭᒃᓴᒋᐊᖃᕋᔭᖅᑐᑦ ᐊᒻᒪ ᐱᐅᔪᒥᒃ ᓈᒻᒪᑦᑐᒥᑦ ᐃᖅᑲᓇᐃᔮᖃᑦᑎᐊᕐᓗᑎᑦ.  ᐊᑕᐅᓯᖅ 

(ᐅᔭᕋᓐᓂᐊᕐᕕᒃ) ᒪᑐᔭᐅᒐᔭᖅᑐᖅ ᐊᒻᒪᓗ ᓄᑖᕐᒥᒃ ᓴᖅᑮᒻᒥᓗᑎᑦ.  ᐃᑲᔪᖅᑐᐃᔭᖅᑐᖅᓯᒪᕗᖓ 

ᑕᕝᕗᙵᖅᓯᒪᓪᓗᖓ.” − ᖃᒪᓂ’ᑐᐊᕐᒥ ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ. 

 



  

 

 
 
 

 

ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ ᔪᕋᐃᓂᐊᑉ ᒥᒃᓵᓄᑦ 

“ᐃᑲᔪᖅᑐᐃᔪᒻᒪᕆᐅᕗᖓ ᐅᔭᕋᓐᓂᐊᕐᕕᒃ ᒪᑐᐃᖅᑕᐅᖁᓪᓗᒍ, ᐃᖅᑲᓇᐃᔮᒃᓴᓂᑦ ᓴᖅᑮᑦᑕᑐᐊᕈᓂ, ᐊᒻᒪᓗ 

ᖃᐅᔾᔨᐊᓚᒃᓯᒪᕗᖓ − ᐱᓗᐊᖅᑐᒥ ᓄᓇᒻᓂᑦ ᐃᓄᐃᑦ ᑕᑯᓯᒪᓕᖅᐸᒃᑲ ᓂᕆᐅᑦᑐᑦ ᑮᓇᖏᑦ 

ᑕᑯᑐᐃᓐᓇᖅᑐᒋᑦ ᖁᕕᐊᓱᓐᓂᖅᓴᐅᓪᓗᑎᓪᓗ, ᑕᐃᒪᐃᑦᑑᕗᑦ.  ᐊᓐᓇᐅᒪᔾᔪᑎᒃᓴᖃᑦᑎᐊᖅᑎᑕᒻᒪᕆᐅᕗᑦ, 

ᐊᒥᓲᓂᖅᓴᐅᓕᖅᑐᑎᑦ ᖃᒧᑕᐅᔭᐃᑦ, ᐊᒻᒪᓗ ᑕᒪᓐᓇ ᑲᔪᓯᓕᖅᐸᑦ ᐅᑕᖅᑭᒍᓐᓇᑦᑎᐊᕈᓐᓃᒻᒪᕆᑉᐳᖓ.” − 

ᖃᒪᓂ’ᑐᐊᕐᒥ ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ. 

 

“ᑭᖑᕚᒃᓴᑎᒻᓂ ᐃᓱᒪᒐᓱᐊᖅᑐᒍᑦ.  ᖃᓄᖅ ᐃᖅᑲᓇᐃᔮᖃᓛᖅᐸᑦ, ᑮᓇᐅᔭᓕᐅᕐᓗᑎᑦ?  ᑲᑎᒪᔾᔪᑎᖃᖅᑐᒍᑦ 

ᑕᒪᔅᓱᒥᖓ ᐱᒻᒪᕆᐊᓗᒻᒥᑦ, ᐊᒻᒪᓗ ᐱᕙᓪᓕᐊᖁᔨᑦᑎᐊᖅᑐᖓ, ᐊᒻᒪᓗ ᒎᑎᒧᑦ ᑕᒪᔅᓱᒥᖓ 

ᖃᐃᑦᑎᔭᐅᓯᒪᕗᒍᑦ.” − ᖃᒪᓂ’ᑐᐊᕐᒥ ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ. 

 

“ᓱᕈᓯᖅᑕᖃᓕᖅᐸᓪᓕᐊᑐᐃᓐᓇᕐᒪᑦ, ᐊᒻᒪᓗ ᐃᖅᑲᓇᐃᔮᒃᓴᑭᓗᐊᖅᑐᑕ ᓄᓇᑉᑎᒻᓂ.  ᑕᐃᒪᐃᒻᒪᑦ ᐃᓄᒃ 

ᐃᖅᑲᓇᐃᔭᖅᑐᖅ ᐃᓕᓐᓂᐊᕇᖅᑐᒧᑦ ᑐᓂᑐᐃᓐᓇᕐᓂᐊᙱᓚᐅᒃ, ᑭᓯᐊᓂᓕ ᐃᓕᓐᓂᐊᕇᖅᑐᑦ 

ᐃᖅᑲᓇᐃᔭᕆᐊᓖᑦ.  ᐊᓂᖃᖅᑐᖓ, ᖃᑕᙳᑎᖃᖅᑐᖓ, ᓄᑲᖅᑎᖅᐹᕋ, ᐊᒻᒪᓗ ᓄᓇᒥᐅᑕᐅᓚᐅᖅᓯᒪᓪᓗᑕ.  

ᒥᑭᒋᔾᔭᕆᐊᖃᑦᑕᔪᒐᓗᐊᕐᒪᑦ, ᑭᓯᐊᓂᓕ ᓄᖅᑲᓚᐅᖅᓯᒪᓪᓗᓂ, ᑲᔪᓯᒍᓐᓇᔪᙱᑦᑐᖅ, ᕿᕕᑦᑐᓂ ᐃᒻᒥᓃᖅᑐᓂ 

ᐃᖅᑲᓇᐃᔮᒃᓴᖅᑕᖃᙱᓐᓂᖓᓄᑦ.  ᐊᓐᓇᐅᒪᓇᓱᐊᕈᓐᓇᐃᓕᒐᑦᑕ ᒥᑭᒋᔾᔭᕐᓗᑕ.  ...ᐃᕐᖑᑕᕗᑦ 

ᐃᖅᑲᓇᐃᔮᖃᕈᒪᓛᖅᑐᑦ, ᐊᒻᒪᓗ ᐊᐱᓗᑎᑦ ᓱᒻᒪᑦ ᓂᖏᐅᕋ ᐃᑲᔪᖅᑐᐃᓐᓂᙱᓚᖅ ᐅᕝᕙᓘᓐᓃᑦ ᐊᖏᕐᓗᓂ 

ᑕᒪᓐᓇ ᐃᓇᑕᐅᓯᒪᔪᒥᑦ.  ᑕᐃᒪᐃᒻᒪᑦ ᒪᑐᐃᖁᕙᕋ ᐅᔭᕋᓐᓂᐊᕐᕕᒃ, ᑖᓐᓇᑑᙱᑦᑐᖅ, ᑭᓯᐊᓂᓕ 

ᖃᓄᐃᑦᑐᑐᐃᓐᓇᑦᑎᐊᖅ ᐃᖅᑲᓇᐃᔮᒃᓴᖅᑖᕈᑎᒋᔭᐅᒍᓐᓇᖅᑐᑦ ᐱᓕᕆᐊᖅ...” − ᖃᒪᓂ’ᑐᐊᕐᒥ ᐃᓄᐃᑦ 

ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ. 

 

“ᐃᖅᑲᓇᐃᔮᒃᓴᖅᑕᖃᙱᑦᑎᓪᓗᒍ ᐃᒥᕋᓚᑦᑐᒡᒍᑕᐅᓲᖑᕗᖅ ᐋᙵᔮᕐᓇᑐᖅᑐᒡᒍᑕᐅᓪᓗᑎᓪᓗ ᓄᓇᓕᐅᔪᓂᑦ 

ᐊᒻᒪᓗ ᓄᒫᓱᓗᐊᓕᖅᑐᑎᑦ ᐋᓐᓂᖅᑎᕆᓲᖑᓪᓗᑎᓪᓗ, ᐱᐅᙱᑦᑐᑦ ᑭᓱᑐᐃᓐᓇᐃᑦ ᐃᓱᒪᒋᔭᑎᑦ 

ᐊᑐᖅᑕᐅᓲᖑᕗᑦ.  ᑐᖁᔪᖃᕐᓂᖅᓴᐅᕙᓕᖅᑐᓂ, ᓲᕐᓗ ᕿᕕᑦᑐᑦ ᐃᒻᒥᓃᖅᑐᑦ ᐊᒻᒪᓗ 

ᑕᐃᒪᐃᖁᔨᙱᒃᑲᓗᐊᕋᒪ...” −ᐃᖃᓗᒃᑑᑦᓯᐊᕐᒥ ᐃᓄᐃᓐᓂᑦ ᑭᒃᑯᑐᐃᓐᓇᕐᓂᑦ ᑲᑎᒪᑎᑦᑎᑎᓪᓗᒋᑦ 

 

ᐊᒥᓱᑦ ᐃᓄᐃᑦ ᐅᖃᖅᑐᑦ ᐃᖅᑲᓇᐃᔮᑦ ᑮᓇᐅᔭᓕᐅᕈᑎᒋᔭᐅᑐᐃᓐᓇᕋᔭᙱᑦᑐᑦ ᑭᓯᐊᓂᓕ ᐃᓛᒃᑰᖓᓗᑎᑦ 

ᐱᔪᓐᓇᕐᓂᖏᓐᓂᑦ ᓇᒻᒥᓂ ᐱᕙᓪᓕᐊᒍᓐᓇᓕᕐᓂᖏᓐᓄᑦ ᒪᑭᒪᔪᓐᓇᓕᖅᑐᑎᑦ ᓴᖅᑮᓲᖑᕗᑦ ᐃᖅᑲᓇᐃᔮᒃᑯᑦ 

ᓇᒻᒥᓂᖃᕐᓂᒃᑯᓪᓘᓐᓃᑦ ᓂᕈᐊᖅᑕᐅᓯᒪᔪᓄᓪᓗ ᐃᑲᔪᕈᑎᒋᔭᐅᕗᖅ ᓴᙱᓂᖅᓴᒥᑦ “ᓂᐱᑖᖅᑐᑎᑦ:” 

“ᐊᕐᕌᓂ ᐱᒋᐊᖅᑎᑦᑎᒃᑲᓐᓂᓚᐅᖅᓯᒪᕗᖓ, ᐊᓯᐊᓂᑦ ᓇᒻᒥᓂᖅᑖᒃᑲᓐᓂᖅᑐᖓ, ᐊᒻᒪᓗ ᑳᓐᑐᕌᒃᑦ−ᑖᖅᑐᖓ 

ᓇᑉᐸᐃᓯᒪᓕᖅᐳᖓ, ᐊᒻᒪᓗ ᒫᓐᓇ ᑳᓐᑐᕌᒃᑦ−ᑖᖅᑎᑕᐅᒃᑲᓐᓂᕐᓂᐊᓕᕆᕗᖓ.  ᑕᒪᓐᓇ ᐃᓅᓯᒻᓄᑦ 

ᐱᐅᓯᕚᓪᓕᖅᑎᑦᑎᓯᒪᓪᓚᕆᑦᑐᖅ.  ᓯᕗᓂᐊᒍᓪᓕ ᐃᒡᓗᖃᓚᐅᖅᓯᒪᙱᓚᖓ, ᒫᓐᓇ ᓇᒻᒥᓂᖅ 

ᐃᒡᓗᖃᓕᖅᑐᖓ, ᐊᒻᒪᓗ ᐱᖓᓱᓂᑦ ᐃᒡᓗᓂᑦ, ᑕᓪᓕᒪᓂᑦ ᑏᕖᖃᓕᖅᑐᖓ, ᐊᒻᒪᓗ ᖃᕋᓴᐅᔭᖃᓕᖅᑐᖓ.  

ᑲᒻᐸᓂᐅᔪᖅ ᐅᕙᒻᓂᑦ ᐃᑲᔪᖅᓯᒪᓂᖃᓕᖅᑐᑦ ᑳᓐᑐᕌᒃᑦ−ᑖᖅᑎᑕᐅᓪᓗᖓ.” − ᖃᒪᓂ’ᑐᐊᕐᒥ ᐃᓄᐃᑦ 

ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ. 

 

“ᐃᓄᐃᑦ ᐃᓛᒃᑰᖓᓪᓗᑎᑦ ᒪᑭᒪᔪᓐᓇᑦᑎᐊᖅᐸᓚᐅᖅᓯᒪᔪᑦ ᐊᒻᒪ ᒫᓐᓇ ᒐᕙᒪᒃᑯᓐᓂᑦ 

ᑕᑎᖃᕋᓱᐊᖃᑦᑕᕐᓂᑰᕗᒍᑦ, ᐊᒻᒪᓗ ᓈᓚᒃᑕᐅᔪᓐᓇᙱᓚᑎᑦ ᑕᑎᖃᓗᐊᕌᓗᒃᑯᕕᑦ ᓱᒃᑯᐊᕿᓂᑦ 

ᐊᓐᓇᐅᒪᔾᔪᑎᒋᖃᑦᑕᕐᓗᒋᑦ.  ᑕᐃᒪᐃᓕᐅᑐᐃᓐᓇᕐᓗᓂ ᓱᒃᑯᐊᕿᑐᐃᓐᓇᖃᑦᑕᕐᓗᓂ ᐃᓅᓯᕆᔭᐅᔪᒪᙱᑦᑐᖅ 

ᐃᓄᒻᒧᑦ ᐅᕙᑦᑐᑦ.  ᓈᓚᒃᑕᐅᔪᒪᒐᑦᑕ, ᑭᓯᐊᓂᓕ ᒐᕙᒪᒃᑯᑦ ᐅᕙᑉᑎᒻᓂ ᓈᓚᔾᔮᙱᑦᑐᑦ ᑕᑎᒋᑐᐃᓐᓇᕈᑦᑎᒍ 

ᓲᕐᓗ ᓱᒃᑯᐊᕿᖃᑦᑕᕐᓂᒃᑯᑦ.  ᐅᐱᒍᓱᒃᑳᓘᒐᑦᑕ ᐃᓅᓪᓗᑕ, ᐊᒻᒪᓗ ᓯᕗᒧᐊᒍᒪᒐᑦᑕ.” − ᐃᖃᓗᒃᑑᑦᓯᐊᕐᒥ 

ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ 

 



  

 

 
 
 

 

ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ ᔪᕋᐃᓂᐊᑉ ᒥᒃᓵᓄᑦ 

ᐊᓯᐊᒍᑦ ᐊᓐᓇᐅᒪᔾᔪᑎᖃᕋᓱᐊᕐᓗᓂ ᑮᓇᐅᔭᓕᐅᕈᑎᖃᕈᓐᓇᕈᑏᑦ 

ᐃᓕᓴᕆᔭᐅᒍᒪᓂᖅ ᐊᓐᓇᐅᒪᔾᔪᑎᖃᕋᓱᐊᕈᑎᖃᕆᐊᖃᕐᓂᕐᒧᑦ ᐱᕕᖃᕐᓗᑎᑦ, ᐃᓱᒫᓘᑎᖃᐅᖅᑐᑦ ᔪᕋᐃᓂᐊᒻ 

ᐅᔭᕋᓐᓂᐊᖅᑕᐅᓂᖓᓂᑦ, ᐊᒥᓱᑦ ᐅᖃᐅᓯᖃᓚᐅᖅᑐᑦ ᐊᓯᖏᓐᓂᑦ ᓴᖅᑮᒍᓐᓇᕐᓂᖏᓐᓂᑦ ᐃᖅᑲᓇᐃᔮᒃᓴᓂᑦ ᐊᒻᒪᓗ 

ᐃᑲᔪᖅᑐᐃᓗᑎᑦ ᐱᕙᓪᓕᐊᓂᕐᒥᑦ.  ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓ ᑖᓐᓇᑑᙱᒻᒪᑦ ᐊᑐᐃᓐᓇᐅᒪᔪᖅ.  ᑖᒃᑯᐊ 

ᐅᖃᐅᓯᒃᓴᐃᑦ ᒪᕐᕉᓐᓄᒃ ᐱᔾᔪᑏᓐᓄᒃ ᐊᕕᑕᐅᔪᓐᓇᖅᑐᑦ.  ᓯᕗᓪᓕᖅᓄᓇᒦᙶᖓᔪᓂᑦ ᐊᐅᓚᔪᓐᓇᐅᑎᒧᑦ ᐊᑐᕋᒃᓴᓂᑦ 

ᐱᑕᖃᐅᖅᑐᐊᓘᒻᒪᑦ ᓄᓇᕗᒥ ᐊᒻᒪᓗ ᐊᓯᖏᑦ ᐅᔭᕋᓐᓂᐊᕐᕖᑦ ᓴᖅᑮᒐᔭᖅᑐᑦ ᐃᖅᑲᓇᐃᔮᒃᓴᓂᑦ 

ᐃᖅᑲᓇᐃᔮᖃᒃᓴᐃᓐᓇᖅᑎᑦᑎᙱᑦᑐᓂᑦ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓᓂᑦ ᐊᓯᖃᕐᒥᒻᒪᑦ.  ᐅᑯᐊ ᐆᑦᑑᑏᑦ 

ᐅᖃᐅᓯᒃᓴᐅᓚᐅᖅᑐᓄᑦ ᐊᓯᑕᖃᕐᓂᖓᓄᑦ ᐱᕙᓪᓕᐊᒍᑎᖃᕋᓱᐊᕐᓗᓂ: 

 

“ᐃᖅᑲᓇᐃᔮᒃᓴᖅᑕᖃᙱᒻᒪᑦ, ᐃᖅᑲᓇᐃᔭᕐᕕᒃᓴᒥᓪᓗ, ᑕᒪᓐᓇ ᑲᔪᓯᖁᓕᖅᐸᕋ...ᑭᓯᐊᓂᓕ...ᐊᓯᐊᓂᑦ 

ᐱᓕᕆᐊᖅᑕᖃᖔᕈᓐᓇᑐᒃᓴᐅᔪᖅ ᑲᔪᓯᒍᓐᓇᖅᑐᒥᑦ ᐊᑦᑕᓇᙱᓂᖅᓴᒥᑦ.” − ᖃᒪᓂ’ᑐᖃᕐᒥ ᐃᓄᓐᓂᑦ 

ᑭᒃᑯᑐᐃᓐᓇᕐᓂᑦ ᑲᑎᒪᑎᑦᑎᑎᓂᖃᖅᑎᓪᓗᒋᑦ 

 

“...ᐊᓯᖏᓐᓂᑦ ᐱᕕᑕᖃᕈᓐᓇᑐᒃᓴᐅᕗᑦ, ᔪᕋᐃᓂᐊᒻᑐᐃᓐᓇᐃᙱᑦᑐᒥᑦ.  ᐊᓯᖏᑦ ᓲᕐᓗ ᒎᓗ ᐊᒻᒪᓗ 

ᐄᔭᒐᕐᓅᖓᒍᓐᓇᖅᑐᓂᑦ... ᐃᓄᐃᑦ ᐃᖅᑲᓇᐃᔮᖃᖁᒐᓗᐊᖅᐸᒃᑲ, ᑭᓯᐊᓂᓕ ᐊᓯᐊᓂᖔᖅ 

ᔪᕋᐃᓂᐊᒻᖑᙱᑦᑐᒥᑦ.” − ᖃᒪᓂ’ᑐᐊᕐᒥ ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ. 

 

“ᐊᑦᑕᓇᕐᓂᖏᑦ ᔪᕋᐃᓂᐊᒻ ᑕᐅᕗᖓᓕᒫᖅ ᐃᓱᒪᕿᑦᑐᒨᖓᒍᓐᓇᕐᒪᑕ.  ᐊᑭᕋᖅᑐᙱᑦᑕᕋ ᐅᔭᕋᓐᓂᐊᕐᓂᖅ.  

ᐅᔭᕋᓐᓂᐊᕐᓂᖅ ᐃᖅᑲᓇᐃᔮᒃᓴᓂᑦ ᓴᖅᑮᓲᖑᕗᑦ, ᑮᓇᐅᔭᓕᐅᕈᑕᐅᒍᓐᓇᖅᑐᓂ ᓴᖅᑭᕋᒃᓴᓂᓪᓗ ᐊᒻᒪᓗ 

ᐱᖁᑎᕐᔪᐊᕐᓂᑦ ᑭᓯᐊᓂᓕ ᔪᕋᐃᓂᐊᒻ ᓄᓇᕗᒦᖁᙱᑕᕗᑦ!” − ᐃᖃᓗᓐᓂ  ᐃᓄᐃᑦ ᑭᒃᑯᑐᐃᓐᓇᐃᑦ 

ᑲᑎᒪᑎᑕᐅᓂᖏᑦ. 

 

“ᐊᓯᖏᓐᓂᑦ ᓄᓇᒦᙶᖅᑐᓂᑦ ᐱᑕᖃᐅᕐᒥᒻᒪᑦ ᐅᔭᕋᓐᓂᐊᕋᒃᓴᓂᑦ.  ᔪᕋᐃᓂᐊᒻ ᐅᔭᕋᓐᓂᐊᖅᑕᐅᖁᙱᑕᕋ!” − 

ᐃᑭᐊᖅᑭᕕᒃᑯᑦ ᑐᓂᔭᒥᓂᖅ 

 

“ᓄᓇᕗᑦ ᔪᕋᐃᓂᐊᒻᒥᑦ ᑲᒪᒋᐊᖃᖅᑎᑦᑎᙲᓐᓇᕆᐊᓕᒃ ᖃᓄᓕᒫᖅ ᐊᒻᒪᓗ ᐱᓕᕆᐊᖃᖔᓕᕐᓗᑎᑦ 

ᐊᓯᖏᓐᓂᑦ ᐅᔭᕋᓐᓂᐊᕋᒃᓴᓂᑦ ᑲᒪᒋᔭᐅᔭᕇᖅᑐᓂᑦ.  ᑕᒪᒃᑯᐊ ᐱᒋᐊᕈᑎᒋᓗᒋᑦ ᐊᒻᒪᓗ 

ᐱᓕᕆᐊᕆᑦᑎᐊᕐᓗᒋ13 ᖃᓄᓕᒫᖅ ᐱᑦᑎᐊᕈᓐᓇᕐᓂᓕᒫᒃᑯᑦ ᑲᒪᒋᔭᐅᓗᑎᑦ, ᐊᕙᑎ, ᓂᐅᕐᕈᑎᒃᓴᑦ 

ᐃᓕᖅᑯᓯᒃᑯᓪᓗ.  ᐱᒋᐊᕐᓗᓯ ᑕᒪᒃᑯᓂᖓ ᐱᖓᓱᓂᑦ ᐱᒋᐊᕈᑎᒋᓗᒋᑦ ᑲᒪᒋᓕᕐᓗᒋᑦ − ᒥᐊᑐᓐᒃ, ᕚᐸᓐᓛᓐ 

(ᑲᔪᓯᔪᓐᓇᖅᑐᖅ), ᒥᓕᐊᑏᓐ (ᑲᔪᓯᔪᓐᓇᖅᑐᖅ).” − − ᐃᑭᐊᖅᑭᕕᒃᑯᑦ ᑐᓂᔭᒥᓂᖅ 

 

ᐅᖃᐅᑕᐅᔭᕆᐊᖃᕆᕗᕐᓗ ᑕᐃᒪ ᑕᕝᕙᓂ, ᐊᓯᐊᓂᑦ ᑕᐅᑐᖔᕐᓗᓂ ᐅᖃᐅᓯᖃᖅᑐᖃᓚᐅᖅᑐᖅ ᐃᓄᒻᒧᑦ ᐊᑐᖁᔨᔪᖅ 

ᓄᓇᕗᑦ ᑲᔪᓯᒋᐊᖃᕐᒪᑦ ᔪᕋᐃᓂᐊᒻ ᐅᔭᕋᕐᓂᐊᖅᑕᐅᓂᖓᓂᑦ ᐊᕝᕕᐊᕈᑎᖃᖅᑎᑕᐅᑉᐸᑦ ᐊᒃᓱᕈᕐᓇᖅᑐᒦᑐᐃᓐᓇᕋᔭᕐᒪᑕ: 

 

“ᑲᓇᑕᑉ ᐱᕙᓪᓕᐊᓂᖓ ᑐᙵᕕᖃᕐᒪᑦ ᓄᓇᒦᙶᖅᑐᓂᑦ ᐊᒻᒪᓗ ᓄᓇᕗᑦ ᐱᕙᓪᓕᐊᖃᑕᐅᒍᒪᒍᓂ 

ᐱᒋᐊᕆᐊᖃᖅᑐᒍᑦ ᓴᓇᓗᑕ ᐊᑐᕋᒃᓴᓂᑦ ᓄᓇᕐᔪᐊᑉ ᐱᔪᒪᔭᖏᓐᓂᑦ ᐊᒻᒪᓗ ᓄᓇᒦᑦᑐᓂᑦ ᐊᑐᕋᒃᓴᓂᑦ 

ᐱᑕᖃᐅᕋᑦᑕ ᓄᓇᑉᑎᒻᓂ ᑕᒪᓐᓇ ᑲᔪᓯᒍᑎᒋᓗᒍ.  ᐋᒡᒑᕐᓂᕈᑦᑕ ᔪᕋᐃᓂᐊᒻᒧᑦ ᑭᖑᓪᓕᖅ ᑕᐃᒪ 

ᐋᒡᒑᖅᑕᐅᒐᔭᕆᕙ, ᒎᓗ?  ᑕᐃᒪᓐ? ᓴᕕᕋᔭᐅᔭᖅ? ᐊᓯᖏᓪᓗ.  ᑕᒪᐃᓐᓂᓕᒫᑦᑎᐊᖅ ᐱᐅᔫᓂᖃᐅᖅᑐᑦ 

ᐱᐅᙱᑦᑐᒡᒍᑕᖏᓪᓗ.”  − ᐃᑭᐊᖅᑭᕕᒃᑯᑦ ᑐᓂᔭᒥᓂᖅ 

 

ᑭᖑᓪᓕᖅ ᐅᖃᐅᓯᐅᔪᑦ ᐱᔾᔪᑏᑦ ᐊᓯᐊᒍᑦ ᐊᓐᓇᐅᒪᓇᓱᐊᕈᑎᑖᕈᓐᓇᕋᑦᑕ ᐅᔭᕋᓐᓂᐊᕐᕕᒻᒥ. 

“ᑖᓐᓇ ᐱᓕᕆᐊᖅ ᐱᖁᑎᑐᐊᕆᙱᓇᑦᑎᒍ ᐅᑭᐅᖅᑕᖅᑐᒥ... ᓱᒻᒪᑦ ᑮᓇᐅᔭᔅᓯᖕᓂᑦ ᐊᑐᖔᙱᓚᓯ 

ᒪᑭᒪᔾᔪᑎᖃᕈᓐᓇᖅᑐᓂᑦ ᐱᕙᓪᓕᐊᒍᑎᒃᓴᓂᑦ, ᓲᕐᓗ ᐊᑐᖔᖅᑎᑦᑎᒐᓱᐊᕐᓗᓯ 

ᐊᐅᓪᓚᐅᔾᔨᖃᑦᑕᕐᓂᒃᑯᑦ−ᐳᓚᕋᖅᑐᓕᕆᓂᕐᒥᑦ?  ᐅᕝᕙᓘᓐᓃᑦ ᑮᓇᐅᔭᓂᑦ ᐊᑐᖔᕈᓐᓇᕆᓪᓗᓯ ᐱᓕᒻᒪᒃᓴᐃᓗᓯ 

ᐃᓕᓐᓂᐊᖅᑎᑦᑎᖔᕐᓗᓯ ᐱᖅᑯᓯᑐᖃᕐᒥᑦ...ᐅᕙᑉᑎᒻᓄᑦ ᐱᑕᖃᕐᓂᖅᓴᐅᕗᖅ ᐊᓯᖏᓐᓂᑦ ᓄᓇᑉᑎᒻᓄᓪᓗ.  



  

 

 
 
 

 

ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ ᔪᕋᐃᓂᐊᑉ ᒥᒃᓵᓄᑦ 

ᖃᓄᑎᒋᓪᓚᑦᑖᖅ ᖃᐅᔨᒪᕕᑕ ᑕᒪᓐᓇ ᐱᓕᕆᐊᑉ ᒥᒃᓵᓄᑦ, ᐅᖃᐅᑕᐅᓪᓗᓂ ᓴᓗᒪᔪᑯᓘᒻᒪᑦ ᐊᒻᒪᓗ 

ᐱᐅᔪᐊᓘᓪᓗᓂ.  ᖁᓚᕐᓇᙱᑦᑐᖅ ᓇᓗᓇᙱᑦᑐᖅ ᐃᖅᑲᓇᐃᔮᖃᕆᐊᖃᕋᑉᑕ, ᑐᑭᓯᔭᕋ ᑕᒪᓐᓇ, ᑭᓯᐊᓂᓕ 

ᐊᓯᖏᓐᓂᑦ ᓇᓖᕌᕈᑎᒃᓴᓂᑦ ᕿᒥᕐᕈᓯᒪᕕᑕ?” − ᖃᒪᓂ’ᑐᐊᕐᒥ ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ. 

 

“ᔪᕋᐃᓂᐊᒻ ᓇᓗᖅᑯᑎᒋᕙᕋ, ᖃᐅᔨᒪᔪᖓ ᐊᓯᐊᒍᖔᖅ ᑮᓇᐅᔭᓕᐅᕋᓱᐊᕈᓐᓇᕋᑦᑕ...” − ᖃᒪᓂ’ᑐᐊᕐᒥ ᐃᓄᐃᑦ 

ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ.  

 

“ᐊᓯᐊᒍᖔᖅ ᑮᓇᐅᔭᓕᐅᕋᓱᐊᕈᓐᓇᖅᑐᒍᑦ, ᑭᓯᐊᓂᓕ ᐊᑐᖃᑦᑕᕈᓐᓃᖅᑕᕗᑦ 

ᑮᓇᐅᔭᓕᐅᕈᑎᒋᔾᔪᑎᒋᔪᓐᓇᖅᑕᕗᑦ ᕿᑐᕐᖓᕗᑦ ᐊᑐᕈᒪᙱᒻᒪᒋᑦ, ᐅᑎᕈᓐᓇᙱᑦᑐᒍᑦ ᐃᓕᖅᑯᓯᑐᖃᖅᑎᓐᓄᑦ, 

ᐃᓱᒪᒃᓴᖅᓯᐅᕈᑎᖃᕆᐊᖃᖅᑐᒍᑦ ᑭᖑᕚᕗᑦ ᖃᓄᖅ ᑮᓇᐅᔭᓕᐅᕈᑎᒃᓴᖃᓛᕐᒪᖔᕐᒥᒃ, 

ᐅᔭᕋᓐᓂᐊᕐᓂᒃᑯᑑᙱᑦᑐᖅ, ᑭᓯᐊᓂᓕ ᐊᓯᐊᒍᑦᑕᐅᖅ ᐊᓐᓇᐅᒪᔾᔪᑎᒃᓴᓕᐅᕈᑎᖃᕆᐊᖃᖅᑐᑦ.  

ᐃᓱᒪᓕᐅᕈᑎᔾᔮᙱᑕᕗᑦ, ᓇᒻᒥᓂᖅ ᐃᓐᓇᕈᕈᑎᑦ ᐃᓱᒪᓕᐅᕈᓐᓇᕋᔭᖅᑐᑦ, ᑮᓇᐅᔭᓕᐅᕈᓐᓇᕈᑎᑦ ᐊᒻᒪᓗ 

ᐃᑲᔪᕐᓗᑎᑦ ᓄᓇᒥ ᑕᐅᑐᑦᑕᐅᒍᓐᓇᖅᑐᖅ ᑕᒪᓐᓇ ᐱᐅᔫᓗᓂ.” − ᖃᒪᓂ’ᑐᐊᕐᒥ ᐃᓄᐃᑦ ᑭᒃᑯᑐᐃᓐᓇᐃᑦ 

ᑲᑎᒪᑎᑕᐅᓂᖏᑦ. 

 

“ᐃᓅᓪᓗᑕ ᐅᑉᐱᕈᓱᒋᐊᖃᙱᓪᓚᑦᑖᖅᑐᒍᑦ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓ ᐃᖅᑲᓇᐃᔮᕐᓂᑦ ᓴᖅᑮᒐᔭᕐᒪᑦ 

ᐅᕙᑉᑎᒻᓄᑦ, ᑭᓯᐊᓂᓕ ᖃᓪᓗᓈᖔᓂᑦ ᓄᓇᑦᑎᓐᓅᖔᖅᑎᑦᑎᒐᔭᖅᑐᑦ “ᖃᐅᔨᒪᔨᐅᓂᕋᕐᓗᑎᑦ”, ᑭᓯᐊᓂᓕ 

ᐱᔪᒪᓂᖃᖅᑎᑦᑎᔾᔮᙱᑦᑐᖅ ᐃᓄᓐᓂᑦ ᐃᖅᑲᓇᐃᔮᕐᓂᑦ ᓴᖅᑮᔪᖃᕐᓗᓂ ᒪᑭᒪᔪᓐᓇᕐᓗᓂᓗ 

ᑕᒪᓐᓇ...ᓄᓇᒦᙶᖅᑐᓂᑦ ᐅᔭᕋᓐᓂᐊᕐᓗᓂ ᐊᑲᐅᙱᓕᐅᕈᑎᖏᑦ ᐃᓅᖃᑎᒌᑦ ᐋᖅᑭᒃᑕᐅᔾᔮᙱᑦᑐᖅ, 

ᑭᓯᐊᓂᓕ ᐊᑲᐅᙱᓕᐅᕈᑎᑖᖅᑎᑦᑎᒃᑲᓐᓂᕈᑎᒋᔭᐅᓂᐊᖅᑐᖅ ᑮᓇᐅᔭᓕᐅᕈᑎᖃᕋᓱᐊᑐᐃᓐᓇᖅᑐᓂᑦ 

ᑕᒪᐅᙵᖅᑐᖃᑐᐃᓐᓇᕐᓗᓂ ᐊᒻᒪᓗ ᐃᓅᓯᖏᓐᓂᑦ ᐃᓕᖅᑯᓯᖏᓐᓂᑦ ᐊᑐᕆᐊᖃᓕᖅᑎᑦᑎᓗᑎᑦ, ᐊᒻᒪᓗ 

ᓄᓇᑦᑎᓐᓅᖓᙱᓂᖅᓴᐅᑎᑦᑎᒐᔭᖅᑐᓂ.  ...ᐅᔭᕋᓐᓂᐊᕐᕕᒻᒥ ᐃᖅᑲᓇᐃᔭᕐᓗᓂ 

ᖃᓂᓪᓕᑲᓐᓂᖅᑎᑦᑎᔾᔮᙱᑦᑐᖅ ᑭᓇᐅᒍᒪᓂᑉᑎᒻᓂ ᐃᓅᓪᓗᑕ, ᓯᒃᑭᑖᖅᑎᑦᑎᒍᑎᒋᔭᐅᑐᐃᓐᓇᕋᔭᖅᑐᖅ 

ᖃᑦᑏᓐᓇᑯᓗᓐᓄᑦ ᐃᓄᓐᓄᑦ ᕿᓚᒥᐅᔪᒧᑦ, ᐊᓯᖏᑦ ᐃᓄᐃᑦ ᐊᒃᓱᕈᕈᑎᖃᑐᐃᓐᓇᕐᓗᑎᓪᓗ ᑕᒪᒃᑯᓂᖓ 

ᓴᖅᑭᖅᑐᓂᑦ ᓂᐱᖃᙱᑦᑎᑕᐅᓗᑎᓪᓗ.”   − ᐃᑭᐊᖅᑭᕕᒃᑯᑦ ᑐᓂᔭᒥᓂᖅ  

ᐊᐅᓚᑕᐅᓂᖓ ᓱᑲᓐᓂᖓᑕ ᐱᕙᓪᓕᐊᓂᑉ 

ᐊᖏᑎᒋᓂᖓ ᓱᑲᓐᓂᖓᓗ ᐱᕙᓪᓕᐊᓂᑉ ᐅᖃᐅᑕᐅᓚᐅᕆᕗᖅ ᒪᕐᕉᓐᓄᒃ ᐃᓅᓐᓄᒃ ᐅᖃᐅᔾᔨᔪᒥᓂᐅᓪᓗᑎᑦ 

ᐃᓱᒪᒋᔭᒥᓂᑦ ᐃᑭᐊᖅᑭᕕᒃᑯᑦ.  ᐊᑕᐅᓯᖅ ᓄᓇᕗᒥᐅᑕᐅᓚᐅᖅᓯᒪᔪᖅ ᐅᖃᖅᑐᒥᓂᐅᓪᓗᓂ ᐊᖏᑎᒋᓂᖓ ᑭᒡᒐᕕᒃ 

ᐱᓕᕆᐊᕆᔭᐅᔪᒪᔪᑉ ᑐᑭᖃᖅᑐᖅ ᐃᖅᑲᓇᐃᔭᖅᑏᑦ ᖃᓪᓗᓈᓃᙶᖅᑐᑦ ᑕᐅᕗᙵᖅᑎᑕᐅᑐᐃᓐᓇᕋᔭᕐᒪᑕ.  

ᐋᖅᑮᒍᓐᓇᕋᓱᒋᑦᑎᔪᖅ ᑖᓐᓇ ᐃᓄᒃ ᓄᓇᕗᑦ ᒐᕙᒪᖏᑦ ᐊᐅᓚᑦᑎᒍᑎᑦ ᓱᑲᓐᓂᖓᓂᑦ ᐱᕙᓪᓕᐊᒍᑎᖓᑕ ᓄᓇᕗᒥᐅᑕᐃᑦ 

ᐱᔪᓐᓇᕐᓂᖏᑦ ᐃᓕᑉᐸᓪᓕᐊᓂᖏᑦ ᒪᓕᓪᓗᒋᑦ: 

“ᓄᓇᕗᑦ ᒐᕙᒪᖏᑦ ᐱᓕᕆᐊᖃᓪᓗᐊᖅᑐᒃᓴᐅᕗᑦ ᐋᖅᑮᓗᑎᑦ ‘ᓱᑲᓐᓂᖓᓂᖏᑦ ᐱᕙᓪᓕᐊᓂᑉ’ 

ᐊᑐᐊᒐᓕᐅᕐᓗᑎᑦ ᑕᒪᐃᓐᓂᑦ ᐅᔭᕋᓐᓂᐊᕐᕕᓕᒫᓂᑦ, ᔪᕋᐃᓂᐊᒻᑐᐃᓐᓇᒨᙱᑦᑐᖅ.  ᑕᒪᓐᓇ ᐱᔾᔪᑎᐅᔪᖅ 

ᔪᕋᐃᓂᐊᒻᑐᐊᕌᓗᒻᒧᑦ ᑐᕌᖓᔪᒃᓴᐅᙱᓚᖅ ᑭᓯᐊᓂᓕ ᖃᓄᑎᒋ, ᖃᖓᒃᑯᑦ ᐊᒻᒪᓗ ᓇᒥ ᑲᒪᒋᔭᒃᓴᕆᕙᖏᑦ 

ᓄᓇᕗᑦ ᒐᕙᒪᒃᑯᑦ.”− ᐃᑭᐊᖅᑭᕕᒃᑯᑦ ᑐᓂᔭᒥᓂᖅ  

 

ᐊᓯᐊᑦᑕᐅᖅ ᐃᑭᐊᖅᑭᕕᒃᑯᑦ ᑐᓂᓯᔪᒥᓂᖅ ᑎᑎᕋᖅᓯᒪᔭᖏᓐᓂᑦ ᑕᐃᒫᒃᓴᐃᓐᓇᐸᓗᒃ ᑕᐅᑦᑐᖃᖅᑐᖅ.  “ᐅᔭᕋᓐᓂᐊᕈᒪᔪᑦ 

ᐊᒥᓲᕗᑦ ᓯᕗᓂᒃᓴᖓᓂ ᓄᓇᕗᒥ ᐱᕙᓪᓕᐊᑎᑦᑎᒍᓐᓇᖅᑐᑦ ᓄᓇᕗᒥᐅᑕᕐᓄᑦ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᙱᒃᑲᓗᐊᕈᓂ.” 

− ᐃᑭᐊᖅᑭᕕᒃᑯᑦ ᑐᓂᔭᒥᓂᖅ  ᐱᖓᔪᐊᓪᓗ ᑎᑎᕋᖅᑐᒥᓂᖅ ᐅᖃᖅᑐᖅ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓ 

ᐃᑲᔫᑎᖃᕋᔭᖅᑐᖅ ᐃᓚᖓᒍᑦ, ᐱᓕᕆᐊᕆᔭᐅᒍᒪᔪᖅ “ᐊᖏᓗᐊᖅᑐᐊᓘᕗᖅ, ᓱᑲᓗᐊᖅᑐᓂ.” ᑖᓐᓇ ᐃᓄᒃ ᐅᖃᖅᑐᖅ 

ᐊᑐᖔᖅᑕᐅᒍᓂ ᐃᒪᓐᓇ ᐱᐅᓂᖅᓴᐅᒐᔭᕐᒪᑦ ᒥᑭᔪᒥᑦ ᐱᒋᐊᕈᑎᖃᕐᓗᑎᑦ “ᖃᐅᔨᓴᕐᓗᑎᑦ ᖃᓄᑎᒋ ᐊᑦᑐᐃᓂᖃᕋᔭᕐᒪᖔᖅ 

ᐊᕙᑎᒥ ᐊᒻᒪᓗ ᓂᕐᔪᑎᓂᑦ.” − ᐃᑭᐊᖅᑭᕕᒃᑯᑦ ᑐᓂᔭᒥᓂᖅ  



  

 

 
 
 

 

ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ ᔪᕋᐃᓂᐊᑉ ᒥᒃᓵᓄᑦ 

ᐅᑎᕐᕕᐅᔪᑦ ᑮᓇᐅᔭᓕᐊᖑᔪᓄᑦ ᑲᒻᐸᓂᐅᔪᓄᑦ ᐊᒻᒪᓗ ᑖᒃᓯᔅᑎᒍᑦ ᐊᑭᓕᐅᑎᒋᔭᐅᔪᑦ 

ᐃᓕᐅᖅᑲᖅᑕᐅᓂᖏᑦ ᑐᓂᓯᔭᐅᖃᑦᑕᕆᐊᖃᕋᔭᖅᑐᑦ ᑮᓇᐅᔭᓕᐅᕈᑕᐅᔪᑦ ᐃᓚᖏᑦ ᐅᔭᕋᓐᓂᐊᕐᓂᕐᒦᙶᖅᑐᓂᑦ 

ᐅᖃᐅᑕᐅᓚᐅᖅᑐᖅ ᖃᒪᓂ’ᑐᐊᕐᒥ ᑲᑎᒪᑎᑦᑎᓪᓗᑎᑦ ᐃᓄᒻᒧᑦ ᐃᓱᒪᔪᖅ ᖃᓄᖅ ᓄᓇᕗᑦ ᑐᙵᕕᒃ ᑎᒥᖓ 

ᑐᓂᐅᖅᑲᐃᒐᔭᕐᒪᖔᖅ ᑮᓇᐅᔭᓂᑦ ᐊᒻᒪᓗ ᐊᕕᑦᑐᖅᑕᐅᒐᔭᕐᒪᖔᖅ ᑭᒃᑯᓕᒫᕐᓄᑦ ᓄᓇᓕᐅᔪᒥ, 

“ᓇᒻᒥᓂᖁᑎᓕᑑᙱᑦᑐᓄᑦ ᓄᓇᓕᓐᓂ, ᐅᕝᕙᓘᓐᓃᑦ ᐃᖅᑲᓇᐃᔭᖅᑎᑑᙱᑦᑐᓄᑦ.” 

 

ᑕᐅᑐᑦᑐᖃᖅᓯᒪᒋᕗᖅ ᐅᖃᐅᑕᐅᓪᓗᓂᓗ ᓄᓇᕗᑦ ᑮᓇᐅᔭᓂᑦ ᐱᕙᙱᓐᓂᖏᓐᓄᑦ ᐅᔭᕋᓐᓂᐊᖅᑕᐅᔪᓃᙶᖅᑐᓂᑦ 

ᑮᓇᐅᔭᓕᐅᕈᑎᒋᔭᐅᔪᓂᑦ, ᓄᓇᕗᑦ ᑮᓇᐅᔭᖅᑎᒍᑦ ᐱᓗᐊᕌᓗᒃᑲᔭᙱᑦᑐᖅ ᐅᔭᕋᓐᓂᐊᕈᑎᐅᔪᓂᑦ:”...ᑕᒪᐃᓐᓂᑦ ᑮᓇᐅᔭᑦ 

ᐋᑐᕚᒨᖅᑲᖅᑕᐅᑐᐃᓐᓇᕋᔭᖅᑐᑦ ᑮᓇᐅᔭᓂᑦ ᑐᒃᓯᕋᑐᐃᓐᓇᕋᔭᕆᓪᓗᑕ...”  ᐊᓯᖏᑦ, ᑭᓯᐊᓂᓕ, ᑐᑭᓯᔪᑦ 

ᐅᔭᕋᓐᓂᐊᕐᓂᕐᒦᙶᖅᑐᑦ ᐱᕙᓪᓕᐊᒍᑏᑦ ᐃᑲᔪᕈᓐᓇᕋᓱᒋᔭᐅᓪᓗᑎᑦ ᑭᕙᓪᓕᕐᒥᐅᓄᑦ ᐊᒻᒪᓗ ᓄᓇᕗᓕᒫᕐᒧᑦ ᓄᑖᕐᓂᑦ 

ᐱᙳᐊᕐᕕᑖᖅᑎᑦᑎᓗᑎᑦ ᐊᓐᓂᑭᑦᑐᐊᕐᔪᕝᕕᓂ ᐊᓯᖏᓐᓂᓪᓗ ᐃᒡᓗᕐᔪᐊᕐᓂᑦ. 

ᐱᓕᒻᒪᒃᓴᐃᓂᖅ ᐊᒻᒪᓗ ᐃᓕᓐᓂᐊᖅᑎᑦᑎᓂᖅ 

ᐱᒻᒪᕆᐅᓂᕋᖅᑕᐅᖃᑦᑕᓚᐅᖅᐳᖅ ᐃᓕᓐᓂᐊᕐᓂᖅ ᐊᒥᓱᓄᑦ ᐃᓄᓐᓄᑦ, ᐃᓄᐃᑦ ᐃᖅᑲᓇᐃᔮᖅᑖᕈᓐᓇᕋᔭᕐᒪᖔᑕ 

ᐅᔭᕋᓐᓂᐊᕐᓂᓕᕆᓂᕐᒧᑦ ᐱᓕᕆᐊᕆᔭᐅᔪᓄᑦ, ᐊᒻᒪᓗᑦᑕᐅᖅ ᓇᒻᒥᓂ ᐃᓕᓐᓂᐊᕈᒪᔭᒥᓂᑦ 

ᐃᓕᓐᓂᐊᕋᒃᓴᖅᑕᖃᖁᔭᐅᓪᓗᑎᑦ.  ᐊᑕᐅᓯᖅ ᑲᑎᒪᖃᑕᐅᔪᖅ ᐅᖃᓚᐅᖅᑐᖅ ᑐᑭᓯᐅᒪᓂᖓᓂᑦ 

ᐃᓕᓐᓂᐊᖅᑐᖃᓚᐅᕐᓗᓂ ᐱᕕᑕᖃᕆᐊᖃᕐᒥᒻᒪᑦ ᐊᒻᒪᓗᑦᑕᐅᖅ ᐃᓕᓐᓂᐊᕈᓐᓇᕆᐊᖃᖅᑐᑎᑦ: 

“ᐃᑲᔪᑐᐃᔨᐅᒐᒪ ᐃᓕᓐᓂᐊᕐᓂᕐᒥᒃ, ᐊᒻᒪᓗ ᒫᓐᓇ ᐱᕕᖃᓕᕋᑦᑕ ᐅᓪᓗᒥᐅᔪᖅ ᐃᓕᑉᐹᓪᓕᕐᓗᑕ, ᑕᒪᓐᓇ 

ᐊᓐᓇᐃᑐᐃᓐᓇᕆᐊᖃᙱᓚᕗᑦ... ᑕᒪᓐᓇ ᓄᑖᕐᓂᑦ ᓴᖅᑮᒍᓐᓇᖅᑐᖅ ᐃᓕᓐᓂᐊᕈᑎᒃᓴᓂᑦ ᐃᓐᓇᓵᕐᓄᑦ.”  − 

ᖃᒪᓂ’ᑐᐊᕐᒥ ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ. 

 

“ᓂᕆᐅᑦᑎᐊᑐᐃᓐᓇᓲᖑᕙᓪᓚᐃᒐᑦᑕ ᐅᐸᓗᖓᐃᕋᓱᐊᖅᑐᒋᓪᓗ ᐃᓐᓇᓵᑦ ᐱᕕᖃᕐᓂᖅᓴᐅᖁᓪᓗᒋᑦ 

ᓯᕗᓂᑦᑎᓐᓂ ᐊᒻᒪᓗ ᐅᔭᕋᓐᓂᐊᕐᓂᖅ ᑕᐃᒪᓐᓇ ᐱᕕᖃᖅᑎᐊᖅᑎᑦᑎᒍᓐᓇᕐᒪᑦ.  ᐱᓕᒻᒪᓴᕐᓂᖅ 

ᐃᓕᓐᓂᐊᕐᓂᕐᓗ ᐊᑐᐃᓐᓇᐅᒪᒍᓐᓇᓕᓲᑦ ᐅᔭᕋᓐᓂᐊᕐᕕᒃᑕᖃᓕᕋᐃᒻᒪᑦ...” − ᐃᖃᓗᒃᑑᑦᓯᐊᕐᒥ, ᐃᓄᓐᓂᑦ 

ᑭᒃᑯᑐᐃᓐᓇᕐᓂᑦ ᑲᑎᒪᓂᖃᖅᑎᓪᓗᒋᑦ ᐅᖃᖅᑕᒥᓂᖅ  

 

ᑕᐅᑐᑦᑕᐅᔪᖅᑕᐅᖅ ᑕᐃᒪᓐᓇ ᐅᖃᐅᑕᐅᓚᐅᕆᕗᖅ ᐅᔭᕋᓐᓂᐊᕐᓂᓕᕆᓂᕐᒨᖓᔪᖅ ᐱᓕᒻᒪᒃᓴᕈᑎᒃᓴᐅᒐᔭᕐᒪᑕ 

ᓄᓇᖃᖅᑑᔪᑦ ᐃᖅᑲᓇᐃᔮᖅᑖᕈᓐᓇᖅᓯᒐᔭᕐᒥᔪᑦ ᐊᔾᔨᒌᙱᑦᑐᓂᑦ ᓴᓇᔪᓕᕆᓂᕐᒥᑦ:  

 

“ᖃᓄᐃᑦᑐᓂᑦ ᓴᓇᔪᓕᕆᓂᕐᒧᑦ ᐱᓕᒻᒪᓴᕐᓂᕐᒧᓪᓘᓐᓃᑦ ᐃᓕᓐᓂᐊᕋᒃᓴᓂᑦ ᐊᑐᐃᓐᓇᐅᒪᑎᑦᑎᒐᔭᖅᐱᓯ?  

ᖃᓄᑎᒋ ᓇᓕᒧᒌᓐᓂᖓᓂᑦ (ᐃᓕᓐᓂᐊᖅᑕᐅᓯᒪᔪᓂᑦ) ᐃᓕᓐᓂᐊᖅᓯᒪᔭᕆᐊᖃᕋᔭᖅᐸᑦ ᓴᓇᔪᓕᕆᓂᕐᒥᑦ 

ᐃᖅᑲᓇᐃᔮᖅᑖᕈᒪᓐᓂᕈᑎᑦ ᐅᕝᕙᓘᓐᓃᑦ ᐆᒪᔪᓕᕆᓂᕐᒥᑦ ᐱᓕᕆᐊᖃᕈᒪᓐᓂᕈᑎᑦ ᑭᓱᑐᐃᓐᓇᕐᒥᓘᓐᓃᑦ?” − 

ᖃᒪᓂ’ᑐᐊᕐᒥ ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ. 

 

3.3 ᐊᕙᑎᒧᑦ ᐃᓱᒫᓘᑎᒋᔭᐅᔪᑦ 

ᐊᒥᓱᑦ ᐅᖃᐅᓯᐅᓚᐅᖅᑐᑦ ᑐᕌᖓᔪᑦ ᐊᕙᑎᓕᕆᓂᕐᒧᑦ ᐱᔾᔪᑎᒋᔭᐅᓂᐊᕋᓱᒋᔭᑦ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓐᓂᕈᓂ.  

ᐅᖃᐅᓯᐅᓛᖑᕙᓚᐅᖅᑐᑦ ᐃᓱᒫᓘᑏᑦ ᐊᑦᑐᐃᓂᖃᕋᔭᕐᓂᖏᑦ ᑐᒃᑐᑦ ᐊᒥᓲᓂᖏᓐᓄᑦ.  ᐃᓱᒫᓗᒃᑐᑦ ᐅᐊᑦᑕᒃᑯᑕ 

ᑐᖅᑯᖅᑕᐅᓯᒪᓂᖏᑦ ᐊᒻᒪᓗ ᓱᕈᕐᓂᐊᕋᓱᒋᔭᐅᓂᖏᑦ ᐃᒥᑦ ᐊᐱᖅᑯᑕᐅᒐᔪᓚᐅᖅᑐᑦ.  ᐊᒥᓱᑦ ᑐᕌᖓᔪᑦ ᐊᓯᖏᓐᓄᑦ 

ᐊᕙᑎᓕᕆᓂᕐᒧᑦ ᐃᓱᒪᒃᓴᖅᓯᐅᕈᑎᒋᔭᐅᔭᕆᐊᓖᑦ ᐅᖃᐅᑕᐅᕙᓚᐅᕆᓪᓗᑎᑦ, ᐱᓗᐊᖅᑐᒥᑦ 

ᖃᕋᓴᐅᔭᒃᑯᑦ/ᑲᙵᓇᖅᑑᑎᑕᐅᓗᑎᑦ ᑭᓇᐅᒻᒪᖔᕐᒥᑦ ᑎᑎᕋᖅᑐᑎᑦ.  ᐃᓚᖏᑦ ᐃᓱᒫᓘᑎᒋᔭᐅᔪᑦ ᑐᕌᖓᒻᒥᔪᑦ ᐊᓯᖏᓐᓄᑦ 

ᐅᔭᕋᓐᓂᐊᕈᑕᐅᔪᓄᑦ ᔪᕋᐃᓂᐊᒻᒥ ᐅᔭᕋᓐᓂᐊᙱᑦᑑᒐᓗᐊᓄᑦ.  ᐃᓛᓐᓂᒃᑯᑦ ᑕᒪᓐᓇ ᑐᕌᖓᓂᖃᕐᓂᖓ ᐅᔭᕋᓐᓂᐊᕐᓂᕐᒧᑦ 

ᐅᖃᐅᑕᐅᓗᐊᕌᓗᑉᐸᓚᐅᖅᑐᖅ ᐃᓄᒻᒧᑦ ᐅᖃᐅᓯᖃᕆᐊᙵᓚᐅᖅᑐᒧᑦ ᑕᒪᔅᓱᒧᖓ. 

3.3.1 ᐃᓱᒫᓘᑎᖏᑦ ᑐᒃᑐᐃᑦ ᐱᓪᓗᒋᑦ 

ᐊᒥᓱᑦ ᐅᖃᐅᓰᑦ ᐊᑦᑐᐃᓂᖃᕐᓂᖏᑦ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓᑕ ᐱᓕᕆᐊᕆᔭᑦ ᐊᕙᑎᒧᑦ ᓄᓇᒧᑦ 

ᑐᒃᑐᓅᖓᓗᐊᙳᐊᖅᐸᓚᐅᖅᑐᖅ. ᑖᒃᑯᐊ ᖃᒪᓂ’ᑐᐊᕐᒥ ᐅᖃᐅᑕᐅᓂᖅᓴᐅᕙᓚᐅᖅᑐᑦ ᑲᑎᒪᑎᑕᐅᓪᓗᑎᑦ ᐊᒻᒪᓗ 

ᐃᑭᐊᖅᑭᕕᒃᑯᑦ ᐊᒻᒪᓗ ᑎᑎᖅᑲᐃᑦ ᐴᖅᑕᐅᒍᓐᓇᖅᑐᑎᑦ.  ᐊᒥᓱᑦ ᐃᓄᐃᑦ ᐅᖃᖅᐸᓚᐅᖅᑐᖅ ᖃᓄᑎᒋ ᐸᒻᒪᕆᐅᒻᒪᖔᑦ 

ᑐᒃᑐᐃᑦ ᐱᖅᑯᓯᑐᖃᖅᑎᒍᑦ ᑕᐃᒪᙵᑐᖄᓗᒃ ᓂᕿᒋᔭᐅᖃᑦᑕᖅᑐᑐᖃᐅᓪᓗᑎᑦ, ᐱᓗᐊᖅᑐᒥ ᓄᓇᖅᐸᓯᒻᒥᐅᑦ ᐃᓄᖏᑦ 

ᐳᐃᔨᓂᑦ ᐊᖑᓇᓱᕝᕕᖃᙱᓐᓂᖅᓴᐅᔪᑦ.  ᐊᒥᓱᑦ ᑲᑎᒪᖃᑕᐅᔪᑦ ᖃᐅᔨᒋᐊᕐᕕᐅᔪᑦ ᐅᖃᖃᑦᑕᓚᐅᖅᑐᑦ ᐃᓐᓇᓵᑦ ᐃᓄᐃᑦ 

ᖃᓪᓗᓈᑦ ᓂᕿᖏᓐᓂᑦ ᓂᕆᓂᖅᓴᐅᖃᑦᑕᓕᕋᓗᐊᖅᑎᓪᓗᒋᑦ, ᑐᒃᑐ ᕿᓂᒋᔭᐅᓪᓗᐊᕐᒪᑦ ᓱᓕ ᐃᓐᓇᑐᖃᕐᓄᑦ.  

ᐊᒻᒪᓗᑦᑕᐅᖅ, ᐃᓕᖅᑯᓯᕐᒧᑦ ᐱᒻᒪᕆᐅᓂᖓ ᑐᒃᑐ ᐃᓄᓐᓄᑦ ᐅᖃᐅᓯᕆᔭᐅᓚᐅᕆᕗᖅ. 

 

ᑐᒃᑐᐃᑦ ᓅᖃᑦᑕᕐᓂᖏᑦ ᐊᒻᒪᓗ ᐊᖅᑯᑏᑦ 

ᐊᒥᓱᑦ ᐅᖃᓚᐅᖅᑐᑦ ᐃᓱᒫᓗᑦᑐᑎᑦ ᐊᒥᓱᑦ ᐊᖅᑯᑏᑦ ᓴᓇᔭᐅᔪᑦ ᐊᕝᕕᐊᕋᔭᕐᒪᑕ ᑐᒃᑐᐃᑦ ᓅᖃᑦᑕᕐᓂᖏᓐᓄᑦ.  

ᓴᓇᔭᐅᕋᑖᕐᓂᑯ ᐊᖅᑯᑎ ᖃᒪᓂ’ᑐᐊᕐᒥ ᐊᐳᖅᑎᓐᓈᖅᑐᒧᑦ ᐅᔭᕋᓐᓂᐊᕐᕕᒻᒧᑦ ᐊᐃᕙᐅᑎᒋᔭᐅᓚᐅᖅᑐᖅ, ᑲᑎᒪᖃᑕᐅᔪᑦ 

ᐊᕝᕕᐊᕈᑕᐅᓂᕋᐃᓪᓗᑎᑦ ᑐᒃᑐᐃᑦ ᓅᖃᑦᑕᕐᓂᖏᓐᓄᑦ:  

“ᑕᒫᓂ ᐊᕐᕌᒍᒥ ᐱᓗᐊᖅᑐᖅ ᑐᒃᑐᑕᖃᓚᐅᙱᑦᑐᖅ ᓄᓇᑦᑕ ᖃᓂᒋᔭᖓᓂ.  ᐊᒥᓱᑦ ᐊᖑᓇᓱᒃᑏᑦ 

ᐃᓱᒪᓚᐅᖅᑐᖅ, ᐃᓱᒪᓚᐅᕆᓪᓗᖓᓗ, ᐊᖅᑯᑎᓕᐊᕆᔭᐅᓯᒪᔪᖅ ᐱᔾᔪᑎᒋᔭᐅᓱᒋᓪᓗᒍ...” − ᖃᒪᓂ’ᑐᐊᕐᒥ 

ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ 

 

“ᖃᒪᓂ’ᑐᐊᕐᒥ ᑲᑎᒪᓂᖏᑦ ᐊᒥᓲᓂᖅᓴᐅᔮᕐᒪᑕ ᐃᓐᓇᑐᖃᖏᑦ ᓇᒥᑐᐃᓐᓇᖅ.  ᐊᑐᑐᐃᓐᓇᖅᐱᑎᒎᑦ 

ᐱᙳᐊᕆᓪᓗᑎᒍᑦ?  ᐋᒡᒑ, ᐃᓕᒪᒋᔭᕗᑦ, ᓈᓚᒃᐸᑦᑐᒋᓪᓗ... ᐆᑦᑑᑎᒋᓗᒍ ᑐᒃᑐᐃᑦ ᒥᒃᓵᓄᑦ, ᖃᐅᔨᒪᙱᑦᑐᒍᑦ 

ᓱᒻᒪᑦ ᑕᒪᐅᙵᖅᓯᒪᙱᒻᒪᖔᑕ.  ᐆᒪᔪᕐᓂᐊᖅᑎᒃᑯᓐᓄᑦ ᑲᑎᒪᔨᐅᖃᑕᐅᕗᖓ.  ᐅᖃᐅᓯᖃᐃᓐᓇᖅᑐᑦ 

ᐊᖅᑯᑎᓕᐊᕆᔭᐅᓯᒪᔪᖅ ᐊᐳᖅᑎᓐᓈᖅᑐᒧᑦ, ᖁᑦᑎᓗᐊᕐᒪᑦ ᐊᖅᑯᑎ, ᐊᒻᒪᓗ ᓴᐃᒻᒪᑎᖏᑦ ᑎᐱᖓᓗ ᐊᒻᒪᓗ 

ᐳᔫᓗᐊᕐᒪᑦ, ᐊᒻᒪᓗ ᑐᒃᑐᐃᑦ ᐅᖓᓯᓪᓕᕙᓪᓕᐊᑐᐃᓐᓇᖅᑐᑦ, ᐊᒻᒪᓗᑦᑕᐅᖅ ᖄᖅᑎᑦᑎᖃᑦᑕᖅᑐᑎᑦ 

ᐱᔾᔪᑎᒋᓪᓗᒍ.  ᑖᒃᑯᐊ ᐃᖅᑲᒋᕙᕗᑦ ᐆᒪᔪᕐᓂᐊᖅᑎᒃᑯᑦ ᑲᑎᒪᔨᖏᑦ ᐅᖃᐅᓯᕆᓚᐅᖅᑕᖏᑦ ᓈᓚᒃᑕᐅᓪᓗᑎᑦ, 

ᐅᕝᕙᓘᓐᓃᑦ ᓈᓚᒃᐸᙱᓚᕗᑦ?  ᐃᖅᑲᒋᓇᒋᓪᓗ?” − ᖃᒪᓂ’ᑐᐊᕐᒥ ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ. 

 

ᐊᓐᓇᐅᒪᓇᓱᐊᖅᐸᑦᑐᖓ ᐊᖑᓇᓱᒃᑎᐅᓪᓗᖓ ᐊᒻᒪᓗ ᐃᓕᓐᓂᐊᖅᑎᑦᑎᕙᑦᑐᖓ ᐊᖑᓂᕐᒥᑦ ᐃᓐᓇᕐᓄᑦ 

ᐱᕋᔭᑦᑐᒥᓂᐅᔪᓄᑦ.  ᖃᐅᔨᓯᒪᓕᖅᑐᖓ ᒎᓗᓯᐅᕐᕕᒃ ᖃᒪᓂ’ᑐᐊᕐᒥ ᓴᓇᔭᐅᔪᒻᒪᓂᑦ ᐊᖅᑯᑎᐅᔪᖅ, ᑐᒃᑐᐃᑦ 

ᐃᓕᖅᑯᓯᖅᓱᕈᓐᓃᖅᑐᑦ.  ᐊᕐᓇᕐᓗᐃᑦ ᓄᕐᕋᓖᑦ ᖃᐅᔨᒪᔭᐅᒻᒪᑕ ᐃᑳᕈᓐᓇᙱᒻᒪᑕ ᐊᖅᑯᑎᓂᑦ.  15-ᓂᑦ 20-ᓄᑦ 

ᐃᓯᒐᑦ ᑭᑉᐹᕆᒃᑐᑦ ᑕᑭᑎᒋᔪᑦ ᐊᐳᑏᑦ ᓴᓕᒍᖅᑕᐅᓯᒪᓂᑯᑦ ᐊᖅᑯᑎ ᐊᒻᒪᓗ ᑐᒃᑐᐃᑦ ᐃᑳᕈᓐᓇᕋᑎᐅᒃ.  ᐊᕐᕌᓂ 

ᐊᖑᓇᓱᒃᑐᑦ ᑐᒃᑐᖃᑦᑕᓚᐅᖅᑐᑦ ᐊᒥᓲᓛᖑᓯᒪᔪᓂᑦ ᐊᕐᓇᓪᓗᓐᓂᑦ ᓄᕐᕋᖃᙱᑦᑐᓂᑦ.  ᑕᒫᓂ ᐅᐱᕐᖔᒥ 

ᐊᒥᓲᓂᖅᓴᐅᓚᐅᖅᑐᑦ ᐊᕐᓇᓪᓗᐃᑦ ᐱᖓᓐᓇᖓᓂ ᓄᓇᓕᑉ ᐃᑳᕈᓐᓇᙱᓐᓂᖏᓐᓄᑦ ᓴᓕᒍᖅᑕᐅᓯᒪᔪᓂᑦ ᐊᐳᑎᓂᑦ.” 

− ᐃᑭᐊᖅᑭᕕᒃᑯᑦ ᑐᓂᔭᒥᓂᖅ  

 

ᐊᓯᖏᑦ, ᑭᓯᐊᓂᓕ, ᐅᖃᖅᑐᑦ ᖃᑦᑏᓐᓇᕈᓗᐊᖅᓯᒪᓂᖏᑦ ᑐᒃᑐᐃᑦ ᖃᒪᓂ’ᑐᐊᕐᒥ ᐅᖃᐅᑕᐅᕗᖅ ᐊᓯᖏᑦ ᐱᔾᔪᑏᑦ 

ᐃᓕᖅᑯᓯᖅᓱᖅᑐᑎᑦ ᑕᐃᒪᐃᒻᒪᑕ: 

“ᐊᒥᓲᒻᒪᑕ ᑐᒃᑐᐃᑦ ᐅᐸᒍᓐᓇᖅᑕᖏᑦ...ᑐᒃᑐᐃᑦ ᓅᖏᓐᓇᖃᑦᑕᕐᓂᐊᕐᒪᑕ.” − ᖃᒪᓂ’ᑐᐊᕐᒥ ᐃᓄᐃᑦ 

ᑭᒃᑯᑐᐃᓐᓇᐃᑦ ᑲᑎᒪᑎᑕᐅᑎᓪᓗᒋᑦ 

 

“ᐃᓐᓇᑐᖃᐃᑦ ᐅᖃᐅᓯᖃᔾᔮᙱᑦᑐᑦ ᐊᐳᑦᑎᓐᓈᖅᑐᒥ ᐅᔭᕋᓐᓂᐊᕐᕕᒻᒥ ᐅᖃᐅᓯᖃᖅᑎᓪᓗᒋᑦ ᓱᒻᒪᑦ ᑕᒫᓂ 

ᐊᕐᕌᒍᒥ ᑐᒃᑐᑕᖃᙱᒻᒪᖔᑦ.  ᐅᖃᐅᓯᖃᖔᕋᔭᖅᑐᑦ ᓯᓚᑉ ᐱᓪᓗᒍ, ᑐᒃᑐᐃᑦ ᓂᕆᕙᑦᑕᖏᑦ ᑎᖓᐅᔭᐃᑦ, 

ᐱᕈᕐᓂᖏᑦ; ᐅᖃᐅᓯᖃᖔᕋᔭᖅᑐᑦ ᑐᒃᑐᐃᑦ ᓅᖃᑦᑕᕐᓂᖏᑕ ᐃᓕᖅᑯᓯᖏᑦ.  ᑕᐃᒪᐃᒻᒪᑦ ᐅᔾᔨᖅᓱᑦᑎᐊᖅᑕ 

ᖃᓄᖅ ᐃᓐᓇᑐᖃᕗᑦ ᑲᒪᒋᒐᓗᐊᕐᒪᖔᑦᑎᒍᑦ, ᑲᒪᒋᓗᒋᑦ ᖃᐅᔨᒪᙱᑦᑐᖅᑎᑐᑦ ᐱᓂᕐᓗᒃᑲᑦᑎᒍᑦ.” − 

ᖃᒪᓂ’ᑐᐊᕐᒥ ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᑎᓪᓗᒋᑦ 

 



  

 

 
 
 

 

ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ ᔪᕋᐃᓂᐊᑉ ᒥᒃᓵᓄᑦ 

ᐊᓯᐊ ᑲᑎᒪᖃᑕᐅᔪᖅ ᐅᑉᐱᕈᓱᑦᑎᐊᖅᑐᓂ ᐅᖃᓪᓚᑦᑐᒥᓂᐅᕗᖅ ᒐᕙᒪᓕᕆᔩᑦ ᑎᒥᐅᔪᑦ ᑲᒪᒍᓐᓇᕐᓂᐊᕐᒪᑕ ᑕᒪᒃᑯᓂᖓ 

ᐃᓱᒫᓘᑎᒋᔭᐅᔪᓂᑦ:  

“ᐄ’, ᓄᓇ ᓂᕐᔪᑏᓪᓗ ᐊᓐᓂᕆᔭᕗᑦ, ᑭᓯᐊᓂᓕ ᓇᒻᒥᓂᖅ ᓴᐳᔾᔨᔨᖃᕐᒪᑕ, ᑕᐃᒫᖑᒍᓐᓃᕐᒪᑦ 

ᐅᐊᑦᑎᐊᕈᐊᓗᑦᑎᑐᑦ ᓇᒻᒥᓂᖅ ᐱᒋᐊᖃᖅᐸᓚᐅᖅᓯᒪᓪᓗᑕ.  ᒫᓐᓇ ᑎᒥᑕᖃᐅᓕᖅᑐᖅ ᑕᒪᒃᑯᓂᖓ 

ᐊᐅᓚᑦᑎᒍᓐᓇᖅᑐᓂᑦ ᐊᒻᒪᓗ ᓴᐳᔾᔨᓗᑎᑦ ᓄᓇᒥ ᓂᕐᔪᑎᓂᓪᓗ.” − ᖃᒪᓂ’ᑐᐊᕐᒥ ᐃᓄᐃᑦ ᑭᒃᑯᑐᐃᓐᓇᐃᑦ 

ᑲᑎᒪᑎᑕᐅᑎᓪᓗᒋᑦ 

 

ᐊᑕᐅᓯᖅ ᐃᓄᒃ ᐊᐱᕆᔪᖅ ᖃᓄᖅ ᐊᖑᓇᓱᒃᑏᑦ ᐊᑭᓕᖅᓱᖅᑕᐅᒐᔭᕐᒪᖔᑕ ᐊᑦᑐᖅᑕᐅᓐᓂᕈᑎᑦ: 

“ᐃᓱᒪᑐᐃᓐᓇᖅᑐᖓ ᖃᖓᓕᒫᒃᑯᑦ ᐊᖅᑯᑎᑕᖃᕈᓂ ᖃᒪᓂ’ᑐᐊᕐᒥ ᑭᒡᒐᕕᒻᒧᑦ, ᐊᒻᒪᓗ ᓄᓇᒃᑰᕈᑎᖃᐅᖅᑐᑎᑦ 

ᖃᖓᓕᒫᑦᑎᐊᒃᑯᑦ ᐅᓪᓗᓕᒫᖅ ᐅᓐᓄᓕᒫᖅ, ᐊᒻᒪᓗ ᑕᐃᓐᓇ ᓂᕐᔪᑎᓄᑦ ᐊᑐᖅᑕᐅᓲᖑᓪᓗᑎᑦ ᓅᓕᕋᐃᒻᒪᑕ, 

ᑐᒃᑐᐃᑦ ᐅᖓᓯᓪᓕᕙᓪᓕᑐᐃᓐᓇᕋᔭᖅᑐᑦ ᐅᖓᓯᑦᑐᒧᑦ ᐊᐅᓪᓚᕆᐊᖃᕋᔭᕆᓪᓗᑕ ᐊᖑᓗᒋᑦ.  ..ᖃᓄᕐᓕ 

ᑕᐃᒪᓐᓇ ᐊᑭᓕᖅᑕᐅᒐᔭᖅᐳᖓ ᐅᖓᓯᓐᓂᖅᓴᒧᑦ ᐊᐅᓪᓚᕆᐊᖃᕋᔭᒻᒥᕋᒪ, ᑭᐊᑉ ᐊᑭᓕᕋᔭᖅᐹᖓ?” − 

ᖃᒪᓂ’ᑐᐊᕐᒥ ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᑎᓪᓗᒋᑦ 

 

 

ᓱᕈᕐᓂᖏᑦ ᑐᒃᑐᐃᑦ 

ᐃᓱᒫᓘᑎᒋᔭᐅᔪᑦ ᖄᖓᒍᒃᑲᓐᓂᖅ ᐊᑦᑐᖅᑕᐅᓂᖃᕐᓂᖏᑦ ᑐᒃᑐᐃᑦ ᐊᖅᑯᑎᓄᑦ ᐊᒻᒪᓗ ᐊᓯᖏᓐᓄᑦ ᐅᔭᕋᓐᓂᐊᕐᓂᕐᒧᑦ 

ᖃᓄᐃᓕᐅᕈᑕᐅᔪᑦ ᓲᕐᓗ ᖄᖅᑎᑦᑎᖃᑦᑕᖅᑐᑦ, ᐃᓄᐃᑦ ᐅᖃᖃᑦᑕᓚᐅᕐᒥᔪᑦ ᐃᓱᒫᓗᒍᑎᖏᓐᓂᑦ ᓱᕈᑲᓪᓚᓐᓂᕈᓂ ᐃᒪᖅ 

ᐃᒥᖅ ᐊᒻᒪᓗ ᑲᒪᒋᔭᐅᓂᖏᑦ ᐅᐊᑦᑕᒃᑯᑕᕆᔭᐅᔪᑦ.  ᐃᓚᖏᑦ ᑕᒪᒃᑯᐊ ᐅᖃᐅᓯᒃᓴᐃᑦ ᐱᔾᔪᑎᖃᓚᐅᖅᑐᑦ 

ᓱᕈᕈᓐᓇᕐᓂᖏᓐᓂᑦ ᑐᒃᑐᐃᑦ, ᐱᓗᐊᖅᑐᒥ ᐆᑕᕐᓇᖅᑐᒧᑦ ᓱᕈᖅᑐᑦ ᑐᒃᑐᐃᑦ ᐳᔪᕐᒧᑦ ᐃᒥᕐᒧᓪᓘᓐᓃᑦ ᔪᕋᐃᓂᐊᒻ 

ᐅᔭᕋᓐᓂᐊᕐᕕᒻᒥ ᖃᓄᐃᓕᐅᕐᓂᖅᓴᐅᖃᑦᑕᓕᕐᓂᖏᓐᓄᑦ: 

“ᐃᓐᓇᐅᓕᖅᐳᖓ, 72-ᓂᓪᓗᑭᐊᖅ ᐅᑭᐅᖃᓕᖅᑐᖓ.  ᖃᐅᔨᔪᒪᒐᒪ ᔪᕋᐃᓂᐊᒻ ᒥᒃᓵᓄᑦ, ᐊᑦᑕᓇᖅᑑᓪᓗᓂ, 

ᑐᑭᓯᙱᓐᓇᒪ.  ᑲᑉᐱᐊᓱᓪᓚᑦᑖᖅᑐᖓ ᑐᑭᓯᐅᒪᙱᓐᓇᒪ, ᐊᒻᒪᓗ ᓂᕿᖃᓲᖑᒐᒪ ᓂᕐᔪᑎᓂᑦ 

ᓄᓇᓃᙶᖅᑐᓂᑦ.  ᓇᒥᓗᒃᑖᖅ ᐃᒥᓲᖑᒻᒪᑕ, ᑐᒃᑐᐃᓪᓕᑭᐊᖅ ᔪᕋᐃᓂᐊᒻᒥᑦ ᓂᕆᓐᓂᕈᑎᑦ, ᐆᑕᕐᓇᖅᑐᓕᒃ 

ᑐᒃᑐᒥ ᓂᕆᑦᑕᓕᕆᕗᖓ.  ᖃᓄᐃᓕᒐᔭᖅᐳᖓ?” − ᖃᒪᓂ’ᑐᐊᕐᒥ ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᑎᓪᓗᒋᑦ 

 

“ᐱᐅᒃᓴᙱᓚᖓ ᐆᑕᕐᓇᖅᑐᖅ ᓯᐊᕐᒪᖅᓴᕋᐃᒍᓐᓇᕐᒪᑦ.  ᔪᕋᐃᓂᐊᒻ ᐅᔭᕋᓐᓂᐊᖅᑕᐅᒍᓂ ᐅᔭᕋᖅ 

ᓯᖁᕐᓗᖅᑕᐅᓲᖑᒻᒪᑦ ᐊᒻᒪᓗ ᐃᓚᑐᐃᓐᓇᖓ ᔪᕋᐃᓂᐊᒻ ᐱᔭᐅᓪᓗᓂ ᐅᔭᕋᓐᓂ.  ᐆᓇᕐᓇᖅᑐᖅ ᐳᔪᖓ 

ᐊᓄᕆᒧᑦ ᐊᓯᐊᓅᖅᑕᐅᒍᓐᓇᕐᒪᑦ, ᓄᓇᒨᕐᓗᓂ ᐃᒪᕐᒧᓪᓗ, ᐊᒻᒪᓗ ᓂᕐᔪᑎᓅᕈᓐᓇᖅᑐᓂ.” ᐃᑭᐊᖅᑭᕕᒃᑯᑦ 

ᑐᓂᔭᒥᓂᖅ 

 

3.3.2 ᐃᒪᑉ ᓱᕈᕐᓂᖓ ᐊᒻᒪᓗ ᐅᔭᔭᕋᓐᓂᐊᖅᑐᑎᑦ ᐊᑐᖅᑕᐅᙱᑦᑐᑦ ᐅᐊᑦᑕᒃᑯᑦ ᑲᒪᒋᔭᐅᓂᖏᑦ 

ᐅᖃᐅᓯᖃᓗᐊᙳᐊᖅᐸᓚᖅᑐᑦ ᓱᕈᕈᓐᓇᖅᑐᑦ ᐅᐊᑦᑕᑯᓐᓃᙶᖅᑐᑦ ᐃᒪᕐᒨᕐᓗᑎᑦ ᐊᒻᒪᓗ ᐃᒥᖅᑕᐅᓲᕐᓅᑲᓪᓚᓐᓂᕈᑎᑦ: 

“ᐊᒥᓱᑦ ᑰᒐᓛᑦ ᐊᒻᒪᓗ ᑰᑦ ᓄᙵᕉᒻᒪᑕ ᑕᐃᑲᙶᕋᔭᖅᑐᑦ ᐃᒪᖓᓂ ᐅᔭᕋᓐᓂᐊᕐᕕᐅᒍᒪᔪᒥ ᖃᒪᓂ’ᑐᐊᕐᒥ.  

ᐃᒪᖃᐅᑎᑦᑎᓐᓅᓲᑦ, ᐊᒥᓱᒃᑯᑦ ᑕᓯᒃᑰᖅᑐᑎᑦ ᑰᒃᑯᓪᓗ.” − ᖃᒪᓂ’ᑐᐊᕐᒥ ᐃᓄᐃᑦ ᑭᒃᑯᑐᐃᓐᓇᐃᑦ 

ᑲᑎᒪᑎᑕᐅᑎᓪᓗᒋᑦ 

 

“ᖃᐅᔨᒪᙱᑦᑐᖓ ᖃᓄᖅ ᔪᕋᐃᓂᐊᒻ ᖃᓄᐃᑦᑐᓪᓚᑦᑖᖑᑦᑕᕐᒪᖔᖅ, ᖃᓄᑎᒋ ᑕᒪᓐᓇ ᐊᑦᑕᕐᓇᕋᔭᕐᒪᖔᖅ.  

ᑭᓯᐊᓂᓕ ᐃᒪᑦᑎᓐᓅᕈᓂ ᐊᒻᒪᓗ ᖃᐅᔨᙲᓐᓇᕐᓗᒍ ᐅᕝᕙᓘᓐᓃᑦ ᐃᓛᒃᑰᖓᓕᖅᑎᓪᓗᒍ ᓱᕈᖅᓯᒪᔪᖅ, ᑭᒃᑯᑦ 

ᐊᑦᑐᖅᑕᐅᓂᖃᕋᔭᖅᐸᑦ? ᐅᕙᖓ, ᑕᐅᓇᓃᑦᑐᖓ.” − ᖃᒪᓂ’ᑐᐊᕐᒥ ᐃᓄᐃᑦ ᑭᒃᑯᑐᐃᓐᓇᐃᑦ 

ᑲᑎᒪᑎᑕᐅᑎᓪᓗᒋᑦ 

 

ᐊᒻᒪᓗᑦᑕᐅᖅ, ᐊᒥᓱᑦ ᐃᓄᐃᑦ ᐅᖃᓚᐅᖅᑐᑦ ᓄᓇᕗᑦ ᐊᕙᑎᖓ ᐊᔾᔨᐅᙱᒻᒪᑦ ᐊᓯᖏᓐᓂᑦ ᐊᕕᑦᑐᖅᓯᒪᔪᓂ.  

ᐱᓗᐊᖅᑐᒥ, ᐊᓄᕌᒃᑳᓘᓪᓗᑎᑦ ᓇᐹᖅᑐᖃᐅᙱᑦᑐᑦ ᐳᔪᖅ ᐅᔭᕋᓐᓂᐊᕐᕕᒻᒦᙶᕐᓗᓂ ᐊᓯᐊᓅᕈᓐᓇᕋᔭᕐᒪᑦ.  ᐃᒪᑉ 

ᑰᓐᓂᖓ ᓄᓇᑉ ᖁᐊᖑᐃᓐᓇᖅᑑᓂᖓᓄᑦ ᐅᖃᐅᑕᐅᓚᐅᕆᕗᖅ ᐊᔾᔨᐅᙱᑦᑑᓗᒍ ᐃᓱᒪᒋᔭᐅᒋᐊᕐᔫᒥᖁᔭᐅᓪᓗᓂ:  



  

 

 
 
 

 

ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ ᔪᕋᐃᓂᐊᑉ ᒥᒃᓵᓄᑦ 

“ᐅᑉᐱᕈᓱᒃᑲᒪ ᐅᔭᕋᓐᓂᐊᖅᑐᖃᕆᐊᖃᕐᒪᑦ ᓄᓇᓕᐅᔪᑦ ᖃᓂᒋᔭᖓᓃᓗᐊᙱᒃᑯᓂ ᑭᓯᐊᓂᓕ ᐆᑕᕐᓇᕐᓂᖓ 

ᐅᑭᐅᒃᑯᑦ ᓇᒧᕈᓘᔮᖅᑲᕈᓐᓇᕋᔭᕐᒪᑦ ᐊᓄᕆᑎᓪᓗᒍ ᐱᖅᓯᑎᓪᓗᒍ ᐅᕝᕙᓘᓐᓃᑦ ᐊᐅᔭᒃᑯᑦ ᐊᓄᕌᓗᐊᖅᑎᓪᓗᒍ.  

..ᑭᒡᒐᕕᓕᐊᕆᔭᐅᒍᒪᔪᖅ ᖃᓂᓗᐊᖅᑑᔮᕐᒪᑦ ᖃᒪᓂ’ᑐᐊᕐᒧᑦ ᐊᒻᒪᓗ ᐱᒻᒪᕆᐅᓪᓗᓂ ᑐᒃᑐᑉ 

ᓄᕐᕋᖅᑖᕐᕕᒋᓲᖏᓐᓄᑦ.  ᑐᒃᑐᓄᑦ ᑕᒪᓐᓇ ᐱᓪᓚᕆᐊᓘᓪᓗᓂ ᐊᑐᖅᑕᐅᓲᖅ.  ᐅᔭᕋᓐᓂᐊᖅᑕᐅᒍᓂ, ᓄᓇ 

ᐊᑦᑕᕐᓇᕈᑕᐅᒐᔭᖅᑐᖅ ᑕᐅᕗᖓᓕᒫᖅ ᐃᓱᖃᙱᑦᑐᒧᑦ, ᑐᑎᔭᐅᒃᑲᓐᓂᕐᕕᐅᓚᐅᖅᓯᒪᒍᓐᓃᕐᓗᓂ.” − 

ᖃᕋᓴᐅᔭᒃᑯᑦ ᐃᕐᖐᓐᓇᖅ ᑐᓂᔭᐅᔪᖅ 

 

“ᑭᓱᓕᒫᑦ ᑕᐅᑐᓪᓗᒋᑦ ᐊᑦᑐᖅᑕᐅᓂᐊᖅᑐᓕᒫᑦ ᖃᐅᔨᓴᖅᑐᖃᕆᐊᓕᒃ ᓄᓇᕗᑉ ᓄᓇᖏᑦ ᐱᓪᓗᒋᑦ.  ᖃᓄᖅ 

ᓄᓇᒥ ᖁᐊᖑᐃᓐᓇᖅᑐᖅ ᓅᑎᑦᑎᒍᑕᐅᒍᓐᓇᕐᒪᑦ ᓱᕈᕐᓇᖅᑐᓄᑦ ᓯᐊᕐᒪᕐᕕᐅᓗᓂ ᐊᓯᐊᓅᕐᓗᓂ ᓄᓇᒧᑦ 

ᐊᖏᔪᒧᑦ (ᓄᓇ, ᐃᒪᕐᒧᑦ).” ᐃᖃᓗᓐᓂ ᑎᑎᕋᖅᑐᑦ ᑲᙳᓇᖅᑑᑎᑕᐅᓪᓗᑎᑦ ᑭᓇᐅᒻᒪᖔᑦ 

 

ᑖᒃᑯᐊ ᐃᓱᒫᓘᑎᐅᔪᑦ ᑐᕌᖓᔪᑦ ᐅᐊᑦᑕᒃᑯᓄ ᐊᑐᖅᑕᐅᒍᓐᓃᖅᑐᓄᑦ ᐊᒻᒪᓗ ᓄᓇᒥ ᐃᒪᐅᔪᑦ ᑲᒪᒋᔭᐅᓂᖏᑦ 

ᑲᑎᒪᖃᑕᐅᔪᓄᑦ ᐅᖃᕆᐊᖅᑐᖅᓯᒪᔪᓄᑦ ᐅᖃᐅᓯᕆᔭᐅᓗᐊᓚᐅᖅᑐᑦ.  ᐱᓗᐊᖅᑐᖅ ᑐᓴᖁᔭᐅᔪᖅ ᐊᒥᓱᓄᑦ 

ᑲᑎᒪᔨᐅᒧᓄᑦ ᐅᖃᖅᑎᓄᑦ ᖃᕋᓴᐅᔭᕐᒨᖓᔪᑦ ᑭᓱᑐᐃᓐᓇᐃᓪᓗ ᐊᑐᖅᑕᐅᔪᑦ ᑲᒪᒋᔭᖃᕋᔭᕐᒪᑦ ᑭᓱᑐᐃᓐᓇᕐᓂᑦ 

ᐊᑲᐅᙱᓕᐅᕈᑎᐅᔪᓂᑦ.  ᑲᒪᒋᔭᐅᑦᑎᐊᕋᔭᕐᒥᒻᒪᙴᖅ.  ᑲᑎᒪᖃᑕᐅᔪᑦ ᐃᓚᖏᑦ, ᑭᓯᐊᓂᓕ, ᑕᑎᖃᓗᐊᕌᓗᓚᐅᙱᓚᑦ 

ᖃᕋᓴᐅᔭᕐᒨᖅᑐᓂᑦ ᐊᒻᒪᓗ ᑭᓱᑐᐃᓐᓇᕐᓂᑦ ᐊᑐᕋᒃᓴᓂᑦ ᐊᐅᓚᒍᑎᐅᔪᓂᑦ:  

“ᑕᒪᓐᓇ ᑲᒪᒋᔭᐅᑦᑎᐊᕌᓗᒃᑲᓗᐊᖅᑎᓪᓗᒍ, ᖃᐅᔨᒪᙱᑦᑐᑎᑦ ᓇᓚᒃᑖᕈᓐᓇᙱᑦᑐᑎᑦ 

ᖃᓄᐃᓕᔪᖃᕐᓂᐊᕐᒪᖔᖅ.  ...ᖃᐅᔨᒪᑦᑎᐊᖅᑐᖓ ᓱᕈᕐᓇᖅᑐᑦ ᑰᒃᑰᕋᔭᖅᑐᑦ ᐊᓐᓇᐅᒪᔾᔪᑎᒋᕙᑦᑕᑎᓐᓅᕐᑎᑦ 

ᐊᒻᒪᓗ ᐃᖃᓗᓐᓅᕐᓗᑎᑦ ᐃᖃᓗᑉᐸᑦᑕᑎᓐᓄᑦ.  ᖃᐅᔨᒪᒐᔭᙱᑦᑐᒍᑦ ᖃᓄᐃᓕᐅᕆᐊᒃᓴᖅ, ᓱᕈᕐᓇᖅᑐᑦ 

ᐃᒪᑦᑎᓐᓅᕈᑎᑦ.  ...ᐊᖏᕈᑎᒋᒐᓗᐊᖅᑕᒃᑲ ᐅᔭᕋᓐᓂᐊᖅᑏᑦ ᑕᒪᐅᙵᕈᑎᑦ.  ᒎᓗᓂᓪᓗ ᐅᔭᕋᓐᓂᐊᖅᐸᑦᑐᑦ 

ᖃᓄᐃᒋᙱᓚᒃᑲ, ᑕᒪᒃᑯᐊ ᐊᖏᕈᑎᒋᕙᒃᑲ.  ᑭᓯᐊᓂᓕ ᔪᕋᐃᓂᐊᒻ ᐅᔭᕋᓐᓂᐊᕐᕕᒃ ᐊᒃᓱᕈᕈᑎᒋᕙᕋ 

ᐊᖏᕈᑎᒋᓇᓱᒃᑐᒍ, ᐊᑦᑕᕐᓇᕈᑎᖏᑦ ᐊᖏᓗᐊᕐᒪᑕ ᐊᒥᓲᓗᐊᖅᑐᑎᓪᓗ.” − ᐃᖃᓗᒃᑑᑦᓯᐊᕐᒥ ᐃᓄᓐᓂᑦ 

ᑭᒃᑯᑐᐃᓐᓇᕐᓂᑦ ᑲᑎᒪᑎᑦᑎᑎᓪᓗᒋᑦ 

 

“ᑕᐃᒫᒃᓴᐃᓐᓇᖅᑕᐅᖅ ᐅᐊᑦᑕᒃᑯᖏᑦ, ᖃᐅᔨᒪᓪᓗᑕ ᐊᑐᕋᓱᐊᓲᕆᒐᑦᑎᒍ ᐱᐅᓛᑦ ᐊᑐᕋᒃᓴᑦ ᖃᕋᓴᐅᔭᕐᒨᖓᔪᑦ 

ᐊᐅᓚᓂᐅᔪᓪᓗ ᖃᐅᔨᒪᓇᑦᑎᐊᖁᓪᓗᒋ18 ᓱᕈᕐᓇᖅᑐᑦ ᐅᐊᑦᑕᒃᑯᑕᓖᑦ ᓴᓂᕐᕙᖅᑕᐅᓯᒪᒐᓗᐊᕐᒪᖔᑕ, 

ᑕᐃᒪᐃᒃᑲᓗᐊᖅᑎᓪᓗᒋᑦ, ᐃᓕᓴᕆᒋᕙᕗᑦ ᐅᐊᑦᑕᒃᑯᑏᑦ ᑲᒪᒋᔭᐅᓂᖏᑦ ᑲᒪᒋᔭᐅᑦᑎᐊᖏᓐᓇᖅᐸᙱᒻᒥᒻᒪᑕ.” 

− ᐃᖃᓗᓐᓂᑦ ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ 

 

3.3.3 ᑰᑦ ᐊᑐᖅᑕᐅᖃᑦᑕᖅᑐᑐᖃᐃᑦ 

ᒪᕐᕉᒃ ᐃᓅᒃ ᐅᖃᓚᐅᖅᑑᒃ ᐱᒻᒪᕆᐅᓂᖓᓂᑦ ᐊᕙᑎ ᐊᑦᑐᖅᑕᐅᓯᒪᙱᓪᓗᓂ ᐱᐅᙱᑦᑐᓄᑦ ᐊᒻᒪᓗ ᐊᒥᓱᑦ ᑰᑦ ᑕᒫᓂ 

ᐃᓕᓴᕆᔭᐅᓯᒪᕗᑦ ᓴᐳᔾᔭᐅᓪᓗᑎᓪᓗ ᑰᑦ ᐊᑐᖅᑕᐅᖃᑦᑕᖅᑐᑐᖃᐅᓂᖏᓐᓄᑦ.  ᑕᒪᓐᓇ ᑕᐅᑐᑦᑕᐅᕗᖅ 

ᐱᒻᒪᕆᕈᒃᑲᓐᓂᖅᓯᒪᓂᖓᓂᑦ ᐃᓱᒪᓕᐅᕐᓗᑎᑦ ᔪᕋᐃᓂᐊᒻ ᐅᔭᕋᓐᓂᐊᕐᓂᖅ ᐱᓪᓗᒍ.  ᐆᑦᑑᑎᒋᓗᒍ: 

“ᐊᑭᓕᓂᖅ ᔪᕋᐃᓂᐊᒻᓕᒻᒪᕆᐊᓗᒃ.  ᐊᕇᕙᒃᑯᑦ ᑲᔪᓯᒍᓐᓇᖅᑎᑕᐅᒍᑎᑦ ᑭᒃᑯᑐᐃᓐᓇᕐᓄᓪᓗ 

ᒪᑐᐃᖓᓕᕋᔭᕆᕗᖅ ᐅᑕᖅᑭᓪᓗᑎᑦ ᑲᔪᓯᒍᓐᓇᖅᑎᑕᐅᓂᒃᓴᖏᓐᓂᑦ.  ᑭᒡᒐᕕᒃ ᓇᒻᒥᓂᖅ 

ᐊᑐᖅᑕᐅᖃᑦᑕᖅᑐᑐᖃᐅᙱᑦᑎᓪᓗᒍ ᑰ ᐃᓕᓴᕆᔭᐅᓯᒪᙱᑦᑐᓂ, ᐊᓯᖏᑦ ᐱᕙᓪᓕᐊᒍᑎᒋᔭᒃᓴᑦ 

ᐃᓕᓴᕆᔭᐅᓯᒪᕗᑦ.  ᐊᖏᓛᖏᑦ ᔪᕋᐃᓂᐊᒻᒥ ᕿᓂᕐᕕᐅᔪᑦ ᐊᑭᓕᓂᕐᒥᑦ ᐊᒻᒪᓗ ᑰᖏᓐᓂᑦ, ᐊᑭᓯᓂᓕ ᓚᒃ 

ᓯᓐᑳᓐᑎ, (ᐊᓯᖏᓪᓗ), ᐊᑦᑐᐃᓂᖃᕋᔭᖅᑐᑦ ᑲᔮᓐᒥᑦ.  ᐊᑭᓕᓂᖅ ᐊᒻᒪᓗ ᑲᔮᓐ ᑰᖏᑦ ᐃᓕᓴᕆᔭᐅᓚᐅᖅᑐᑦ 

ᑲᓇᑕᒥ ᐊᑐᖅᑕᐅᖃᑦᑕᖅᑐᑐᖃᐃᑦ ᑰᑦ ᐊᕙᑎᑦ ᐊᕐᕌᒎᓚᐅᖅᓯᒪᔪᓂᑦ ᑐᙵᕕᒋᔭᐅᓪᓗᓂ 

ᐃᓱᒪᓕᐅᕈᑕᐅᓚᐅᖅᓯᒪᕗᖅ ᑕᒪᓐᓇ ᐃᓕᖅᑯᓯᕐᒧᑦ, ᓄᓇᖓᓄᑦ ᐊᒻᒪᓗ ᒥᕐᖑᐃᓯᕐᕕᐅᒍᓐᓇᕐᓂᕐᒧᑦ 

ᐱᒻᒪᕆᐊᓘᖏᓐᓄᑦ ᐊᕕᑦᑐᖅᓯᒪᔪᓂ ᑲᓇᑕᒧᓪᓗ.  ᐃᓕᓴᕆᔭᐅᓚᐅᖅᑐᑦ ᐃᑲᔪᖅᑐᖅᑕᐅᓪᓗᓂ ᑕᒪᐃᓐᓄᑦ 

ᓄᓇᓕᐅᔪᓄᑦ ᐊᒻᒪᓗ ᓱᕐᕋᒃᓯᒪᙱᓐᓂᖏᓐᓄᑦ ᖃᓄᐃᑦᑑᓂᖏᑦ ᓇᒥᑐᐃᓐᓇᓗᒃᑖᖅ 

ᑕᐃᒪᐃᑦᑐᖅᑕᖃᕈᓐᓇᐃᓕᓪᓗᓂ.” − ᐃᑭᐊᖅᑭᕕᒃᑯᑦ ᑐᓂᔭᐅᔪᖅ 

 

 



  

 

 
 
 

 

ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ ᔪᕋᐃᓂᐊᑉ ᒥᒃᓵᓄᑦ 

3.3.4 ᐅᖃᐅᓯᒃᓴᑦ ᐅᔭᕋᓐᓂᐊᕐᓂᕐᒨᖓᔪᑦ 

ᐊᒥᓱᑦ ᑲᑎᒪᖃᑕᐅᔪᑦ ᐅᖃᖃᑦᑕᓚᐅᕐᒥᔪᑦ ᐃᓱᒫᓘᑎᖏᓐᓂᑦ ᐅᔭᕋᓐᓂᐊᕐᓂᑉ ᒥᒃᓵᓄᖓᔪᓂᑦ.  ᖃᒪᓂ’ᑐᐊᕐᒥ 

ᑲᑎᒪᑎᑦᑎᑎᓪᓗᒋᑦ, ᑕᓪᓕᒪᑦ ᐃᓄᐃᑦ ᐅᖃᐅᓯᖃᓚᐅᖅᑐᑦ ᐃᓱᒫᓘᑎᒥᓂᑦ ᑐᒃᑐᐃᑦ ᐊᑦᑐᖅᑕᐅᑲᒻᒪᓯᒪᓂᖏᓐᓂᑦ 

ᐊᖅᑯᑎᓄᑦ ᐊᒻᒪᓗ ᐊᒥᓱᕈᖅᐸᓪᓕᐊᒍᓂ ᐅᔭᕋᓐᓂᐊᕐᓂᖅ ᐊᖅᑯᑎᓕᐅᒃᑲᓐᓂᕆᐊᖃᕋᔭᖅᑐᑎᑦ ᐊᒻᒪᓗ ᑕᐃᒪᐃᒻᒪᑦ 

ᐊᑦᑐᖅᑕᐅᑲᒻᒪᒃᑲᓐᓂᕋᔭᖅᑐᑎᑦ ᑐᒃᑐᐃᑦ.  ᑕᒪᓐᓇ ᐃᓱᒫᓘᑎᐅᔪᖅ ᐅᖃᐅᑕᐅᓚᐅᕆᕗᖅ ᐃᖃᓗᓐᓂ ᑲᑎᒪᑎᑕᐅᑎᓪᓗᒋᑦ 

ᐃᓄᐃᑦ ᑭᒃᑯᑐᐃᓐᓇᐃᑦ ᐊᒻᒪᓗ ᐃᑭᐊᖅᑭᕕᒃᑯᑦ ᑎᑎᕋᖅᑐᖃᖅᑐᓂ. 

 

ᐊᓯᐊᑦᑕᐅᖅ ᑐᙵᕕᖃᖅᑎᑕᐅᓪᓗᑎᑦ ᐱᔾᔪᑎᒥ ᐅᖃᐅᑕᐅᓚᐅᕆᕗᖅ ᖃᓄᐃᑦᑐᑐᐃᓐᓇᖅ ᐅᔭᕋᓐᓂᐊᕐᕕᒃ ᓱᕈᐃᓂᐊᕐᒪᑦ 

ᐊᑦᑐᐃᑲᒻᒪᓪᓗᓂᓗ ᓄᓇᒥ.  ᐊᑕᐅᓯᖅ ᖃᒪᓂ’ᑐᐊᕐᒥᐅᖅ ᑲᑎᒪᖃᑕᐅᔪᖅ ᐅᖃᓚᐅᖅᑐᖅ, ᑕᐃᒪᐃᒃᑲᓗᐊᖅᑎᓪᓗᒍ, 

1950−ᖏᓐᓂᐅᑦᑕᔪᒻᒪᓂᓪᓕ, ᐅᓪᓗᒥᐅᓕᖅᑐᖅ ᐅᐊᑦᑎᔾᔪᑏᑦ ᐃᑲᔪᕈᓐᓇᕐᒪᑕ ᓴᓂᕈᐃᑦᑕᐃᓕᒪᑎᑦᑎᓗᑎᑦ.  ᐊᑕᐅᓯᖅ 

ᑲᑎᒪᖃᑕᐅᔪᖅ ᐃᖃᓗᓐᓂ ᐊᑭᕋᖅᑐᕐᓂᕋᓚᐅᖅᑐᖅ ᖃᓄᐃᑦᑐᑐᐃᓐᓇᑦᑎᐊᕐᓂᑦ ᐅᔭᕋᓐᓂᐊᕐᕕᓂᑦ ᐲᔭᐃᓲᖑᒻᒪᑕ ᓄᓇᒥ, 

“ᐊᒻᒪᕈᒪᙱᓐᓇᑉᑯ ᐊᓈᓇᒪ ᑮᓇᖓ.  ᐊᒻᒪᕈᒪᙱᓐᓇᑉᑯ ᐊᓈᓇᒪ ᐃᕕᐊᖏᖓ.  ᓄᓇ ᑕᐅᑐᒃᑯᑎᒍ ᐊᓈᓇᑎᑐᑦ, ᑕᐃᒪᓕ 

ᓈᒻᒪᙱᓚᖅ ᐊᒻᒪᖅᑎᕈᑦᑎᒍ.” 

 

ᐅᖃᖅᑐᖃᓚᐅᖅᑐᖅ ᐃᖃᓗᒃᑑᑦᓯᐊᕐᒥ ᑲᑎᒪᔪᖃᖅᑎᓪᓗᒍ ᐅᔭᕋᓐᓂᐊᕐᓂᕉᖅ ᐱᐅᙱᑦᑐᓂᑦ ᐊᑦᑐᐃᓂᖃᕐᒪᑦ ᓄᓇᓕᓐᓂ, 

ᐱᓗᐊᖅᑐᒥ ᐃᒥᓗᐊᖃᑦᑕᓕᖅᑐᑎᑦ ᐊᐅᓪᓚᖃᑦᑕᖅᑐᑎᑦ/ᐅᑎᖅᑐᑎᓪᓗ ᐃᖅᑲᓇᐃᔭᕆᐊᖅᑐᑦ ᓇᓪᓕᑭᑕᖅᑐᑎᑦ.” 

 

ᑭᓯᐊᓂᓕ, ᑖᒃᑯᐊ ᐅᖃᐅᑕᐅᒐᓗᐊᖅᑎᓪᓗᒋᑦ ᐅᔭᕋᓐᓂᐊᕐᓂᖅ ᐊᑦᑐᐃᓂᖃᑲᒻᒪᒻᒪᑦ ᖃᓄᐃᑦᑑᒐᓗᐊᖅᐸᑦ 

ᐅᔭᕋᓐᓂᐊᖅᑕᐅᔪᖅ, ᐊᔾᔨᒌᙱᑎᑕᐅᓯᒪᕗᖅ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓ ᐊᒻᒪᓗ ᐊᓯᖏᑦ ᐅᔭᕋᓐᓂᐊᖅᑕᐅᓂᖏᑦ.  

ᐊᑕᐅᓯᖅ ᐃᖃᓗᒃᑑᑦᓯᐊᕐᒥᐅᑕᐅᔪᖅ ᑲᑎᒪᖃᑕᐅᔪᖅ ᐅᖃᕆᐊᖅᑐᖅᓯᒪᔪᖅ ᐅᖃᓚᐅᖅᑐᖅ ᐃᑲᔪᖅᑐᐃᒍᓐᓇᕐᒪᑕᒎᖅ 

ᐊᑦᑕᓇᖅᑐᖃᕋᓗᐊᖅᐸᑦ ᐊᒥᓱᓄᑦ ᐅᔭᕋᓐᓂᐊᕐᓂᕐᒥᑦ, “ᒎᓗᒥᑦ ᐅᔭᕋᓐᓂᐊᕋᓗᐊᕈᑎᑦ,” ᑭᓯᐊᓂᓕ ᐃᑲᔪᖅᑐᐃᙱᓚᑦ 

ᔪᕋᐃᓂᐊᒻᒥᑦ ᐅᔭᕋᓐᓂᐊᖅᑐᓂᑦ: “ᐊᖏᕈᑎᒋᕙᒃᑲ ᐅᔭᕋᓐᓂᐊᖅᑎᐅᔪᑦ ᖃᐃᒍᑎᑦ ᖃᓄᐃᒋᙱᑦᑐᒋᑦ.  ᒎᓗᓂ 

ᐅᔭᕋᓐᓂᐊᕆᐊᖅᑐᖅᑐᓪᓘᓐᓃᑦ ᖃᓄᐃᒋᙱᓚᒃᑲ, ᑭᓯᐊᓂᓕ ᔪᕋᐃᓂᐊᒻᒥᑦ ᐅᔭᕋᓐᓂᐊᕆᐊᖅᑐᖅᑐᑦ − 

ᐊᒃᓱᕈᕈᑎᒋᔭᒻᒪᕆᐊᓗᒐ ᑕᒪᓐᓇ ᐊᖏᕐᓗᒍ ᖃᓄᐃᒋᙱᓪᓗᒍ ᖃᐃᒍᑎᑦ, ᐊᑦᑕᕐᓇᕈᑎᖃᓗᐊᕌᓗᓐᓂᖏᓐᓄᑦ.”  

 

3.4 ᐃᓄᐃᑦ ᑭᒃᑯᑐᐃᓐᓇᐃᑦ ᐃᖅᑲᓇᐃᔭᖅᑏᓪᓗ ᐊᑦᑕᓇᖅᑐᒨᖅᑕᐃᓕᓂᖏᑦ ᔪᕋᐃᓂᐊᒻ ᐅᔭᕋᓐᓂᐊᕐᓂᖅ ᐱᓪᓗᒍ 

ᑲᑎᒪᔨᐅᔪᑦ ᐅᖃᕆᐊᖅᑐᖅᓯᒪᔪᑦ ᐱᖓᓱᓂᑦ ᓄᓇᓕᓐᓂ ᑲᑎᒪᑎᑕᐅᑎᓪᓗᒋᑦ ᐅᖃᐅᓯᖃᓗᐊᕌᓗᓚᐅᖅᑐᖅ ᐃᓄᐃᑦ 

ᑭᒃᑯᑐᐃᓐᓇᐃᑦ ᐊᑦᑕᓇᖅᑕᐃᓕᒪᑎᑕᐅᔭᕆᐊᖃᕐᓂᖏᓐᓂᑦ ᐊᒻᒪᓗ ᐃᖅᑲᓇᐃᔭᖅᑏᑦ ᔪᕋᐃᓂᐊᒻᒥᑦ 

ᐅᔭᕋᓐᓂᐊᖅᑐᖃᖅᑎᓪᓗᒍ.  ᐃᓚᖏᑦ ᐅᖃᐅᓯᕆᔭᐅᔪᑦ ᑕᒪᒃᑯᐊ ᐱᓪᓗᒋᑦ ᐃᓄᓐᓄᑦ ᑭᒃᑯᑐᐃᓐᓇᕐᓂᑦ ᑲᑎᒪᑎᑦᑎᑎᓪᓗᒋᑦ 

ᐅᖃᐅᓯᖃᓚᐅᕐᒥᔪᑦ ᑕᒪᔅᓱᒥᖓ.  ᑖᒃᑯᐊ ᐃᓄᐃᑦ ᑭᒃᑯᑐᐃᓐᓇᐃᑦ ᐅᖃᕆᐊᖅᑐᖅᓯᒪᔪᑦ ᐅᖃᐅᓯᖏᑦ ᑐᕌᖓᓗᐊᓚᐅᖅᑐᑦ 

ᐃᓄᐃᑦ ᑭᒃᑯᑐᐃᓐᓇᐃᑦ ᐊᑦᑕᓇᖅᑕᐃᓕᒪᔪᒦᑎᑕᐅᔭᕆᐊᖃᕐᓂᖏᓐᓂᑦ ᐊᒻᒪᓗ ᖃᕋᓴᐅᔭᒃᑯᑦ ᑐᓂᔭᐅᓂᖅᓴᐅᕙᓚᐅᖅᑐᑎᑦ.  

ᐊᒥᓱᑦ ᐃᓄᐃᑦ ᖃᒪᓂ’ᑐᐊᕐᒥ ᐊᒻᒪᓗ ᐃᖃᓗᓐᓂ ᑲᑎᒪᑎᑕᐅᓪᓗᑎᑦ ᖃᐃᖁᔭᐅᓯᒪᔪᑦ, ᑕᐃᒪᐃᒃᑯᓗᐊᖅᑎᓪᓗᒋᑦ ᐊᓯᖏᑦ, 

ᑲᒪᒋᔭᖃᖅᑐᑎᑦ ᑕᒪᔅᓱᒥᖓ ᐱᔾᔪᑎᐅᔪᒥᑦ. 

 

ᐊᐱᖅᑯᑎᖃᐅᖅᑐᖃᓚᐅᖅᑐᖅ ᐊᑦᑕᓇᕐᓂᖏᑦ ᐆᑕᕐᓇᖅᑐᑦ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᑎᓪᓗᒍ, ᑕᒪᒃᑮᒃ ᑭᒃᑯᑐᐃᓐᓇᕐᓄᑦ 

ᐊᒻᒪᓗ ᐃᖅᑲᓇᐃᔭᖅᑎᓄᑦ ᐊᑦᑕᓇᕐᓂᖏᓐᓄᑦ ᐅᔭᕋᓐᓂᐊᕋᔭᖅᑐᓄᑦ ᔪᕋᐃᓂᐊᒻᒥ.  ᐊᒥᓱᑦ ᐅᖃᐅᓯᒃᓴᐃᑦ ᑐᕌᖓᔪᑦ 

ᐊᑦᑕᓇᖅᑕᐃᓕᒪᓂᖏᓐᓄᑦ ᐃᓄᓐᓄᑦ ᑭᒃᑯᑐᐃᓐᓇᕐᓄᑦ ᐅᑯᐊᖑᕗᑦ: 

“ᖃᐅᔨᔪᒪᓚᐅᖅᑐᖓ ᓱᒻᒪᑦ ᐃᓄᖁᑎᕗᑦ ᑲᑉᐱᐊᓱᒻᒪᖔᕐᒥᑦ ᑕᒪᔅᓱᒥᖓ, ᖃᓄᐃᑦᑑᒻᒪᑕ ᐊᑦᑕᓇᕐᓂᖏᑦ 

ᔪᕋᐃᓂᐊᒻ?  ᑐᓴᖅᐸᑲᑦᑕ ᐊᑦᑕᓇᕐᒪᒡᒎᖅ.  ᖃᐃᓯᒪᕗᖓ ᖃᐅᔨᒋᐊᖅᑐᖅᑐᖓ ᓱᒻᒪᐅᒻᒪᖔᖅ ᐊᑦᑕᓇᕐᓂᖏᑦ, 

ᐅᖃᐅᔾᔭᐅᔪᓐᓇᖅᐳᖓ? ...ᐃᕐᖑᑕᖃᕋᒪ, ᑕᐃᒪᐃᒻᒪᑦ ᑐᑭᓯᔪᒪᓪᓚᕆᑦᑕᕋ ᑕᒪᓐᓇ..ᖃᐅᔨᔪᒪᔪᖓ 

ᒥᐊᓂᕆᔭᐅᒐᔭᕐᒪᖔᑕ, ᑎᒥᖏᑦ ᐋᓐᓂᐊᖅᑕᐃᓕᓂᖏᑦ ᐊᒻᒪᓗ ᑭᓱᓕᒫᒃᑯᑦ ᖃᓄᐃᑦᑕᐃᓕᒪᑎᑕᐅᒐᔭᖅᐸᑦ...? − 

ᖃᒪᓂ’ᑐᐊᕐᒥ ᑲᑎᒪᑎᑕᐅᑎᓪᓗᒋᑦ ᐃᓄᐃᑦ ᑭᒃᑯᑐᐃᓐᓇᐃᑦ 

ᐅᖃᐅᓯᕆᔭᐅᔪᑦ ᓄᓇᓕᓐᓂᒥᐅᑕᕐᓄᑦ ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᑎᓪᓗᒋᑦ ᑲᑎᒪᑎᑦᑎᔨᐅᔪᑦ ᐅᖃᓪᓚᑦᑏᑦ 

ᑭᐅᑲᑕᕈᓘᔭᖃᑦᑕᓚᐅᖅᑐᑦ ᐋᓐᓂᐊᖅᑖᕐᓂᐅᓴᙱᒻᒪᑕᒎᖅ ᐃᓄᐃᑦ ᐊᒻᒪᓗ ᑕᒪᓐᓇ ᑲᒪᒋᔭᐅᑦᑎᐊᖃᔭᕐᒪᑦ:  

“ᐆᑕᕐᓇᖅᑐᑦ ᐊᒻᒪᓗ ᐆᑖᕐᓇᕐᓂᖓᓂᑦ ᐲᔭᐃᕗᖅ ᐊᕙᑎᖓᓄᑦ, ᐊᒻᒪᓗ ᐆᑖᕐᓇᖅᑐᒦᓗᐊᖃᑦᑕᕈᕕᑦ ᑎᒥᖕᓄᑦ 

ᐱᐅᙱᑦᑐᖅ.  ᐆᑖᕐᓇᖅᑐᒦᓗᐊᖃᑦᑕᕈᕕᑦ ᑳᓐᓱᑖᕐᓂᖅᓴᐅᒍᓐᓇᖅᑐᑎᑦ.  ᑕᐃᒪᐃᒻᒪᑦ ᔪᕋᐃᓂᐊᒻ ᐊᒻᒪᓗ 

ᐆᑖᕐᓇᖅᑐᑦ ᐊᑦᑕᓇᖅᑑᕗᑦ.  ᑕᒪᓐᓇ ᐃᓱᒪᒋᔭᕗᑦ ᒪᓕᒐᕋᓛᖃᖅᑎᑦᑐᑎᒍᑦ ᖃᐅᔨᒪᑦᑎᐊᕋᔭᕋᑦᑕ 

ᐆᑖᕐᓇᖅᑐᒦᙱᒃᑲᓗᐊᕐᒪᖔᑕ ᐃᓄᐃᑦ ᒥᑭᔪᐊᓘᑎᒐᓱᐊᖅᑐᒍ ᐊᑦᑕᓇᖅᑐᒦᖁᓇᒋᑦ.  

(ᐊᒻᒪᓗ)...ᖃᐅᔨᒪᑦᑎᐊᕆᐊᖃᕐᒥᒐᑦᑕ ᐃᒪᖅ ᐊᕙᑎᒨᖅᑲᖅᑕᐅᔪᖅ ᓴᓗᒪᒐᓗᐊᕐᒪᖔᖅ.  ᑕᐃᒫᒃ ᐃᒪᖅ 

ᐅᔭᕋᓐᓂᐊᕐᕕᒻᒦᙶᖅᑐᖅ ᐊᑐᖅᑕᐅᓯᒪᔪᖅ ᑲᒪᒋᔭᐅᑎᓪᓗᒍ ᓴᓗᒻᒪᓴᖅᑕᐅᔭᕆᐊᓕᒃ ᐊᕙᑎᒧᑦ 

ᐅᑎᖅᑎᑕᐅᓚᐅᙱᓐᓂᖓᓂᑦ.” − ᕌᓐ ᕙᕐᓯ, ᒎᓪᑐᕐ, ᐅᖃᖅᑎ ᑲᑎᒪᔪᓂᑦ, ᖃᒪᓂ’ᑐᐊᕐᒥ ᐃᓄᐃᑦ 

ᑭᒃᑯᑐᐃᓐᓇᐃᑦ ᑲᑎᒪᑎᑕᐅᑎᓪᓗᒋᑦ 

 

“ᐃᖅᑲᓇᐃᔭᖅᑎᐅᔪᑦ ᓴᐳᔾᔭᐅᒋᕗᑦ ᓴᓇᔭᐅᑦᑎᐊᖅᓯᒪᓪᓗᑎᑦ ᐃᒡᓗᐃᑦ, ᐱᓕᒻᒪᓴᕐᓂᖏᑦ, ᐃᖅᑲᓇᐃᔮᒃᓴᖏᑕ 

ᐸᕐᓇᒍᑎᖏᑦ, ᐊᒻᒪᓗ ᐆᑕᕐᓇᖅᑐᒧᑦ ᓴᐳᔾᔭᐅᓪᓗᑎᑦ ᐃᖅᑲᓇᐃᔭᖅᑎᑕᐅᖃᑦᑕᓲᑦ.  ᐊᑐᓲᕆᕙᕗᑦ 

ᐊᐅᓚᑦᑎᓂᕐᒧᑦ ᑲᒪᒋᔭᖃᑦᑎᐊᖅᑐᑕ ᑕᒪᒃᑯᐊ ᐆᑖᕐᓇᖅᑐᑦ, ᐆᑕᕐᓇᖅᑐᓖᑦ, ᑎᑎᖅᑐᒐᐅᔭᖅᑕᐅᓯᒪᔪᑦ ᐊᒻᒪᓗ 

ᐆᑦᑐᕋᕈᑏᑦ ᓂᐱᓕᐅᕈᑏᓪᓗ ᐆᑕᕐᓇᖅᑐᓂᑦ ᐊᖏᑎᒋᓂᖏᓐᓂᑦ, ᐊᒻᒪᓗ ᐊᕙᑎᑉ ᐅᐊᑦᑎᔭᐅᓂᖓᓄᑦ 

ᑐᑭᓯᒋᐊᕈᑎᖏᑦ ᐊᑐᖅᑕᐅᓪᓗᑎᑦ ᐊᑦᑕᓇᖅᑕᐃᓕᒪᑎᑕᐅᕙᑉᐳᑦ.” − ᑭᐊᕙ ᓯᓴᓐᔅ, CNSB ᑲᑎᒪᔨ ᐅᖃᖅᑎ, 

ᐃᖃᓗᓐᓂ ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ 

 

ᑭᓯᐊᓂᓕ ᐊᓯᖏᑦ ᐅᖃᖅᑏᑦ ᑲᑎᒪᔪᓂ ᐅᖃᖅᑐᑦ ᓯᕗᕙᓗᐊᕐᒪᑦ ᓇᒻᒥᓂᖅ ᐅᑉᐱᕆᓗᓂ ᖃᓄᐃᑦᑐᖃᔾᔮᙱᓐᓂᖓᓂᑦ: 

 “...ᑖᒃᑯᐊ ᐅᐊᑦᑕᒃᑯᑦ ᐊᑐᖅᑕᐅᓯᒪᔭᕇᖅᑐᑦ ᓱᓇᑐᐃᓐᓇᐃᑦ ᐊᑐᖅᑕᐅᔾᔮᒍᓐᓃᖅᑐᑦ ᐊᑦᑕᓇᖅᑑᕗᑦ.  

ᐆᑖᕐᓇᕈᓐᓇᕐᒪᑕ ᐊᒥᓱᐊᓗᓐᓄᑦ ᐊᕐᕌᒍᓄᑦ...ᖃᐅᔨᒪᑦᑎᐊᙱᓚᖓᓕ ᖃᓄᑎᒋ ᓇᒻᒥᓂᖅ ᐅᑉᐱᕆᔪᓐᓇᕐᒪᖔᑦᑕ 

ᑕᒪᒃᑯᐊ ᐋᖅᑭᓱᖅᑕᐅᓯᒪᔪᑦ (ᓴᓇᔭᐅᓯᒪᓪᓗᑎᑦ ᐊᐅᓚᑕᐅᑦᑎᐊᕐᓂᐊᕐᒪᑕ ᐅᐊᑦᑕᒃᑯᑦ ᐊᒻᒪᓗ ᐃᒪᖅ) 

ᐊᐅᓚᓂᖃᕈᓐᓇᑦᑎᐊᕐᓂᐊᕋᓗᐊᕐᒪᖔᑕ, ᐊᒻᒪᓗ ᐆᑖᕐᓇᖅᑐᖃᕐᓗᑎᑦ 100 ᐊᕐᕌᒍᒃᑲᓐᓂᕐᓄᑦ, 1,000 

ᐊᕐᕌᒍᒃᑲᓐᓂᕐᓄᑦ ᐅᕝᕙᓘᓐᓃᑦ 10,000 ᐊᕐᕌᒍᒃᑲᓐᓂᕐᓄᑦ.  ᐊᒻᒪᓗ ᑕᒪᓐᓇ ᑲᒪᒋᔭᐅᔭᕆᐊᓕᒃ ᕿᒪᓛᖅᑕᕗᑦ 

ᐊᓯᑦᑎᓐᓄᑦ ᑲᒪᒋᔭᐅᓕᕐᓗᓂ.  ᕿᑐᕐᖓᕗᑦ ᐃᕐᖑᑕᕗᓪᓗ ᑲᒪᒋᒋᐊᖃᓛᖅᑕᖏᑦ, ᐃᕐᖑᑕᓯ ᐅᕙᖓᓗ.” − ᔭᐃᒥ 

ᒃᓃᓐ, ᒪᑮᑕ, ᐅᖃᖅᑎ ᑲᑎᒪᔪᓂᑦ, ᖃᒪᓂ’ᑐᐊᕐᒥ ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᓪᓗᒋᑦ 

 

ᐊᓯᖏᑦ ᐅᖃᐅᓯᕆᔭᐅᔪᑦ ᐅᖃᖅᑎᓄᑦ ᑲᑎᒪᔨᓄᑦ ᐊᔾᔨᒌᙱᓐᓂᖏᓐᓂᑦ ᐊᑦᑕᓇᕐᓂᖏᑕ ᐆᑖᕐᓇᖅᑐᑦ ᐅᔭᕋᓐᓂᐊᖅᑏᑦ 

ᐊᑦᑐᖅᑕᐅᓂᕆᒐᔭᖅᑕᖏᑦ ᐊᓯᖏᓐᓄᑦ ᐊᑦᑕᓇᖅᑐᓄᑦ ᐅᖃᐅᓯᐅᓚᐅᕆᕗᖅ:  

“ᐊᕙᑎᐅᓕᖅᑐᓂᑦ, 30−ᓂᓪᓘᓐᓃᑦ ᐊᕐᕌᒍᓂᑦ ᐃᖅᑲᓇᐃᔭᖅᑎᖏᑦ ᓴᔅᑳᑦᓱᕙᓐᒥ, ᔪᕋᐃᓂᐊᒻᒥ 

ᐅᔭᕋᓐᓂᐊᕐᕕᓕᑑᓪᓗᑎᑦ, ᐆᑖᕐᓇᖅᑐᖃᙱᓛᖑᓯᒪᕗᑦ ᐃᖅᑲᓇᐃᔭᖅᑎᓪᓗᒋᑦ ᐊᖏᕐᕋᒥ ᐊᖏᓂᖅᓴᐅᓪᓗᓂ 

ᐆᑖᕐᓇᖅᑐᕈᓘᔭᐃᑦ.  ᕿᒥᕐᕈᒍᕕᒋᑦ ᑕᒪᐃᓐᓂᑦ ᐃᖅᑲᓇᐃᔭᖅᑎᓪᓗᒋᑦ ᐆᑖᕐᓇᖅᑐᕈᓘᔭᖏᑦ, ᐊᒻᒪᓗ ᕿᒥᕐᕈᓗᒋᑦ 

ᑕᒪᐃᓐᓂᑦ ᕋᐃᑕᓐ ᐊᖏᕐᕋᖏᓐᓂ, ᐆᑖᕐᓇᕐᓂᖏᑦ ᓯᕿᓂᕐᒥ, ᑕᐃᑲᓂᐅᙱᑦᑐᖅ ᐃᖅᑲᓇᐃᔭᕐᕕᖓᓂ 

ᐆᑖᕐᓇᖅᑐᒦᓐᓂᖅᓴᐅᓲᖑᕗᑦ.  ...ᐊᑦᑕᓇᖅᑑᒻᒪᑕ ᑭᓱᑐᐃᓐᓇᐃᑦ, ᐃᓅᓯᖅ ᐊᑦᑕᓇᖅᑑᕗᖅ.  5-600−ᖑᔪᑦ 

ᐅᔭᕋᓐᓂᐊᖅᑏᑦ ᓴᔅᑳᑦᓱᕙᓐᒥ, ᖃᓄᐃᑦᑐᕈᓘᔮᓗᐃᑦ.  ᐊᒻᒪᓗ ᐊᑕᐅᓯᐊᖅᑐᑎᑦ ᐊᕐᕌᒍᒥ, ᐃᓚᖓᑦ 

ᐃᖅᑲᓇᐃᔭᖅᑎᐅᔪᖅ ᐃᓅᒍᓐᓃᓲᖑᕗᖅ ᐃᖅᑲᓇᐃᔭᕐᕕᒻᒥ.  ᐅᔭᕋᕐᒧᑦ ᑲᑕᕝᕕᐅᒍᓂᓘᓐᓃᑦ, 

ᐊᐳᖅᑕᐅᒍᓂᓘᓐᓃᑦ ᓄᓇᓯᐅᑎᒧᑦ.  ..ᑭᓯᐊᓂᓕ ᑕᑯᒍᕕᒋᑦ ᐃᓱᒪᒋᒋᐊᕐᓗᒋᑦ ᐱᓂᕐᓗᒍᑕᐅᕙᑦᑐᑦ ᐊᒥᓲᓂᖏᑦ 

ᓴᔅᑳᑦᓱᕙᓐᒥ ᐅᔭᕋᓐᓂᐊᕐᕕᖏᓐᓂ ᐊᕝᕙᖏᑦ ᐱᓂᕐᓗᒃᑐᑦ ᖃᑦᑏᓐᓇᐅᑎᓂᖅᓴᐅᕗᑦ ᓴᔅᑳᑦᓱᕙᓐᒥ ᐊᓯᐊᓂᑦ 

ᐃᖅᑲᓇᐃᔭᕐᕕᓂ...” − ᐆᓂᔅ ᕕᐊᑯᕐ, ᒎᓪᑐᕐ, ᐅᖃᖅᑎ ᑲᑎᒪᔪᓂᑦ, ᖃᒪᓂ’ᑐᐊᕐᒥ ᐃᓄᐃᑦ ᑭᒃᑯᑐᐃᓐᓇᐃᑦ 

ᑲᑎᒪᑎᑕᐅᑎᓪᓗᒋᑦ 

 

“ᔪᕋᐃᓂᐊᒻᒥ ᐅᔭᕋᓐᓂᐊᖅᑎᐅᓯᒪᓕᖅᑐᖓ 35−ᓂᑦ ᐊᕐᕌᒎᓕᖅᑐᓂᑦ.  ᐄ’, ᐅᕙᑉᑎᒻᓄᑦ ᓄᓇᖃᖅᑳᖅᓯᒪᔪᓄᑦ 

ᐃᓄᓐᓄᑦ, ᔪᕋᐃᓂᐊᒻ ᑲᑉᐱᐊᓇᖅᑐᖅ ᐊᒻᒪᓗᑦᑕᐅᖅ ᐃᓄᓐᑦ.  ᑭᓯᐊᓂᓕ ᐃᓱᒫᓗᓗᐊᖅᑐᖓ 

ᐅᖅᓱᖃᓗᐊᕆᐊᒃᓴᖅ ᐃᒡᓇᐃᑎᓂᑦ ᔪᕋᐃᓂᐊᒻᒥᑦ ᐃᓱᒫᓗᙱᓐᓂᖅᓴᐅᓪᓗᖓ ᐅᕙᒻᓄᑦ.” − ᕗᕋᑦ ᑐᕈᐊᔅᓯ, 

ᔅᑳᑦᓱᕙᓐ, ᑲᑎᒪᔪᓂ ᐅᖃᖅᑎ, ᖃᒪᓂ’ᑐᐊᕐᒥ ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ 



  

 

 
 
 

 

ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ ᔪᕋᐃᓂᐊᑉ ᒥᒃᓵᓄᑦ 

“ᐊᒥᓱᑦ ᐃᓄᐃᑦ ᓱᖁᓚᐅᖅᑐᑦ ᖄᖅᑎᑕᐅᔪᖃᖅᑎᓪᓗᒍ ᐆᑖᕐᓇᖅᑐᒥᑦ ᐊᑐᖅᑐᑎᑦ ᑦᓱᓅᕗᓪᒥ ᐊᒻᒪᓗ ᑕᒪᓐᓇ 

ᐱᓂᕐᓗᐊᕿᔾᔪᑕᐅᓚᐅᖅᑐᓂ, ᐊᒥᓱᑦ ᐃᓄᐃᑦ ᑐᖁᕙᑦᑐᑦ ᐱᓂᕐᓗᐊᕿᓂᒃᑯᑦ.  ᓇᓚᐅᒃᑖᖅᑕᐅᓯᒪᕗᖅ 

ᐃᒪᓐᓇᐸᓗᒃ 50-ᓂᑦ 100-ᓄᑦ ᐃᓄᐃᑦ ᑐᖁᒐᔭᕐᒪᑕ ᑲᓇᑕᒥ ᒥᐊᓕᒐᕐᓂᓗ ᐊᕐᕌᒍᑕᒫᑦ 

ᐅᔭᕋᓐᓂᐊᖅᑕᐅᕙᑦᑐᓂᑦ ᐊᕐᔭᒃᓴᒦᙶᖅᑐᓂᑦ.  ᐊᒻᒪᓗᑦᑕᐅᖅ ᓯᓚᒨᑐᐊᕌᖓᒪ ᐊᒻᒪᓗ ᖁᓕᑦᑕᐅᔭᕐᓂᙱᒃᑯᒪ 

ᑐᖁᓕᖅᐸᓪᓕᐊᑲᐅᑎᒋᔪᓐᓇᖅᑐᖓ.  ᑕᒪᑉᑕ ᑭᓱᑐᐃᓐᓇᕐᓂᑦ ᐊᑐᖅᑐᑕ ᐊᑦᑕᓇᖅᑐᒃᑰᓲᖑᔪᒍᑦ ᖃᐅᔨᒪᓪᓗᑕ 

ᐊᑦᑕᓇᕐᓂᖏᓐᓂᑦ...ᑭᓱᑐᐃᓐᓇᐃᑦ ᐊᑦᑕᓇᖅᑐᑦ ᐊᑐᕋᔭᖅᑕᕗᑦ ᓈᒻᒪᓐᓂᖅᓴᐅᕙᑦ ᐊᓯᖏᓐᓄᑦ ᐊᑦᑕᓇᖅᑐᓄᑦ?  

ᑕᒪᓐᓇ ᓇᓗᓇᖅᑐᖅ ᐊᐱᖅᑯᑎ ᐊᒻᒪᓗ ᑕᐃᒫᒃᓴᐃᓐᓇᕐᓗ ᑕᐃᒪᐃᒃᑭᕗᖅ ᐱᔾᔪᑎᒥ ᐅᖃᐅᓯᕆᔭᑦᑎᓐᓂ 

ᐅᔭᕋᓐᓂᐊᕐᓂᕐᒨᖓᔪᒥ ᑕᕝᕙᓂ.  ᐃᓛᓐᓂᒃᑯᑦ ᐃᓱᒪᒍᓐᓇᖅᑐᒍᑦ ᐊᑦᑕᕐᓇᕋᓗᐊᕐᓗᓂ ᐊᑐᕆᐊᓕᑉᐳᑦ, ᐊᒻᒪᓗ 

ᐃᓛᓐᓂᒃᑯᑦ ᐃᓱᒪᖃᕈᓐᓇᖅᑐᒍᑦ ᐊᑐᙱᑦᑎᐊᒻᒪᕆᓪᓗᒍ ᐊᑦᑕᓇᓗᐊᕐᓂᖓ ᐱᓪᓗᒍ.  ᑭᓯᐊᓂᓕ ᑕᐃᒪᓐᓇ 

ᐃᓱᒪᓕᐅᕆᐊᖃᖅᑐᒍᑦ ᒪᓕᑦᑐᒋᑦ ᐱᔾᔪᑏᑦ ᓴᖅᑭᖅᑐᑦ.”  − ᑮᑦ ᒧᐊᕆᓴᓐ, ᓄᓇᕗᑦ ᑐᙵᕕᒃ ᑎᒥᖓᑦ, 

ᑲᑎᒪᔪᓂ ᐅᖃᖅᑎ, ᐃᖃᓗᓐᓂ ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᑎᓪᓗᒋᑦ 

 

ᖃᐅᔨᔪᒥᓇᕆᕗᖅ, ᐊᓯᖏᒍᑦ ᐅᖃᐅᓯᕆᓪᓗᒋᑦ ᑲᑎᒪᔪᓂ ᐅᖃᖅᑏᑦ ᐃᓱᒪᒃᓴᖅᓯᐅᕈᑎᖃᒻᒪᕆᓚᐅᖅᑐᑦ 

ᐊᑐᐃᓐᓇᐅᒪᓂᖓᓂᑦ ᓇᓚᐅᒃᑖᕋᒃᓴᐃᑦ ᐊᑦᑕᓇᖅᑕᐃᓕᒪᓂᖏᓐᓄᑦ ᐅᐊᑦᑕᒃᑯᑦ ᑲᒪᒋᔭᐅᓂᖏᑕ, ᐊᑕᐅᓯᖅ 

ᐅᖃᓚᐅᖅᑐᖅ ᐋᓐᓂᐊᕐᓂᖏᓐᓄᑦ ᐅᔭᕋᓐᓂᐊᕐᕕᒻᒦᙶᕐᓗᓂ ᐸᓯᔭᒃᓴᐅᙱᓚᖅ ᖃᐅᔨᒪᔭᐅᙱᓐᓂᖓᓄᑦ ᖃᓄᑎᒋ 

ᐆᑖᕐᓇᕐᓂᖓᓂᖓᓅᒻᒪᖔᖅ.  ᑭᐅᓪᓗᓂ ᐊᐱᖅᑯᑎᒧᑦ ᑐᖁᖃᑦᑕᖅᑐᑦ ᓱᑲᓐᓂᖏᑦ ᐆᑖᕐᓇᖅᑐᒧᑦ, ᐅᑯᐊ ᑭᐅᓚᐅᖅᑐᑦ 

ᐃᒪᓐᓇ: 

 “ᖃᑦᑎᑦ ᑐᖁᓚᐅᖅᓯᒪᕙᑦ ᐆᑕᕐᓇᖅᑐᒧᑦ ᐃᖅᑲᓇᐃᔭᖅᑎᓪᓗᒋᑦ?  ᖃᐅᔨᒐᒃᓴᐅᙱᒻᒪᕆᑦᑐᖅ ᖃᓄᖅ 

ᐆᑦᑐᕈᓐᓇᕋᕕᐅᒃ ᓄᓇᒥ ᑕᐃᒪᐃᒌᖅᑎᓪᓗᒍ?  ᓈᓴᐅᓯᕆᓂᒃᑯᑦ ᖃᐅᔨᓇᓱᐊᕈᓐᓇᖅᑐᑎᑦ ᐊᒻᒪᓗ 

ᐊᑕᐅᓯᕐᒥᖅᑲᐃ ᐃᓅᒍᓐᓃᕈᓐᓇᖅᑐᒥ ᖃᐅᔨᓗᑎᑦ, ᑭᓯᐊᓂᓕ ᑕᒪᓐᓇ ᓈᓴᐅᓯᕆᓂᒃᑰᖓᑐᐃᓐᓇᕐᒪᑦ 

ᐃᓱᒪᒋᔭᐅᔪᖅ ᓇᓚᒃᑖᖅᑕᐅᓯᒪᔪᖅ...” − ᐆᓂᔅᑦ ᕕᐊᑯᕐ, ᒎᓪᓗ, ᑲᑎᒪᔨ ᐅᖃᖅᑎ, ᖃᒪᓂ’ᑐᐊᕐᒥ ᐃᓄᐃᑦ 

ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ 

 

ᑭᓯᐊᓂᓕ, ᑕᐃᑲᓂᒃᓴᐃᓐᓇᖅ ᑲᑎᒪᓂᕐᒥ, ᐊᓯᐊ ᑲᑎᒪᔨᐅᔪᖅ ᐅᖃᖅᑎ ᐊᓯᐊᓂᑦ ᑕᐅᑦᑐᒋᔭᒥᓂᑦ ᐅᖃᐅᓯᖃᓚᐅᖅᑐᖅ 

ᖃᓄᖅ ᐊᑦᑕᓇᕐᓂᖏᑦ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓᓂᑦ ᐃᓱᒪᒋᔭᐅᒍᓐᓇᕐᒪᖔᕐᒥᑦ: 

 “..ᑳᓐᓱ ᐋᓐᓂᐊᖅ ᕋᐃᑕᓐ ᒑᓯᖓᓃᙶᖅᑐᑦ ᔪᕋᐃᓂᐊᒻ ᐅᔭᕋᓐᓂᐊᕐᕕᓐᓃᙶᖅᑐᖅ 15-ᓂᑦ 20-ᓄᑦ ᑎᑭᑦᑐᒍ 

ᐊᑯᓂᐅᑎᒋᔪᖅ ᐊᕐᕌᒍᓂ ᓴᖅᑭᕋᓱᐊᓲᖑᒻᒪᑦ.  ᐅᔭᕋᓐᓂᐊᕐᓂᓕᕆᓂᖅ ᐊᑐᖃᑦᑕᕐᓂᑯᖏᑦ, ᐃᒪᐃᖃᑦᑕᕐᓂᑰᕗᑦ 

ᐅᔭᕋᓐᓂᐊᖅᑏᑦ ᐋᓐᓂᐊᓕᕋᐃᒻᒪᑕ ᑐᖁᖃᑦᑕᓕᖅᑐᑎᓪᓗ, ᑖᒃᑯᐊ ᐆᑖᕐᓇᕐᓂᖏᑦ 

ᒥᑭᔫᓂᖅᓴᕈᖅᑕᐅᔭᕆᐊᖃᓲᑦ ᓴᖅᑭᔮᖅᑐᑦ.  ᑕᐃᒪᐃᒻᒪᑦ ᐆᑖᕐᓇᖅᑐᒦᒋᐊᖃᕐᓂᖏᑦ ᑭᓪᓕᖃᕐᓂᖅᓴᐅᓕᖅᑐᑎᑦ.  

ᑕᐃᒪᓐᓇ ᐊᒥᓱᐊᖅᑎᖅ ᑕᐃᒪᐃᖃᑦᑕᖅᓯᒪᔪᑦ...ᖃᐅᔨᒪᙱᑦᑐᖓ ᐅᓪᓗᒥᐅᔪᖅ ᓈᒻᒪᑦᑐᒃᑯᑦ 

ᑭᓪᓕᖃᖅᑎᑕᐅᑦᑎᐊᕋᓗᐊᕐᒪᖔᑕ... ᖃᐅᔨᒪᓇᑦᑎᐊᖁᓪᓗᒍ ᑐᖁᔪᖃᕐᓂᐊᙱᒃᑲᓗᐊᕐᒪᖔᖅ, ᐅᕝᕙᓘᓐᓃᑦ 

ᖃᑦᑏᓐᓇᑯᓗᐃᑦ ᑐᖁᒐᔭᕐᒪᑕ, ᑐᖁᒃᑲᓐᓂᖅᑐᓪᓘᓐᓃᑦ ᐃᖅᑲᓇᐃᔭᖅᑐᑎᑦ ᐅᔭᕋᓐᓂᐊᕐᕕᒻᒥ.  

ᐅᑕᖅᑭᒋᐊᖃᖅᑐᒍᑦ ᖃᐅᔨᓗᑕᓗ ᓈᒻᒪᒃᑲᓗᐊᕐᒪᖔᑕ ᒥᑭᔫᓂᖏᑦ ᐆᑖᕐᓇᖅᑐᑦ ᐊᑦᑐᐃᔪᑦ ᐃᓄᓐᓂᑦ 

ᐃᖅᑲᓇᐃᔭᖅᑎᓂᑦ.” − ᔭᐃᒥ ᒃᓃᓐ, ᒪᑮᑕ, ᑲᑎᒪᔨ ᐅᖃᖅᑎ, ᖃᒪᓂ’ᑐᐊᕐᒥ ᐃᓄᓐᓂᑦ ᑭᒃᑯᑐᐃᓐᓇᕐᓂᑦ 

ᑲᑎᒪᑎᑦᑎᑎᓪᓗᒋ21ᑦ 

 

ᐃᓱᒪᒋᔭᐅᔪᖅ ᐊᑦᑕᓇᕐᓂᖏᑦ ᐆᑖᕐᓇᖅᑐᒦᙶᖅᑐᑦ ᐊᓂᒍᖅᐸᓪᓕᐊᑎᓪᓗᒍ ᓴᖅᑭᓲᖑᒻᒪᑕ ᐊᑦᑐᐃᑎᒋᓂᖏᓐᓂᑦ 

ᐅᖃᐅᑕᐅᔪᖅ ᑲᑎᒪᖃᑕᐅᔪᒧᑦ ᐃᖃᓗᓐᓂ ᐃᓄᓐᓂᑦ ᑭᒃᑯᑐᐃᓐᓇᕐᓂᑦ ᑲᑎᒪᑎᑦᑎᑎᓪᓗᒋ21ᑦ: 

“ᐊᒥᓱᕈᑲᓪᓚᑦᑐᓂᑦ ᑳᓐᓱᑖᖅᑐᓂᑦ ᑕᑯᓂᐊᕋᓱᒋᙱᓚᖓᓕ ᑕᓪᓕᒪᓂᑦ ᐊᕐᕌᒎᓂᐊᖅᑐᓂᑦ ᖃᒪᓂ’ᑐᐊᕐᒥ.  

ᑕᐃᒪᐃᔾᔮᙱᒻᒪᑦ.  ᑲᑉᐱᐊᓵᖅᑎᑐᐃᓐᓇᙱᓪᓗᑕ.  ᑭᓯᐊᓂᓕ, ᑭᓇᑐᐃᓐᓇᖅ ᖃᐅᔨᒪᔪᖅ ᐆᑖᕐᓇᖅᑐᓂᑦ 

ᖃᐅᔨᒪᕗᖅ ᓱᒃᑲᐃᑦᑐᒥᑦ ᐱᕙᓪᓕᐊᓂᖃᕐᒪᑦ.  ᐆᑖᕐᓇᖅᑐᒦᖃᑦᑕᕈᕕᑦ ᓱᕈᓯᐅᑎᓪᓗᑎᑦ ᑳᓐᓱᑖᕋᔭᖅᑐᑎᑦ 

ᐃᓐᓇᐅᓕᕈᕕᑦ, ᑕᐃᒪᐃᓲᖑᒻᒪᑕ... ᐊᖏᑎᒋᓂᖏᓐᓂ ᒪᓕᑦᑐᖅ, ᒥᑭᔫᑎᐊᓗᓐᓂᒃ ᐊᒻᒪᓗ 

ᐊᑦᑕᓇᖅᑕᐃᓕᒪᑎᑕᐅᓪᓚᕆᓪᓗᓂ ᐊᑦᑕᓇᖅᑐᒦᑦᑐᒃᓴᐅᙱᓚᑎᑦ.  ᑕᐃᒪᐃᒻᒪᑦ ᓄᓇᓕᐅᔪᖅ ᖃᒪᓂ’ᑐᐊᕐᒥ 

ᖃᓄᐃᔾᔮᙱᑦᑐᒃᓴᐅᕗᖅ ᐅᔭᕋᓐᓂᐊᕐᕕᑖᕋᓗᐊᕈᑎᑦ.  ᐅᖃᐅᑕᐅᒍᓐᓇᙱᓚᕐᓕ ᐊᔾᔨᖓᓂᑦ 

ᖃᓄᐃᓕᐅᖅᐸᓪᓕᐊᔪᑦ ᔭᐹᓐᒥ ᐅᕝᕙᓘᓐᓃᑦ ᐆᑖᕐᓇᖅᑐᓂᑦ ᐊᐅᓚᔪᓐᓇᐅᑎᓕᓐᓄᑦ ᐆᒻᒪᖅᑯᑎᓄᑦ ᓄᓇᕐᔪᐊᕐᒥ.  



  

 

 
 
 

 

ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ ᔪᕋᐃᓂᐊᑉ ᒥᒃᓵᓄᑦ 

ᐅᖃᖅᑲᐅᒐᑦᑕᐃᓛᒃ, ᐱᒡᒐᓇᖅᑐᖅ ᑎᒃᑯᐊᓪᓚᑦᑖᕐᓗᒍ ᓇᑭᙶᕐᓂᕐᒪᖔᖅ ᑳᓐᓱ ᐋᓐᓂᐊᖅ.  

ᐅᑉᐱᕈᓱᑦᑎᐊᖅᑐᖓᓕ ᖃᐅᔨᓴᖅᑕᐅᓪᓚᑦᑖᓚᐅᖅᓯᒪᙱᒻᒪᑦ ᑕᑯᒃᓴᐅᑎᑦᑎᔪᓂᑦ ᐃᓅᓯᖃᕐᓗᓂ ᐆᑖᕐᓇᖅᑐᓂᑦ 

ᐊᑐᕐᓗᓂ ᐆᒻᒪᖅᑯᑎᓕᐅᓲᕐᓂᑦ ᐅᕝᕙᓘᓐᓃᑦ ᑯᕕᔪᒥᓂᕐᓂᑦ ᐊᑲᐅᙱᓕᐅᕈᑎᑖᖅᑎᑦᑎᓂᕐᒪᖔᑦ.  ᑭᓯᐊᓂᓕ 

ᑐᑭᓯᒋᐊᕈᑏᑦ ᑕᒪᒃᑯᐊ ᓴᖅᑭᓛᖅᑐᒃᓴᐅᒐᓗᐊᕆᕗᑦ...” − ᐃᖃᓗᓐᓂ ᐃᓄᓐᓂᑦ ᑭᒃᑯᑐᐃᓐᓇᕐᓂᑦ 

ᑲᑎᒪᑎᑦᑎᑎᓪᓗᒋ22ᑦ 

 

 

3.5 ᐅᖃᐅᓯᒃᓴᐃᑦ ᑐᕌᖓᔪᑦ ᔪᕋᐃᓂᐊᒻ ᐊᑐᐊᒐᓕᐅᕈᑕᐅᓯᒪᓂᖏᓐᓄᑦ, ᒪᓕᒐᕋᓛᖏᑦ ᐊᒻᒪᓗ ᐊᑐᖅᑕᐅᖃᑦᑕᕐᓂᐊᑐᑦ 

ᑭᓱᑐᐃᓐᓇᐃᑦ 

3.5.1 ᐊᐅᓚᓂᖓ ᐅᑉᐱᕆᓗᒍ, ᐱᔪᓐᓇᖅᑎᓪᓗᒍ ᑲᔪᓯᑦᑎᐊᕐᓂᐊᕐᓂᖓ 

ᐊᒥᓱᑦ ᐅᖃᐅᓯᐅᓚᐅᖅᑐᑦ ᐃᓚᖏᑦ ᑲᑎᒪᔨᓄᑦ ᐅᖃᖅᑎᓄᑦ ᐅᓪᓗᒥᐅᔪᖅ ᒪᓕᒐᕋᓛᓕᐅᖅᑎᐅᔪᑦ ᖃᐅᒪᑦᑎᐊᖅᑐᑦ 

ᔪᕋᐃᓂᐊᒻ ᐱᓕᕆᐊᖅ ᑲᔪᓯᑎᑕᐅᓂᐊᕈᓂ, ᐊᑦᑕᓇᔾᔮᙱᒻᒪᑦ.  ᐃᓚᖏᑦ ᐅᖃᐅᓯᒃᓴᖏᑦ ᐃᓄᓐᓄᑦ ᑭᒃᑯᑐᐃᓐᓇᕐᓂᑦ 

ᐅᖃᖅᓯᒪᔪᑦ ᐅᑉᐱᕆᔭᐅᓂᖓᓂᑦ ᐋᖅᑭᒃᑕᐅᓯᒪᔪᑦ ᐊᐅᓚᓂᕆᓂᐊᖅᑕᖏᑦ.  ᐆᑦᑑᑎᒋᓗᒍ, ᐃᓄᓐᓂᑦ ᑭᒃᑯᑐᐃᓐᓇᕐᓂᑦ 

ᑐᓴᕆᐊᕐᕕᖃᖅᑎᓪᓗᒋ22 ᐊᒥᓱᑦ ᐅᖃᖅᑏᑦ ᑲᑎᒪᖃᑕᐅᔪᑦ ᑲᔪᖏᖅᓴᐃᓚᐅᖅᑐᑦ ᐃᓄᓐᓂᑦ ᐱᓕᕆᐊᑉ ᕿᒥᕐᕈᔭᐅᓂᖓ 

ᒪᓕᒐᕋᓛᓕᕆᔾᔪᓯᖓᑕᓗ ᐊᐅᓚᓂᖓ ᓇᒻᒥᓂᖅ ᑲᔪᓯᑎᑕᐅᓕᕐᓗᓂ ᐊᑐᖅᑕᐅᓗᓂ:  

“ᓄᓇᕘᒥ ᐊᕙᑎᓕᕆᓂᕐᒧᑦ ᑲᑎᒪᔨᖏᑕ ᐊᐅᓚᓂᖏᑦ ᐊᑐᖅᑕᐅᒍᓂ ᖃᓄᐃᙱᓚᖅ, ᑕᒪᒃᑯᐊ 

ᑐᑭᓯᒋᐊᕈᑎᐅᔪᑦ ᓴᖅᑭᑕᐅᓕᕐᓗᑎᑦ.  ᐊᑐᐊᒐᕗᑦ, ᐅᔭᕋᓐᓂᐊᕐᓂᕐᒧᑦ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓᑕ 

ᐊᑐᐊᒐᖓ ᑕᐃᒫᒃᓴᐃᓐᓇᖅ ᐅᖃᖅᓯᒪᔪᑦ.  ᐊᐅᓚᓂᐅᒋᕗᖅ ᒪᓕᑦᑕᐅᔭᕆᐊᓕᒃ ᐊᒻᒪᓗ ᑕᐃᒪᓐᓇ 

ᑐᑭᓯᒋᐊᕈᓐᓇᖅᑐᒍᑦ ᐃᓄᐃᑦ ᐃᓱᒪᓕᐅᕈᓐᓇᕐᓂᐊᕐᒪᑕ.  ᐊᒻᒪᓗ ᐄ’ ᐅᓪᓗᖅ ᐃᓱᓕᑦᑎᓪᓗᒍ, ᐱᓕᕆᐊᖅ 

ᐊᖏᖅᑕᐅᒌᓐᓇᕈᓐᓇᖅᑐᖅ.” − ᑮᑦ ᒧᐊᕆᓴᓐ, ᓄᓇᕗᑦ ᑐᙵᕕᒃ ᑎᒥᖓᑦ ᑭᒡᒐᖅᑐᐃᔪᖅ, ᖃᒪᓂ’ᑐᐊᕐᒥ 

ᐃᓄᓐᓂᑦ ᑭᒃᑯᑐᐃᓐᓇᕐᓂᑦ ᑲᑎᒪᑎᑦᑎᑎᓪᓗᒋ22ᑦ 

 

“...ᐊᕇᕙᒃᑯᑦ ᐅᔭᕋᓐᓂᐊᖅᑎᐅᔪᑦ ᑲᒻᐸᓂ ᑐᓂᓯᓛᖅᑐᑦ ᐃᓛᒃᑰᖓᔪᒧᑦ ᖃᐅᔨᓴᖅᑕᐅᓯᒪᔪᓂᑦ ᐱᐅᓛᑦ 

ᖃᐅᔨᓴᕐᕕᖏᓐᓄᑦ ᖃᐅᔨᓵᖑᓯᒪᔪᓂᑦ ᖃᐅᔨᒪᑦᑎᐊᕋᓗᐊᕐᒪᖔᑦᑕ ᓱᓕᒻᒪᑕ.  ᐅᐊᑦᑕᒃᑯᑕ 

ᐱᒻᒪᕆᓪᓚᑦᑖᕐᔪᐊᕌᓘᑎᓪᓗᒋᑦ ᐊᐅᓚᖃᑕᐅᓂᖓ ᐱᕐᔪᐊᖑᓪᓗᓂᑭ ᓯᐊᓂᓕ ᐅᔭᕋᓐᓂᐊᕐᓂᓕᕆᓂᖅ 

ᑲᒪᒋᔭᐅᕙᓪᓕᐊᔪᖅ ᓵᑕᐅᓯᒪᔪᓇᑦᑎᐊᖅᑐᒃᑯᑦ.” − ᕌᓐ ᕚᕐᓯ, ᒎᓪᑐ, ᑲᑎᒪᔨ ᐅᖃᖅᑎ, ᐃᖃᓗᒃᑑᑦᓯᐊᕐᒥ 

ᐃᓄᓐᓂᑦ ᑭᒃᑯᑐᐃᓐᓇᕐᓂᑦ ᑲᑎᒪᑎᑦᑎᑎᓪᓗᒋ22ᑦ 

 

“ᒪᓕᒐᕋᓛᓕᕆᔨᐅᕗᖓ.  ᐊᒻᒪᓗ ᐅᑉᐱᕈᓱᓗᐊᕌᓗᙱᓚᖓ ᑭᓱᑐᐃᓐᓇᕐᓂᑦ ᐅᖃᐅᓯᐅᓯᒪᔪᓂᑦ.  

ᑲᖐᓱᑦᑎᐅᕗᖓ.  ᑕᐃᒪᐃᒻᒪᑦ ᑐᑭᓯᔪᕐᔫᔮᕋᓗᐊᖅᑎᓪᓗᑕ ᖃᓄᐃᓐᓂᐊᕐᒪᖔᑕ ᐅᐊᑦᑕᒃᑯᑕᖃᕐᕖᑦ, ᑭᓯᐊᓂᓕ 

ᐱᔪᓐᓇᕐᓂᙱᒃᑯᑦ ᖃᓄᐃᒃᑲᔭᖅᐸᑦ?  ᑕᒪᓐᓇ ᐊᐱᖅᑯᑎᒌᓐᓇᕐᓂᐊᖅᑕᕗᑦ.  ᐊᒻᒪᓗ 

ᐱᓂᕐᓗᒍᑕᐅᓗᐊᕌᓗᓐᓂᐊᙱᓚᖅ, ᐃᒪᖃᐅᑎᓂᑦ ᑲᐃᕗᖅᓯᓗᑎᑦ ᐳᓪᓚᒃᓴᐃᓗᑎᑦ ᐃᒪᕐᒥᑦ ᑲᒪᓗᑎᓪᓗ 

ᑕᐃᒪᐃᒋᐊᖃᕐᓂᕈᑎᑦ.  ᐊᑐᕆᐊᖃᓚᐅᖅᓯᒪᓂᐊᕋᓱᒋᙱᓚᕋ, ᑭᓯᐊᓂᓕ ᑕᒪᒃᑯᐊ ᐊᑐᖅᑕᐅᒍᓐᓇᖅᐳᑦ.” − 

ᓯᐅᕆ ᒐᓂᖕ, CNSB, ᑲᑎᒪᔨ ᐅᖃᖅᑎ, ᐃᖃᓗᒃᑑᑦᓯᐊᕐᒥ ᐃᓄᓐᓂᑦ ᑭᒃᑯᑐᐃᓐᓇᕐᓂᑦ ᑲᑎᒪᑎᑦᑎᑎᓪᓗᒋ22ᑦ 

 

“ᐊᑦᑐᐃᓂᖃᓗᐊᕌᓗᑦᑐᖃᕐᓂᐊᙱᓚᖅ ᐊᕙᑎᒧᑦ ᐅᕝᕙᓘᓐᓃᑦ ᐊᖏᖅᑕᐅᒐᔭᙱᑦᑐᑦ ᐅᔭᕋᓐᓂᐊᖁᔭᐅᓗᑎᑦ.  

ᑕᐃᒪᓐᓇ ᖃᐅᔨᒪᖁᑐᐃᓐᓇᖅᑕᓯ.  ᓯᐅᕆ ᒐᓂᖕ, CNSB, ᑲᑎᒪᔨ ᐅᖃᖅᑎ, ᐃᖃᓗᒃᑑᑦᓯᐊᕐᒥ ᐃᓄᓐᓂᑦ 

ᑭᒃᑯᑐᐃᓐᓇᕐᓂᑦ ᑲᑎᒪᑎᑦᑎᑎᓪᓗᒋ22ᑦ 

 

ᐅᖃᖅᑕᐅᒃᑲᓐᓂᖅᓯᒪᒋᕗᕐᓗ ᑕᒪᓐᓇ ᐊᒥᓱᓄᑦ ᑲᑎᒪᖃᑕᐅᔪᓄᑦ ᐃᒪᓐᓇ ᐅᖃᖅᑐᑎᑦ: 

“ᑕᑯᔾᔮᙱᓚᒍᑦ ᐅᔭᕋᓐᓂᐊᕐᓂᖅ ᓯᕗᓪᓕᐅᑎᑕᐅᓗᓂ ᐊᕙᑎᓂ ᓂᕐᔪᑎᓂᓪᓗ.  ᐊᒻᒪᓗ ᐃᓄᐃᑦ 

ᖃᓄᐃᑦᑕᕆᐊᖃᙱᓚᑦ.  ᖁᕕᐊᑉᐳᖓ ᐊᖏᕈᑎᒋᓚᐅᖅᑐᒋᑦ ᓄᓇᑖᕐᓂᕐᒨᖓᔪᑦ ᓄᓇᕘᒥ ᐊᕙᑎᓕᕆᔨᒃᑯᑦ 

ᑲᑎᒪᔨᖏᑦ ᐊᒻᒪᓗ ᓄᓇᕘᒥ ᐃᒪᓕᕆᔨᒃᑯᑦ ᑲᑎᒪᔨᖏᑦ ᐱᙳᖅᑎᑕᐅᓚᐅᖅᓯᒪᒻᒪᑕ.  

ᐅᔭᕋᓐᓂᐊᖅᑎᑕᖃᓚᐅᖅᓯᒪᔪᖅ ᒪᑐᐃᖅᓯᒍᒪᓪᓗᑎᑦ ᐅᔭᕋᓐᓂᐊᕐᕕᒻᒥ.  ᓄᓇᕘᒥ ᒪᓕᒐᕋᓛᓕᕆᔨᓅᖅᑐᓂ 

ᐊᒻᒪᓗ ᐊᐅᓚᑦᑎᔨᐅᔪᖅ ᐅᑎᖅᑎᑦᑎᓚᐅᖅᑐᖅ ᐸᕐᓇᐅᑎᖏᓐᓄᑦ ᐊᕙᑎᓕᕆᓂᕐᒧᑦ ᖃᐅᔨᓵᖓ 

ᐊᖏᖅᑕᐅᖁᔭᖓ ᓈᒻᒪᓚᐅᖅᓯᒪᙱᒻᒪᑦ.  ᑕᒪᓐᓇ ᐅᐱᒋᕙᕋ.  ᐃᓱᒪᓕᐅᔾᔮᙱᒻᒪᑕ ᑭᓱᓗᒃᑖᕐᓂᑦ 

ᕿᒥᕐᕈᖅᑳᓚᐅᖅᑎᓐᓇᒋᑦ.” − ᐃᖃᓗᒃᑑᑦᓯᐊᕐᒥ ᐃᓄᓐᓂᑦ ᑭᒃᑯᑐᐃᓐᓇᕐᓂᑦ ᑲᑎᒪᑎᑦᑎᑎᓪᓗᒋ23ᑦ 

 

“..ᐱᔪᓐᓇᖅᑎᓯᐅᒃ (ᓄᓇᕘᒥ ᐊᕙᑎᓕᕆᓂᕐᒧᑦ ᑲᑎᒪᔨᖏᑕ ᐊᐅᓚᓂᖏᑦ) ᐊᑐᖅᑕᐅᓗᓂ ᑲᔪᓯᓗᓂᓗ.  ᐊᒻᒪᓗ 

ᖃᐅᔨᒪᑦᑎᐊᖅᑎᓯᐅᒃ ᐅᕙᒍᑦ ᖃᒪᓂ’ᑐᐊᕐᒥᐅᑕᐅᔪᒍᑦ ᐅᖃᐅᓯᕗᑦ ᓈᓚᒃᑎᐊᖅᑕᐅᒐᓗᐊᕐᒪᖔᑕ ᓄᓇᕘᒥ 

ᐊᕙᑎᓕᕆᔨᒃᑯᑦ ᑲᑎᒪᔨᖏᑎᒎᕐᓗᒋᑦ, ᓇᒧᙵᖃᑦᑕᖅᑑᒐᓗᐊᒃᑭᐊᖅ.  ᑭᓇ ᖃᐅᔨᒪᕙ, ᑕᒪᓐᓇ ᐊᑐᕇᕈᑦᑎᒍ, 

ᓄᓇᕘᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᑦ ᐊᖏᔾᔮᙱᑦᑐᑦ ᐋᒡᒑᕐᓗᑎᑦ...” − ᖃᒪᓂ’ᑐᐊᕐᒥ ᐃᓄᓐᓂᑦ 

ᑭᒃᑯᑐᐃᓐᓇᕐᓂᑦ ᑲᑎᒪᑎᑦᑎᑎᓪᓗᒋ23ᑦ 

 

“..ᒎᑎᑉ ᐊᑦᑕᓇᖅᑐᒃᑰᖅᑎᔾᔮᙱᒃᑳᑎᒍᑦ.  ᐊᒻᒪᓗ ᐊᒥᓲᒻᒪᑕ ᓄᓇᐃᑦ ᑐᒃᑐᑦ 

ᐅᐸᒍᓐᓇᖅᑕᖏᑦ...ᐃᒪᖅᑕᖃᑦᑕᑐᐊᕈᓂ, ᐊᒻᒪᓗ ᓄᓇᕗᒥ ᐃᒪᓕᕆᔩᑦ ᑲᑎᒪᔨᖏᑦ ᖃᐅᔨᒪᑦᑎᐊᕐᓂᐊᕐᒥᔪᑦ 

ᓴᓗᒪᒐᓗᐊᕐᒪᖔᖅ ᐊᒻᒪᓗ ᑲᒪᒋᔭᑦᑎᐊᕋᓗᐊᕐᒪᖔᖅ ᐃᒪᖏᑦ, ᐊᒻᒪᓗ ᐆᒪᔪᐃᑦ ᑲᒪᒋᔭᐅᑦᑎᐊᕐᓂᐊᑐᐊᕈᑎᑦ, 

ᑭᓱᑐᐃᓐᓇᐃᑦ ᐊᒃᓱᕈᕐᓇᒐᓚᑦᑐᑦ ᓴᖅᑭᕋᔭᖅᑐᑦ ᑲᒪᒋᔪᓐᓇᕋᔭᕐᒥᔭᕗᑦ, ᐊᒻᒪᓗ ᖃᐅᔨᒪᔪᖓ ᓄᓇᕘᒥ 

ᐊᕙᑎᓕᕆᓂᕐᒧᑦ ᑲᑎᒪᔨᖏᑦ ᐊᒃᓱᕈᒻᒪᕆᑦᑐᑎᑦ ᐱᓕᕆᐊᖃᓲᑦ, ᐊᒻᒪᓗ ᑕᐃᒪᐃᒻᒪᑦ ᐅᖃᕈᒪᕗᖓ 

ᐃᓱᒪᒋᐊᕆᔅᓯ ᑕᐃᒃᑯᓂᖓ ᐃᖅᑲᓇᐃᔮᖃᙱᑦᑐᓂᑦ ᐅᓪᓗᒥᐅᔪᖅ.” − ᖃᒪᓂ’ᑐᐊᕐᒥ ᐃᓄᓐᓂᑦ ᑭᒃᑯᑐᐃᓐᓇᕐᓂᑦ 

ᑲᑎᒪᑎᑦᑎᑎᓪᓗᒋ23ᑦ 

 

ᕿᑎᕐᒥᐅᓂ ᐃᓄᐃᑦ ᑲᑐᔾᔨᖃᑎᒌᖏᑦ ᖃᐅᔨᒪᔪᑦ ᐅᓪᓗᒥᐅᔪᖅ ᐊᐅᓚᑕᐅᔪᑦ ᑲᑐᔾᔭᐅᓪᓗᓂ ᐃᓄᐃᑦ 

ᑭᒃᑯᑐᐃᓐᓇᐃᑦ ᐱᔨᑦᑎᖅᑕᐅᓂᖏᓐᓄᑦ ᐊᐅᓚᑕᐅᓂᖏᑦ ᓴᖅᑭᑕᐅᓯᒪᕗᑦ ᕿᒥᕐᕈᑦᑎᐊᖃᑦᑕᕋᔭᕐᒪᑕ 

ᐅᔭᕋᓐᓂᐊᕈᑕᐅᔪᓂᑦ ᓲᕐᓗ ᓄᓇᕘᒥ ᐊᕙᑎᓕᕆᓂᕐᒧᑦ ᑲᑎᒪᔨᖏᑦ ᐊᒻᒪᓗ ᓄᓇᕘᒥ ᐃᒪᓕᕆᓂᕐᒧᑦ 

ᑲᑎᒪᔨᖏᑦ, ᕿᒥᕐᕈᔭᐅᒃᑲᓐᓂᑦᑎᐊᒻᒪᕆᓐᓂᐊᕐᒪᑦ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᒍᒪᓂᖏᑦ ᑲᓇᑕᒥ 

ᐆᑖᕐᓇᖅᑐᓕᕆᓂᕐᒧᑦ ᐊᑦᑕᓇᖅᑕᐃᓕᒪᓕᕆᔨᖏᑦ ᐊᒻᒪᓗ ᐊᓯᖏᑦ ᑎᒥᐅᔪᑦ... ᕿᑎᕐᒥᐅᓂ ᐃᓄᐃᑦ 

ᑲᑐᔾᔨᖃᑎᒌᖏᑦ ᐃᓚᐅᖃᑕᐅᑦᑎᐊᓚᐅᖅᑐᑦ ᐊᒻᒪᓗ ᐊᖏᖅᑐᑎᑦ ᓄᓇᕗᑦ ᑐᙵᕕᒃ ᑎᒥᖓᑕ ᐊᑐᐊᒐᖓᓂ 

ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓᓄᑦ ᓄᓇᕗᒥ.  ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᑦ ᑐᓴᖅᑎᑕᐅᓚᐅᖅᑐᑦ 

ᐅᔭᕋᓐᓂᐊᕐᓂᒃᓴᐅᔪᒥ ᔪᕋᐃᓂᐊᒻᒥ ᐱᔾᔪᑎᓂ ᐱᕙᓪᓕᐊᒍᑎᒋᔭᐅᑎᓪᓗᒍ ᑖᓐᓇ ᐊᑐᐊᒐᐅᔪᖅ.  ᐊᑐᐊᒐᖅ 

ᐃᓱᒪᒃᖅᓴᓯᐅᖅᑎᑦᑎᕗᖅ ᐊᕙᑎ ᓴᐳᔾᔭᐅᑦᑎᐊᕆᐊᖃᕐᓂᖓᓂᑦ, ᐃᓄᐃᑦ ᐃᑲᔫᓯᐊᖅᑖᕆᐊᖃᕐᓂᖏᓐᓂᑦ ᐊᒻᒪᓗ 

ᓴᐳᔾᔭᐅᒻᒥᓗᑎᑦ ᐃᓄᐃᑦ ᐋᓐᓂᐊᖅᑕᐃᓕᓂᖏᑦ.” − ᐃᖃᓗᒃᑑᑦᓯᐊᕐᒥ ᐃᓄᓐᓂᑦ ᑭᒃᑯᑐᐃᓐᓇᕐᓂᑦ 

ᑲᑎᒪᑎᑦᑎᑎᓪᓗᒋ23ᑦ 

 

“(ᐊᐳᖅᑎᓐᓈᖅᑐᖅ ᐅᔭᕋᓐᓂᐊᕐᕕᒃ ᖃᐅᔨᒋᐊᕐᕕᖃᕈᑎᖃᖅᑎᓪᓗᒋᑦ ᑲᑎᒪᓂᒃᑯᑦ ᖃᒪᓂ’ᑐᐊᕐᒥ) 

ᖃᐅᔨᓪᓚᕆᓚᐅᖅᑐᖓ ᓄᓇᕘᒥ ᐊᕙᑎᓕᕆᓂᕐᒧᑦ ᑲᑎᒪᔨᖏᑦ ᐊᔭᐅᖅᑕᐅᔭᕆᐊᓖᑦ ᐊᖏᖅᑎᑕᐅᒐᓱᐊᕐᓗᑎᑦ 

ᐅᔭᕋᓐᓂᐊᕐᕕᒻᒥ ᒪᓕᒋᐊᓕᓕᒫᕆᒐᔭᖅᑕᖏᓐᓂ, ᐊᒻᒪᓗ ᑕᐃᒪᓐᓇ ᐱᐅᔪᒥ ᐃᑉᐱᓐᓂᐊᒍᑎᒋᕙᕋ 

ᑲᑐᔾᔨᖃᑎᒌᖃᕋᑦᑕ ᓲᕐᓗ ᓄᓇᕘᒥ ᐊᕙᑎᓕᕆᓂᕐᒧᑦ ᑲᑎᒪᔨᖏᓐᓂᑦ ᓈᓚᓪᓚᑦᑖᓲᕐᓂᑦ ᐃᓱᒫᓘᑎᒋᔭᐅᔪᓂᑦ.” 

− ᐃᖃᓗᒃᑑᑦᓯᐊᕐᒥ ᐃᓄᓐᓂᑦ ᑭᒃᑯᑐᐃᓐᓇᕐᓂᑦ ᑲᑎᒪᑎᑦᑎᑎᓪᓗᒋ23ᑦ 

 

“ᓇᒻᒥᓂᖅ ᒐᕙᒪᖃᓕᕋᑦᑕ, ᓄᓇᑖᖅᓯᒪᓪᓗᑕ ᑲᒪᒋᔭᐅᓪᓗᑎᑦ ᓄᓇᕗᑦ ᑐᙵᕕᒃ ᑎᒥᖓᓄᑦ, ᐊᒻᒪᓗ 

ᐊᒥᓱᒻᒪᕆᓐᓂᑦ ᑲᑐᔾᔨᖃᑎᒌᖃᐅᖅᑐᑕ ᓴᐳᔾᔨᒐᔭᖅᑐᓂᑦ ᐊᕙᑎᑦᑎᓐᓂ, ᐃᓕᖅᑯᓯᑦᑎᓐᓂ, ᓂᕐᔪᑎᑦᑎᓐᓂ ᐊᒻᒪᓗ 

ᐊᓯᖏᓐᓂᑦ ᐊᒥᓱᓂᑦ ᓄᓇᓕᐅᔪᑦ ᐊᓐᓂᕆᔭᖏᓐᓂᑦ.  ᖃᐅᔨᒪᔪᐃᓐᓇᐅᒐᑦᑕ ᓄᓇᕗᑦ 

ᐱᕙᓪᓕᐊᒍᓐᓇᑦᑎᐊᕐᓂᖓᓂᑦ, ᐊᒻᒪᓗ ᓯᕗᓪᓕᐅᕗᖅ ᖃᐅᔨᓴᕐᓂᖅ ᐅᔭᕋᓐᓂᐊᕋᒃᓴᓂᑦ ᐊᒻᒪᓗ ᐅᔭᕋᓐᓂᐊᖅᑏᑦ 

ᑲᒻᐸᓂᐅᔪᓂᑦ...” − ᐃᖃᓗᒃᑑᑦᓯᐊᕐᒥ ᐃᓄᓐᓂᑦ ᑭᒃᑯᑐᐃᓐᓇᕐᓂᑦ ᑲᑎᒪᑎᑦᑎᑎᓪᓗᒋ23ᑦ 

 

“ᓄᓇᕗᒥᐅᑕᑦ ᐃᖅᑲᒋᑦᑎᐊᕋᓗᐊᖅᑐᒋᑦ, ᓂᕈᐊᖅᑕᐅᓂᖓ ᔪᕋᐃᓂᐊᒻ ᐅᔭᕋᓐᓂᐊᕐᕕᑕᖃᕈᓐᓇᕋᔭᕐᒪᖔᖅ 

ᓄᓇᕗᒥ ᒪᓕᒃᑲᔭᙱᒻᒪᑦ ᓄᓇᕗᑦ ᓄᓇᑖᕐᓂᖓᓄᑦ ᐊᖏᕈᑎᒥ.  ...ᐅᑉᐱᕈᓱᑉᐳᖓ 

ᐅᑉᐱᕈᓱᑦᑎᐊᕆᐊᖃᕐᓂᑎᓐᓂᑦ ᑎᒥᐅᔪᓂᑦ ᐋᖅᑭᒃᑕᐅᓯᒪᔪᓂᑦ, ᐊᒻᒪᓗ ᐃᓄᐃᑦ ᑭᒃᑯᑐᐃᓐᓇᐃᑦ 

ᐱᔨᑦᑎᖅᑕᐅᓂᖏᓐᓄᑦ ᑲᑐᔾᔨᖃᑎᒌᑦ ᓲᕐᓗ ᓄᓇᕘᒥ ᐊᕙᑎᓕᕆᓂᕐᒧᑦ ᑲᑎᒪᔨᖏᑦ ᐱᒋᐊᓚᐅᙱᒻᒪᑕ ᓱᓕ.  



  

 

 
 
 

 

ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ ᔪᕋᐃᓂᐊᑉ ᒥᒃᓵᓄᑦ 

...ᑭᒃᑯᑐᐃᓐᓇᕐᓂᑦ ᑐᓴᕆᐊᕐᕕᖃᕋᔭᖅᑐᑦ ᐊᒻᒪᓗ ᐱᕕᖃᑦᑎᐊᓕᕐᓗᑎᑦ ᐃᓄᐃᑦ ᐃᓚᐅᖃᑕᐅᓗᑎᑦ.” − 

ᐃᖃᓗᐃᑦ ᐃᓄᓐᓂᑦ ᑭᒃᑯᑐᐃᓐᓇᕐᓂᑦ ᑲᑎᒪᑎᑦᑎᑎᓪᓗᒋ24ᑦ 

 

“ᐅᑉᐱᕈᓱᑉᐳᖓ ᔪᕋᐃᓂᐊᒻ ᓂᐅᕐᕈᑎᒃᓴᑐᐃᓐᓇᐅᕗᖅ ᐅᔭᕋᓐᓂᐊᖅᑕᐅᒍᓐᓇᖅᑐᓂ ᐊᑦᑕᓇᙱᑦᑐᒃᑯᑦ ᐊᒻᒪᓗ 

ᐃᑲᔪᕈᑎᒋᔭᐅᔪᓐᓇᖅᑐᓂ ᓄᓇᕗᒥᐅᑕᓄᑦ.  ᐊᐅᓚᓂᐅᔪᑦ ᓴᙱᔫᕗᑦ ᐋᖅᑭᒃᓯᒪᔭᕇᖅᑐᑦ ᓄᓇᕘᒥ 

ᐊᕙᑎᓕᕆᔨᒃᑯᑦ ᑲᑎᒪᔨᖏᒍᑦ ᑕᐃᒪᓐᓇ ᒪᓕᑦᑕᐅᑦᑎᐊᕋᓗᐊᕐᒪᖔᑦ ᒪᓕᒐᐃᑦ ᖃᐅᔨᓴᕋᔭᑐᑦ.” − 

ᐃᑭᐊᖅᑭᕕᒃᑯᑦ ᑎᑎᕋᖅᑕᐅᔪᖅ. 

 

3.5.2 ᐱᓕᕆᐊᑉ ᕿᒥᕐᕈᔭᐅᓂᖓ ᐊᒻᒪᓗ ᒪᓕᒐᕋᓛᑦ ᐊᐅᓚᓂᖓᓄᑦ ᑲᔪᓯᓂᖓ ᓈᒻᒪᙱᑦᑐᖅ 

ᑭᒃᑯᓕᒫᑦ ᐅᑉᐱᕈᓱᓗᐊᓚᐅᙱᓚᖅ ᐱᔪᓐᓇᕐᓂᖏᓐᓂᑦ ᒪᓕᒐᕋᓛᓕᕆᔨᒃᑯᑦ ᖃᐅᔨᒪᒋᐊᖅᑏᑦ ᐊᐅᓚᓂᖓᓂᑦ 

ᓴᐳᔾᔭᐅᒐᔭᕐᓂᖏᑦ ᐃᓄᐃᑦ ᐊᒻᒪᓗ ᐊᕙᑎᑉ.  ᐆᑦᑑᑎᒋᓗᒍ, ᐊᒥᓱᑦ ᐅᖃᐅᓯᖃᓚᐅᖅᑐᑦ ᐊᑦᑕᓇᕐᓂᖏᑦ ᔪᕋᐃᓂᐊᒻ 

ᐅᔭᕋᓐᓂᐊᖅᑕᐅᓂᖓᓄᑦ ᐱᒡᒐᓇᖅᑑᒐᔭᕐᓂᖓᓂᑦ ᑲᒪᒋᓗᒍ, ᒪᓕᒐᕋᓛᓕᕆᔨᒃᑯᑦ ᐅᖃᐅᓯᖃᓚᐅᕋᓗᐊᖅᑎᓪᓗᒋ24 

ᖃᓄᐃᙱᑦᑑᒐᔭᕐᓂᖓᓂᑦ ᐊᒻᒪᓗ ᐊᓯᖏᑦ ᐅᔭᕋᓐᓂᐊᕐᓂᓕᕆᓂᕐᒥᑦ ᐱᓕᕆᐊᖃᖅᐸᑦᑐᑦ: 

“ᐱᔭᕆᐊᑭᑉᐳᖅ ᐅᖃᕐᓗᑕ ᐊᑦᑕᓇᓗᐊᕌᓗᒃᑎᑦᑎᔾᔮᙱᓐᓇᑦᑕ ᐊᒻᒪᓗ ᐃᑲᔪᕐᓂᖃᓛᕆᒍᓐᓇᖅᑕᖏᓐᓂᑦ 

ᓴᖅᑮᑎᑦᑎᓇᓱᐊᕐᓗᑕ.  ᑭᓯᐊᓂᓕ ᖃᓄᖅ ᑕᒪᓐᓇ ᑐᑭᖃᕐᒪᑦ?  ...ᐱᖁᔭᖅᑎᒍᑦ ᓴᐳᔾᔨᓇᓱᐊᖅᑐᑦ 

ᑕᒪᐃᓂᓕᒫᖅ ᓴᐳᔾᔨᒍᓐᓇᙱᒻᒪᑕ ...ᐊᒥᓱᐊᖅᑎᖅᑐᑕ ᐃᓕᑉᐹᓪᓕᓲᖑᒐᑦᑕ ᑭᖑᕙᓗᐊᖅᑐᒃᑯᑦ 

ᐊᑲᐅᙱᓕᐅᕈᑎᐅᔪᑦ ᑭᓯᐊᓂ ᓴᖅᑭᕋᐃᒻᒪᑕ, ᐱᖁᔭᖅ ᐊᒻᒪᓗ ᒪᓕᒐᕋᓛᑦ ᐋᖅᑭᓱᖅᑕᐅᓯᒪᔾᔪᑎᖏᑦ ᒪᓕᑦᑐᒋᑦ 

ᐱᔪᓐᓇᙱᑦᑑᕙᒻᒪᑕ, ᐊᒻᒪᓗ ᐅᕙᑦᑎᓐᓂᑦ ᓴᐳᔾᔨᓚᐅᙱᑦᑐᑎᑦ.  ...ᐊᑦᑕᕐᓇᕈᑎᑑᙱᓚᑦ 

ᐅᐸᓗᖓᐃᖅᓯᒪᔭᕗᑦ ᐊᑐᕆᐊᖃᓕᕈᑦᑎᒍ ᐊᑐᕋᔭᖅᑕᕗᑦ, ᑭᓯᐊᓂᓕ ᖃᓄᐃᑦᑐᑦ ᐊᑦᑕᕐᓇᕈᑏᑦ 

ᐅᐸᓗᖓᐃᖅᓯᒪᔭᕗᑦ ᐋᖅᑭᒃᓯᒪᓪᓗᑎᒍᑦ? ...ᐆᑖᕐᓇᖅᑐᒧᑦ ᐆᒻᒪᖅᑯᑎᐅᔪᑦ ᐅᖃᐅᓯᐅᓲᖑᕗᖅ ᐅᕙᑦᑎᓐᓄᑦ 

ᓴᓗᒪᒻᒪᑦ ᐊᒻᒪᓗ ᐊᑦᑕᕐᓇᕋᓂ.  ᓱᓕᕗᖅ ᑕᒪᓐᓇ, ᓱᓕᙱᑦᑐᖅ ᐱᓂᕐᓗᒃᑐᓂᑦ ᓴᖅᑭᖅᑐᖃᕋᐃᒻᒪᑦ.” 

ᐃᖃᓗᓐᓂ ᐃᓄᓐᓂᑦ ᑭᒃᑯᑐᐃᓐᓇᕐᓂᑦ ᑲᑎᒪᑎᑦᑎᑎᓪᓗᒋ24ᑦ 

 

“ᔪᕋᐃᓂᐊᒻ ᐅᔭᕋᓐᓂᐊᕐᓂᖅ ᓄᓇᕗᒥ ᐊᑦᑕᓇᖅᑑᕗᖅ ᐱᓕᕆᐊᕆᓗᒍ.  ᑐᑭᓯᒐᒪ ᐱᔭᕐᓂᙱᑦᑐᒡᒍᑕᐅᔪᑦ 

ᐋᖅᑭᒃᑕᐅᓯᒪᔪᑦ ᒪᓕᒐᕋᓛᑦ ᐊᐅᓚᓃᓪᓗ ᔪᕋᐃᓂᐊᒻᒥ ᐅᔭᕋᓐᓂᐊᕈᒪᔪᓄᑦ.  ᑭᓯᐊᓂᓕ, ᐅᑉᐱᕈᓱᑉᐳᖓ ᓱᓕ 

ᐊᑦᑕᕐᓇᕈᓐᓇᖅᑐᑦ ᐊᖏᓗᐊᕐᒪᑕ, ᐱᓗᐊᖅᑐᒥᑦ ᐊᕙᑎᑦᑎᓐᓄᑦ ᔪᕋᐃᓂᐊᒻ 

‘ᖃᐅᔨᓴᖅᑕᐅᓚᐅᖅᓯᒪᙱᑦᑎᓪᓗᒍ” ᐊᑐᖅᑕᐅᓚᐅᖅᓯᒪᙱᓐᓂᖓᓄᑦ ᑕᒫᓂ.  ᑕᒪᓐᓇ ᐊᖏᔪᐊᓗᒃᑎᑐᑦ 

ᖃᐅᔨᓴᖅᑕᐅᔫᔮᑐᐃᓐᓇᖅᑐᖅ, ᓂᕆᐅᓐᓂᖃᖅᑐᑎᑦ ᖃᓄᐃᔾᔮᙱᓐᓂᖓᓂᑦ.” − ᖃᒪᓂ’ᑐᐊᕐᒥᐅᖅ 

ᐃᑭᐊᖅᑭᕕᒃᑯᑦ ᑎᑎᕋᖅᓯᒪᔭᒥᓂᑦ ᑐᓂᓯᓯᒪᔪᖅ 

 

ᐅᖃᖅᑐᖃᖅᓯᒪᒋᕗᖅ ᓄᓇᕗᒥᐅᑕᐅᓚᐅᖅᓯᒪᔪᒧᑦ ᐃᓚᑯᒡᒍᑕᐅᓗᐊᕐᒪᑕ ᒪᓕᒐᕋᓛᖑᔪᓄᑦ ᔪᕋᐃᓂᐊᒻ 

ᐅᔭᕋᓐᓂᐊᖅᑕᐅᓂᖓᓄᑦ:  

“...ᑲᓇᑕᒥ ᐆᑖᕐᓇᖅᑐᓖᑦ ᐊᑦᑕᓇᖅᑕᐃᓕᒪᑎᑕᐅᓂᖏᑦ ᑎᒥᖓ ᒐᕙᒪᑐᖃᒃᑯᑎᑐᑦ ᒪᓕᒋᐊᓕᓐᓂᑦ 

ᐋᖅᑮᓯᒪᙱᑦᑐᑦ ᓴᐳᔾᔭᐅᓂᖏᓐᓄᑦ ᐊᕙᑎ ᐅᔭᕋᓐᓂᐊᖅᑕᐅᓂᖏᓐᓂᑦ ᔪᕋᐃᓂᐊᒻ.  ᒐᕙᒪᑐᖃᒃᑯᑦ 

ᒪᓕᑦᑕᐅᔭᕆᐊᓕᖏᑦ ᑐᕌᖓᑐᐃᓐᓇᖅᑐᑦ ᐃᓄᐃᑦ ᐋᓐᓂᐊᖅᑕᐃᓕᓂᖏᓐᓄᑦ... ᐆᑖᕐᓇᖅᑐᒧᑦ 

ᓴᐳᔾᔭᐅᔪᓐᓇᐅᑎᓂᑦ ᒪᓕᑦᑕᐅᔭᕆᐊᓕᓐᓂᑦ ᐱᑕᖃᙱᓚᖅ, ᐆᑦᑑᑎᒋᓗᒍ, ᑐᒃᑐᑦ ᓴᐳᔾᔭᐅᓂᖏᓐᓄᑦ.  ᑐᒃᑐᐃᑦ 

ᓂᕆᓲᖑᓂᕋᖅᑕᐅᒻᒪᑕ ᑎᖓᐅᔭᕐᓂᑦ (ᐅᕝᕙᓘᓐᓃᑦ ᖃᓄᐃᑦᑐᑐᐃᓐᓇᑦ ᓂᕐᔪᑏᑦ) ᐆᑖᕐᓇᖅᑐᓂᑦ.  ᑭᓯᐊᓂᓕ, 

ᑲᓇᑕᒥ ᐆᑖᕐᓇᖅᑐᓖᑦ ᐊᑦᑕᓇᖅᑕᐃᓕᒪᑎᑕᐅᓂᖏᑦ ᑎᒥᖓ ᐊᑐᓲᖑᕗᑦ ᓴᒃᑯᑕᐅᔪᑦ ᐆᑖᕐᓇᖅᑐᑦ 

ᓴᐳᔾᔭᐅᑐᐃᓐᓇᕐᓗᑎᑦ ᐃᓄᐃᑦ ᐋᓐᓂᐊᖅᑕᐃᓕᓂᖏᓐᓄᑦ ᑭᓯᐊᓂ.  ᐊᓯᐊᒍᑦ ᐅᖃᐅᓯᕆᓗᒍ, 

ᐊᑦᑐᐃᓂᖃᕐᓂᖏᑦ ᑐᒃᑐᓄ ᐃᓱᒪᒋᔭᐅᓯᒪᙱᒻᒪᕆᑦᑐᖅ ᑖᒃᑯᐊ ᐋᖅᑭᒃᓯᒪᔪᑦ ᐃᓱᒪᖃᑐᐃᓐᓇᖅᑐᑎᑦ ᐃᓄᐃᑦ 

ᓂᕆᓲᖑᒻᒪᑕ ᑐᒃᑐᓂᑦ ᑕᐃᒪᓐᓇᑐᐊᖅ ᐅᖃᖅᓯᒪᓲᖑᓪᓗᑎᑦ.  ᓂᕐᔪᑏᑦ ᐊᒥᓲᓂᖏᑦ ᐊᑦᑐᖅᑕᐅᓯᒪᓂᖏᑦ 

ᐱᖃᓯᐅᔾᔭᐅᓯᒪᙱᓚᑦ ᒪᓕᒐᕋᓛᓕᕆᔨᒃᑯᓐᓄᑦ.” − ᐃᑭᐊᖅᑭᕕᒃᑯᑦ ᑐᓂᔭᐅᓯᒪᔪᖅ 

 



  

 

 
 
 

 

ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ ᔪᕋᐃᓂᐊᑉ ᒥᒃᓵᓄᑦ 

ᐃᓄᒃ ᐊᑕᐅᓯᖅ ᐅᖃᓚᐅᖅᑐᖅ ᐅᐊᑦᑎᐊᕈ ᐅᔭᕋᓐᓂᐊᖅᑎᐅᕙᓚᐅᖅᓯᒪᔪᑦ ᐱᑲᒻᒪᖃᑦᑕᓚᐅᖅᓯᒪᒻᒪᑕ ᐅᐊᑦᑎᑦᑎᐊᕋᑎᑦ 

ᐊᒻᒪᓗ ᐅᖃᖅᑐᓂ ᐅᑭᐅᖅᑕᖅᑐᒥᐅᑦ ᐃᓚᐅᖃᑕᐅᓪᓚᑦᑖᖅᑎᓪᓗᒋ25 ᑭᓯᐊᓂ ᐊᐅᓚᓂᖓᓂᑦ ᑕᒻᒪᕈᑎᒋᔭᐅᒐᔭᖅᑐᓂᑦ 

ᓄᓇᕗᑦ ᓴᐳᔾᔭᐅᒐᔭᕐᒪᑦ: 

“ᓄᓇᕗᑦ ᑕᐃᒪᐃᓕᐅᕆᐊᓖᑦ ᑭᓯᐊᓂ (ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓ) ᐊᐅᓚᑦᑎᓪᓚᑦᑖᓕᕈᑦᑕ ᑭᓯᐊᓂ 

ᓄᓇᖁᑎᑦᑎᓐᓂᑦ.  ᐃᓄᓕᕆᔨᑐᖃᒃᑯᑦ ᑲᒪᑦᑎᐊᙱᑦᑐᕐᔪᐊᒻᒪᕆᐅᖃᑦᑕᕐᓂᑰᕗᑦ ᓄᓇᒥ.  ᑕᒪᐃᓐᓂ 

ᐅᔭᕋᓐᓂᐊᕐᕕᑐᖃᐃᑦ ᐊᕙᑎᒧᑦ ᐊᑲᐅᙱᓕᐅᕈᑎᖃᖅᓯᒪᕗᑦ.  ᒐᕙᒪᒃᑯᑦ ᑕᒪᔅᓱᒥᖓ ᓄᖅᑲᑎᑦᑎᒋᐊᓖᑦ 

ᐃᓄᓐᓂᑦ ᑎᑎᖅᑐᒐᐅᔭᖅᑎᖃᓕᕈᑦᑕ ᑭᓯᐊᓂ ᐊᒻᒪᓗ ᑮᓇᐅᔭᓕᕆᔨᖃᓕᕈᑦᑕ ᒪᓕᒐᓕᕆᔨᖃᓕᕈᑦᑕ ᐊᒻᒪᓗ 

ᐆᒪᔪᓕᕆᔨᓂᑦ ᐅᐊᑦᑎᒐᔭᖅᑐᓂᑦ ᖃᐅᔨᒪᑦᑎᐊᕐᓗᑎᑦ ᐅᔭᕋᓐᓂᐊᕐᕖᑦ ᐱᐅᓪᓚᑦᑖᕋᓗᐊᕐᒪᖔᖅ ᓄᓇᕗᒧᑦ, 

ᐊᓯᐊᓄᑐᐃᓐᓇᐅᙱᑦᑐᖅ ᑮᓇᐅᔭᓕᐅᕈᑎᒋᔭᐅᒐᔭᖅᑐᒧᑦ.” − ᐃᑭᐊᖅᑭᕕᒃᑯᑦ ᑐᓂᔭᐅᔪᑦ ᑎᑎᕋᖅᑕᒥᓃᑦ 

 

ᐊᑕᐅᓯᖅ ᑲᑎᒪᖃᑕᐅᔪᖅ ᐅᖃᓚᐅᕆᕗᖅ ᐊᐅᓚᓂᖓ ᐱᓕᕆᐊᑉ ᕿᒥᕐᕈᔭᐅᓂᖓᑕ ᑲᒪᒋᔭᖃᓗᐊᙳᐊᓲᖑᒻᒪᑕ ᐊᒥᓱᓂᑦ 

ᒥᑭᔫᑎᓂᑦ ᐊᖏᔪᐊᓗᒻᒧᑦ ᐱᓕᕆᐊᕐᒨᖓᑎᓪᓗᒋᑦ, ᑕᒪᐃᓐᓂ ᕿᒥᕐᕈᙱᑦᑎᐊᖅᑐᑎᑦ: 

“...ᑕᒪᐃᓐᓂᑦ ᐋᖅᑭᒃᓱᒐᖅ ᐃᓱᒪᒋᔭᐅᒋᐊᕆᐊᓕᒃ, ᐃᓚᑐᐃᓐᓇᕆᙱᑕᖏᑦ ᓲᕐᓗ ᓄᓇᕘᒥ ᐊᕙᑎᓕᕆᓂᕐᒧᑦ 

ᑲᑎᒪᔨᖏᑦ ᑲᒪᒋᔭᖏᓐᓂ.” − ᐃᑭᐊᖅᑭᕕᒃᑯᑦ ᑐᓂᔭᐅᔪᑦ ᑎᑎᕋᖅᑕᒥᓃᑦ 

 

ᑕᒪᓐᓇᓗ ᐅᖃᐅᑕᐅᓚᐅᕆᕗᖅ ᑲᑎᒪᖃᑕᐅᔪᒧᑦ ᐅᖃᖅᑎᒧᑦ ᓄᓇᓕᓐᓂ ᑲᑎᒪᑎᑦᑎᑎᓪᓗᒋᑦ:  

“...ᑕᒪᓐᓇ ᐱᔾᔪᑎᐅᔪᖅ ᐊᖏᓂᖅᓴᐅᕗᖅ ᐊᑕᐅᓯᑑᙱᑦᑐᓂ ᐅᕝᕙᓘᓐᓃᑦ ᓇᓕᐊᓐᓄᑐᐃᓐᓇᖅ ᐊᑕᐅᓯᕐᒧᑦ 

ᐱᓕᕆᐊᕐᒧᑦ ᕿᒥᕐᕈᔭᐅᓂᖓᓄᑦ ᑐᕌᖓᑐᐃᓐᓇᙱᓚᖅ.  ᓄᓇᕘᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᑦ 

ᕿᒥᕐᕈᒍᓐᓇᖅᑐᖅ ᐱᓕᕆᐊᖅ ᐱᕙᓪᓕᐊᒍᑕᐅᓗᓂ, ᐅᕝᕙᓘᓐᓃᑦ ᑭᒡᒐᕕᒃ ᑕᑯᓗᒍ, ᑕᓪᓕᒪᑦ ᐅᔭᕋᓐᓂᐊᕐᕖᑦ 

ᐊᒻᒪᓗ ᑐᓚᑦᑕᕐᕕᒃ ᐊᒻᒪᓗ ᐊᖅᑯᑎ.  ...ᑭᓯᐊᓂᓕ ᐊᖏᓂᖅᓴᓂᑦ ᐱᔾᔪᑎᓂᑦ ᑲᒪᒍᓐᓇᙱᓚᑦ.  ᑕᒪᓐᓇ 

ᕿᒥᕐᕈᔭᐅᓂᖓ ᐊᐅᓚᓂᖓ ᐋᖅᑭᒃᑕᐅᓯᒪᕗᖅ ᑕᐃᒪᐃᓕᐅᕈᑕᐅᓂᐊᖅᓯᒪᒐᓂ.  ...ᑕᐃᒪᐃᒻᒪᑦ ᓱᒻᒪᑦ 

ᖃᐅᔨᓴᖅᑕᐅᖁᔭᐅᓂᖓᑕ ᐱᒋᐊᕐᓂᖓ ᔪᕋᐃᓂᐊᒻ ᐅᔭᕋᓐᓂᐊᕐᓂᕐᒧᑦ ᐊᑐᐊᒐᖅ ᓴᓇᔭᐅᓯᒪᕗᖅ, ᐊᒻᒪᓗ 

ᐱᔾᔪᑎᖓ ᓄᓇᕗᑦ ᒐᕙᒪᖏᑦ ᑲᒪᒋᔭᖃᕆᐊᓯᓯᒪᓪᓗᑎᑦ ᐊᐅᓚᓂᕐᒥᑦ.  ᐃᓄᐃᑦ ᐃᓚᐅᖃᑕᐅᒐᔭᖅᑐᑦ 

ᐱᓕᕆᐊᖅ ᕿᒥᕐᕈᔭᐅᓂᖓᓄᑦ ᓄᓇᕘᒥ ᐊᕙᑎᓕᕆᓂᕐᒧᑦ ᑲᑎᒪᔨᖏᑎᒍᑦ, ᑭᓯᐊᓂᓕ ᐊᖏᓂᖅᓴᐅᓲᖑᕗᑦ 

ᐱᔾᔪᑏᑦ ᖃᐅᔨᓴᕆᐊᙵᖅᓯᒪᔭᕗᑦ...” − ᔨᐊᓯ ᑐᖏᓕᒃ, ᒪᑮᑕ, ᐃᖃᓗᒃᑑᑦᓯᐊᕐᒥ ᐃᓄᐃᑦ ᑭᒃᑯᑐᐃᓐᓇᐃᑦ 

ᑲᑎᒪᑎᑕᐅᑎᓪᓗᒋᑦ 

 

3.5.3 ᐋᖅᑭᓱᖅᑕᐅᑦᑎᐊᖅᓯᒪᓂᖓ ᒪᓕᑦᑕᐅᒐᓗᐊᕈᓂ, ᐱᓂᕐᓗᒃᑐᖃᙱᓐᓂᐊᖅᑐᒋᔭᐅᓂᖓ ᐅᐊᑦᑎᐊᕉᓕᖅᐸᑦ 

ᑐᓴᕈᒥᓇᖅᑐᒥᑦ ᐅᖃᖅᑐᖃᓚᐅᖅᑐᖅ, ᐅᖃᐅᓯᖃᖅᑐᓂ ᐱᓂᕐᓗᒃᓯᒪᔪᓂᑦ ᐆᑖᕐᓇᖅᑑᙱᑦᑐᓂᑦ ᐱᓕᕆᕙᑦᑐᓂᑦ, 

ᐊᔾᔨᒌᙱᓐᓂᖏᓐᓂᑦ ᓴᓇᔭᐅᓯᒪᔪᑦ ᒪᓕᑦᑕᐅᔭᕆᐊᓖᑦ ᐊᑦᑕᓇᖅᑕᐃᓕᒪᑎᑕᐅᓗᑎᑦ ᐊᒻᒪᓗ ᑲᒪᒋᔭᐅᔪᓐᓇᖅᑐᑦ 

ᐃᓄᓐᓄᑦ ᐊᐅᓚᑦᑎᔨᓄᑦ ᖃᐅᔨᒪᓇᑦᑎᐊᖁᓪᓗᒍ ᐊᐅᓚᑕᐅᓂᖓ ᑕᒪᔅᓱᒪᑉ ᓴᓇᔭᐅᓯᒪᔪᑉ 

ᑲᒪᒋᔭᐅᔪᓐᓇᑦᑎᐊᕋᔭᕋᓗᐊᕐᒪᖔᖅ:  

 “...ᐃᓄᒃ ᑕᐅᑐᒍᓐᓇᖅᑐᖅ ᐃᓱᒪᖃᕐᓗᓂ ᐃᒪᖓ ᒥᐊᒃᓯᑯᒥ ᐅᖅᓱᐊᓗᓐᓂᐊᖅᑕᐅᔪᖅ ᕿᕐᓛᖅᑐᒥᓂᐅᓪᓗᓂ 

ᐊᕐᕌᒎᓚᐅᖅᑐᒥᑦ.  ᐅᖃᐅᑕᐅᓯᒪᔪᖅ ᑕᒪᓐᓇ ᐱᓂᕐᓗᓐᓂᐅᔪᖅ ᕿᕐᓛᖅᑐᒥᓂᖅ ᓄᓇᕐᔪᐊᕐᒥ ᕿᕐᓛᓛᖑᓯᒪᔪᖅ, 

ᖃᐅᔨᓴᖅᑕᐅᓯᒪᓂᖏᑦ ᑕᑯᓪᓗᒋᑦ ᖃᐅᔨᔭᐅᓯᒪᕗᑦ ᓴᓇᔭᐅᓯᒪᔪᖏᓐᓅᙱᑦᑐᖅ ᐱᓂᕐᓗᒃᑐᒥᓂᐅᕗᑦ, 

ᑭᓯᐊᓂᓕ ᐃᓕᖅᑯᓯᖏᑦ ᐊᐅᓚᑕᐅᓂᖏᓐᓄᑦ ᒪᓕᑦᑕᐅᙱᑦᑐᒥᓂᐅᒻᒪᑕ ᕿᕐᓛᖅᑐᒥᓂᐅᕗᑦ.”  

– ᐃᑭᐊᖅᑭᕕᒃᑯᑦ ᑐᓂᔭᐅᔪᑦ ᑎᑎᕋᖅᑕᒥᓃᑦ 

 

ᐊᓯᐊᑦᑕᐅᖅ ᖃᐅᔨᓯᒪᔭᒥᓂᑦ ᐅᖃᐅᓯᖃᓚᐅᖅᑐᖅ ᑐᕌᖓᔪᑦ ᐊᒃᓱᕈᕈᑕᐅᕙᑦᑐᓄᑦ ᓴᖅᑭᕈᓐᓇᖅᑐᑦ ᐊᐅᓚᑕᐅᓂᖓᓂᑦ 

ᐃᒡᓗᑉ ᐅᖃᐅᓯᐅᓪᓗᓂ ᑕᒪᓐᓇ ᐃᓐᓇᑐᖃᕐᒧᑦ ᖃᒪᓂ’ᑐᐊᕐᒥᐅᑕᒧᑦ:  

“…ᐅᑭᐅᒃᑯᑦ ᓯᓚᑲᒻᒫᓘᕙᑦᑐᖅ ᑕᒫᓂ ᐊᒻᒪᓗ ᕿᕐᓛᖅᑐᖃᓚᐅᖅᓯᒪᓪᓗᓂ ᐃᑭᑦᑐᖃᖅᑐᓂᓗ ᐊᐳᖅᑎᓐᓈᖅᑐᒥ 

(ᐅᔭᕋᓐᓂᐊᕐᕕᒻᒥ).  ᐅᐸᒃᓯᒪᐃᓐᓇᕈᓐᓇᙱᓐᓇᑉᑎᒍ ᖃᐅᔨᒪᑦᑎᐊᕋᓱᐊᕐᓗᒋᑦ ᖃᓄᐃᓕᔪᖃᓕᙱᒃᑲᓗᐊᕐᒪᖔᑦ 

ᐊᒻᒪᓗ ᑭᓱᓕᒫᑦ ᖃᓄᐃᑦᑕᐃᓕᒪᑎᒐᓱᐊᕐᓗᒋᑦ.” − ᖃᒪᓂ’ᑐᐊᕐᒥ ᐃᓄᓐᓂᑦ ᑭᒃᑯᑐᐃᓐᓇᕐᓂᑦ 

ᑲᑎᒪᑎᑦᑎᑎᓪᓗᒋᑦ 

 



  

 

 
 
 

 

ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ ᔪᕋᐃᓂᐊᑉ ᒥᒃᓵᓄᑦ 

ᓴᓇᔭᐅᓯᒪᔪᓂᑦ ᑕᑎᖃᖅᑎᓪᓗᒋᑦ ᐊᑦᑕᓇᖅᑕᐃᓕᖁᓪᓗᒋᑦ ᐅᖃᐅᑕᐅᓚᐅᕆᕗᖅ ᐅᖃᖅᑎᒋᔭᐅᔪᓄᑦ: 

“ᑲᔪᖏᖅᓴᖅᐸᓯ ᕿᒥᕐᕈᓗᒋᑦ ᐆᑦᑑᑎᐅᔪᑦ ᐱᕙᓪᓕᐊᒍᑎᒋᔭᐅᒐᓱᐊᕐᓂᑯᑦ ᐃᓄᓐᓄᑦ ᐊᔪᙱᑦᑐᓄᑦ 

ᑲᒪᒋᔭᐅᔭᕆᐊᖃᙱᑦᑐᓖᑦ ᐊᒻᒪᓗ ᑎᑎᖅᑐᒐᐅᔭᖅᓯᒪᔪᑦ ᐊᕙᑎ ᐊᑦᑕᓇᖅᑕᐃᓕᖁᓪᓗᒍ.” − ᕋᒻᓯ ᕼᐊᕐᑦ, ᒪᑮᑕ, 

ᐅᖃᖅᑎ ᑲᑎᒪᔪᓂᑦ, ᐃᖃᓗᓐᓂ ᐃᓄᓐᓂᑦ ᑭᒃᑯᑐᐃᓐᓇᕐᓂᑦ ᑲᑎᒪᑎᑦᑎᑎᓪᓗᒋᑦ ᐅᖃᓪᓚᑦᑐᒥᓂᖅ 

 

ᐱᔾᔪᑎᐅᔪᖅ ᖃᓄᖅ “ᐃᓄᖃᖃᑦᑕᕆᐊᖃᕐᓂᖏᓐᓂᑦ” − ᐃᓚᒋᐊᖅᑕᐅᓚᐅᖅᑐᖅ ᑕᒪᒃᑯᓄᖓ ᐅᖃᐅᓯᕆᔭᐅᔪᓄᑦ − 

ᑲᒪᒋᔭᐅᕗᖅ ᐱᓕᕆᐊᖅ ᕿᒥᕐᕈᔭᐅᓂᖓᑕ ᐊᐅᓚᓂᖓ ᐅᖃᐅᑕᐅᓚᐅᙱᓚᖅ ᑲᒪᒋᔭᐅᓚᐅᙱᓚᕐᓗ ᑭᒃᑯᑐᐃᓐᓇᐃᑦ 

ᐃᓄᐃᑦ ᑲᑎᒪᑎᑕᐅᑎᓪᓗᒋᑦ.  ᐃᓚᖓ ᐅᖃᐅᑕᐅᓚᐅᖅᑑᒐᓗᐊᖅ “ᐱᓂᕐᓗᓐᓂᐅᔪᓄᑦ” ᑭᓯᐊᓂᓕ ᑕᒪᓐᓇ 

ᐅᖃᐅᑕᐅᓗᐊᕌᓗᓚᐅᙱᑦᑐᖅ.  ᐆᑦᑑᑎᒋᓗᒍ:  

“ᐄ’ ᓱᓕᕗᑎᑦ ᐊᑦᑕᓇᙱᒻᒪᑦ ᖃᓄᐃᓕᔪᖃᕋᓱᐊᕐᓂᖓᓂ.  ᐃᓛᓐᓂᒃᑯᑦ ᐆᑖᕐᓇᖅᑐᓕᕆᔪᑦ ᐱᓂᕐᓗᓐᓂᕈᑎᑦ 

ᐱᐅᙱᑐᕐᔪᐊᒻᒪᕆᐅᒐᔭᕐᒪᑦ ᐊᒻᒪᓗ ᑕᒪᓐᓇ ᐊᑭᕋᖅᑐᖅᑕᐅᒍᓐᓇᕋᓂ ᑕᐃᒪᐃᒃᑲᔭᕐᓂᖓ.  ᐊᐱᖅᑯᑎᒋᔭᕗᓪᓕ 

ᑕᐃᒪ ᐊᖏᔪᒧᑦ ᑕᐅᑐᓪᓗᒍ ᐱᓂᕐᓗᒃᑐᖃᓗᐊᕌᓗᓚᐅᖅᓯᒪᙱᒻᒪᑦ ᐊᒥᓱᐊᖅᑎᖅ ᑕᒪᓐᓇ 

ᐃᓱᒪᓕᐅᕈᑎᒋᒐᓱᐊᕐᓗᒍ.” − ᑮᑦ ᒧᐊᕆᓴᓐ, ᓄᓇᕗᑦ ᑐᙵᕕᒃ ᑎᒥᖓ, ᑲᑎᒪᔪᓂ ᐅᖃᖅᑎ, ᐃᖃᓗᓐᓂ 

ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ 

 

3.6 ᐅᖃᐅᓯᒃᓴᐃᑦ ᑐᕌᖓᔪᑦ ᐊᑐᖅᑕᐅᒍᓐᓃᕈᓂ ᔪᕋᐃᓂᐊᒻ ᖃᓄᐃᓕᐅᖅᑐᖃᕋᔭᕐᒪᖔᖅ 

ᐊᑐᖅᑕᐅᓂᖓ ᔪᕋᐃᓂᐊᒻ ᐅᖃᐅᑕᐅᓕᓚᐅᖅᓯᒪᕗᖅ ᐱᔾᔪᑎᐅᓂᕋᖅᑕᐅᓪᓗᓂ ᐃᓄᐃᑦ ᑭᒃᑯᑐᐃᓐᓇᐃᑦ 

ᑲᑎᒪᑎᑕᐅᓪᓗᑎᑦ, ᐱᓗᐊᖅᑐᒥ ᐃᖃᓗᓐᓂ ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᑎᓪᓗᒋᑦ.  ᑭᓯᐊᓂᓗ, ᐊᕝᕙᖏᑦ 

ᐅᖃᐅᓰᑦ ᑐᕌᖓᔪᑦ ᔪᕋᐃᓂᐊᒻ ᐊᑐᖅᑕᐅᓂᖓᓂᑦ ᐅᖃᐅᓯᕆᔭᐅᕙᓚᐅᖅᑐ ᖃᕋᓴᐅᔭᖅᑎᒍᑦ ᑎᑎᕋᖅᑐᖃᖅᑐᑎᑦ.  ᑕᒪᓐᓇ 

ᐅᖃᐅᓯᐅᓚᐅᖅᑐᖅ ᐊᑐᖅᑕᐅᓂᖓ ᔪᕋᐃᓂᐊᒻ ᐆᑖᕐᓇᖅᑐᓕᓐᓂᑦ ᐅᓇᑕᕈᑎᒋᔭᐅᖃᑦᑕᖅᑐᑎᑦ ᐊᒻᒪᓗ ᐱᔪᓐᓇᕐᓂᖏᑦ 

ᐱᔪᓐᓇᖏᓐᓂᖏᑦ ᑲᓇᑕᑉ ᖃᐅᔨᒪᑦᑎᐊᖅᑎᑦᑎᓗᑎᑦ “ᑲᓇᑕᒦᙶᖅᑐᑦ” ᔪᕋᐃᓂᐊᒻ 

ᖄᖅᑕᔫᓕᐊᕆᔭᐅᓂᐊᙱᒃᑲᓗᐊᕐᒪᖔᑕ.  ᖃᐅᔨᔪᒥᓇᖅᑐᕐᓗ, ᐃᓄᒃ ᐊᑕᐅᓯᖅ ᐅᖃᖅᑐᖅ ᐃᓄᐃᑦ 

ᐅᔭᕋᓐᓂᐊᖁᔨᙱᒃᑯᑎᑦ ᔪᕋᐃᓂᐊᒻᒥᑦ ᐊᑐᖅᑕᐅᑐᐃᓐᓇᕆᐊᖃᕐᒪᑕ ᖄᖅᑕᔫᕆᕙᐳᓗᑎᑦ ᐅᓇᑕᖅᑐᓂᑦ, ᑕᐃᒪᐃᒻᒪᑦ 

“ᑭᓱᓄᑦ ᓄᖅᑲᖓᒍᑎᖃᖅᐸᑦ ᓄᖅᑲᑎᑦᑎᒐᓱᐊᕐᓗᑎᑦ ᓴᕕᕋᔭᒃᓴᒥᑦ ᓴᕕᕋᔭᒻᒥᓗ ᐊᑐᖅᑕᐅᓲᖑᒻᒥᒻᒪᑕ ᐅᓇᓕᓄᑦ, 

ᐅᕝᕙᓘᓐᓃᑦ ᑳᕐᕈᔾᔭ ᐊᑐᖅᑕᐅᓲᑦ ᓴᒃᑯᓄᑦ...ᓇᓗᓇᖅᑐᖅ ᑕᒪᓐᓇ.” 

 

ᐊᑐᖅᑕᐅᓂᖓ ᔪᕋᐃᓂᐊᒻ ᐆᒻᒪᖅᑯᑎᒋᔭᐅᓗᓂ ᐅᖃᐅᑕᐅᓯᒪᒋᕗᖅ ᐃᓚᖏᓐᓄᑦ ᐃᓄᓐᓄᑦ 

ᐊᓂᕐᓂᒨᖅᑲᓗᐊᖅᑕᐃᓕᒪᒍᑎᒋᔭᐅᓗᓂ ᐳᔪᕐᓗ.  ᐅᖃᖅᑐᖃᖅᑐᓂ, ᑕᐃᒪᐃᒃᑲᓗᐊᖅᑎᓪᓗᒍ, ᐱᔾᔪᑎᐅᔪᖅ ᐊᑯᓂᐅᔪᒧᑦ 

ᑐᖅᑯᖅᑕᐅᓂᖓᑕ ᐆᑖᕐᓇᖅᑐᑉ ᐊᑐᖅᑕᐅᓂᐅᓴᙱᑦᑐᖅ ᖃᐅᔨᔭᐅᓚᐅᙱᓐᓂᖓᓄᑦ ᓇᒧᑦ ᖃᓄᖅ ᑐᖅᑯᖅᑕᐅᒐᔭᕐᒪᖔᖅ, 

ᐆᑖᕐᓇᖅᑐᖅ ᐆᒻᒪᖅᑯᑎᒋᓗᒍ ᓇᒥᑐᐃᓐᓇᓗᒃᑖᖅ ᐊᑐᖅᑕᐅᒋᐊᑐᙱᑦᑐᖅ.  ᐅᖃᐅᓯᐅᒻᒥᔪᕐᓗ ᑕᐃᒪ ᓄᓇᕗᑦ 

ᔪᕋᐃᓂᐊᒻᓕᐅᖅᑎᐅᓕᕐᓂᕈᓂ, ᓄᓇᕗᑦ ᑐᖅᑯᖅᓯᕕᐅᖃᑦᑕᕈᒪᒐᔭᖅᑐᖅ ᐆᑖᕐᓇᖅᑐᑦ ᐊᑐᖅᑕᐅᒍᓐᓃᖅᑐᓂᑦ ᐊᓯᐊᓂᑦ 

ᐆᒻᒪᖅᑯᑎᓕᐅᖅᑎᓂᑦ ᐊᐅᓚᐅᑎᖃᕐᕕᓂ ᑲᓇᑕᓕᒫᕐᒥ.  

 

3.7 ᒪᑭᒪᔪᓐᓇᕐᓂᖓ ᐊᒻᒪᓗ ᐃᓕᖅᑯᓯᖅ ᐊᓯᔾᔨᕐᓂᖓ 

ᐊᒥᓱᑦ ᐃᓄᐃᑦ ᓇᓗᓇᐃᔭᐃᓯᒪᔪᑦ ᖃᓄᖅ ᑕᑯᓐᓈᕐᒪᖔᑕ ᐃᓄᐃᑦ ᐊᓐᓇᐅᒪᓇᓱᐊᕈᑎᖏᑦ ᐃᓕᖅᑯᓯᖏᑦ 

ᐊᓯᔾᔨᖅᐸᓪᓕᐊᓯᒪᒻᒪᖔᑕ ᑭᕚᕇᖑᔪᓂ, ᐊᒻᒪᓗ ᖃᓄᖅ ᐅᔭᕋᓐᓂᐊᕐᓃᑦ ᐊᓯᔾᔨᕐᓂᖓᓄᑦ ᐊᑦᑐᐊᓂᖃᕐᒪᖔᖅ.  

ᐊᑕᐅᓯᖅ, ᐊᓯᔾᔨᕐᓂᖅ ᓇᓗᓇᐃᔭᖅᑕᐅᓯᒪᔪᖅ ᐊᓯᔾᔨᖅᓯᒪᓕᕇᒻᒪᒡᒎᖅ ᐃᓕᖅᑯᓯᐅᔪᖅ: 

“ᖃᐅᔨᒪᔪᒍᑦ ᐅᔭᕋᓐᓂᐊᕐᓂᖅ ᓄᖅᑲᖅᑎᑕᐅᒍᓐᓇᙱᒻᒪᑦ ᓄᓇᕗᒥ.  ᖃᐅᔨᒪᔪᒍᑦ ᐱᐅᔪᒡᒍᑕᐅᓂᐊᕐᒪᑕ 

ᐱᐅᙱᑦᑐᒡᒍᑕᐅᓂᖏᓪᓗ ᓴᖅᑭᕋᔭᖅᑐᑦ ᐊᒻᒪᓗ ᐃᓛᒃᑰᖓᓕᕐᓂᖏᑦ ᑕᒪᒃᑯᐊ ᐱᔭᐅᔪᒪᔪᑦ.  ᑭᓯᐊᓂᓕ 

ᐃᓐᓇᐅᔪᒍᑦ ᐃᓅᒍᓐᓃᖅᐸᓪᓕᐊᓂᐊᕋᑦᑕ ᑕᒪᓐᓇ ᓄᖅᑲᖅᑎᒐᒃᓴᐅᙱᑦᑎᐊᒻᒪᕆᓕᕐᓗᓂ.  

ᐃᓱᒪᒋᐊᕆᐊᖃᓕᖅᑐᒍᑦ ᕿᑐᕐᖓᑎᓐᓂᑦ ᐃᕐᖑᑕᑦᑎᓐᓂᑦ ᑭᖑᕚᒃᓴᑎᓐᓂᑦ.  

ᐅᖃᐅᓯᕆᒋᐊᙵᓕᓚᐅᖅᓯᒪᔭᕗᑦ ᔪᕋᐃᓂᐊᒻ ᐊᒻᒪᓗ ᒫᓐᓇ ᐅᖃᐅᓯᕆᒃᑲᓐᓂᕆᐊᓯᓪᓗᑎᒍᑦ.  ᑕᐃᒪᐃᒻᒪᑦ 

ᑕᒪᓐᓇ ᑲᔪᓯᓂᐊᖅᑐᖅ.  ᑕᐃᔅᓱᒪᓂᓕ ᐊᑭᕋᖅᑐᖃᑦᑕᓚᐅᖅᓯᒪᔪᑦ ᑕᒪᔅᓱᒥᖓ ᐅᔭᕋᓐᓂᐊᕐᓂᕐᒥᑦ 

ᐃᓅᒍᓐᓃᖅᓯᒪᓕᖅᑐᑦ, ᐊᒻᒪᓗ ᓯᕗᓂᒥ ᑕᐃᒪᐃᓛᕐᒥᔪᖅ ᐅᔭᕋᓐᓂᐊᕐᓂᕐᒧᑦ.  ᑕᒪᓐᓇ ᐅᖃᐅᓯᕆᒍᒪᕋᑖᖅᑕᕋ, 

ᑭᓱᑐᐃᓐᓇᐃᑦ ᐊᓯᔾᔨᖅᐸᓪᓕᐊᒻᒪᑕ, ᐱᖅᑯᓯᕗᑦ ᐊᒻᒪᓗ ᐊᓐᓇᐅᒪᔾᔪᑎᕗᑦ ᐊᓯᔾᔨᖅᐸᓪᓕᐊᔪᑦ ᐊᒻᒪᓗ ᐃᓚᖓ 

ᖁᔭᓈᖅᑕᐅᓯᒪᓪᓗᓂ.  ᓄᓇ ᐊᓐᓂᕆᔭᕗᑦ ᐊᒻᒪᓗ ᐃᓕᖅᑯᓯᕗᑦ ᖁᕕᐊᒋᓪᓗᑎᒍᑦ, ᑭᓯᐊᓂᓕ 

ᐅᑎᕈᓐᓇᙱᓐᓇᑦᑕ ᐅᐊᑦᑎᐊᕈᒧᑦ ᐃᓕᖅᑯᓯᑐᖃᑦᑎᓐᓄᑦ.  ᐊᒻᒪᓗ ᓄᓇᒥ ᐃᓅᓯᖃᕈᓐᓇᐃᓕᓪᓗᑕ 

ᑕᐃᒪᐃᖃᑦᑕᓚᐅᖅᓯᒪᒐᓗᐊᖅᑎᓪᓗᑕ.  ᐃᓱᒪᒋᒋᐊᕈᑦᑎᒍ ᓱᕈᓯᕗᑦ ᐊᒻᒪᓗ ᑭᖑᕚᕗᑦ, 

ᐃᓕᓐᓂᐊᖅᑎᑉᐸᒍᓐᓃᖅᑐᑎᒍᑦ ᓄᓇᒥᐅᑕᐅᓂᕐᒥᑦ, ᐊᒻᒪᓗ ᐃᓕᒍᒪᓗᐊᕌᓗᙱᑦᑐᑎᑦ ᐃᓕᖅᓯᕐᒥᑦ, 

ᑮᓇᐅᔭᖅᑕᖃᕋᓗᐊᖅᑎᓪᓗᒍ.  ᐊᒥᓲᒻᒪᑕ ᐊᓯᐊᒍᑦ ᑮᓇᐅᔭᓕᐅᕈᑎᒋᔭᒃᓴᐅᔪᑦ, ᑭᓯᐊᓂᓕ 

ᐊᑐᖃᑦᑕᕈᓐᓃᖅᑕᕗᑦ ᕿᑐᕐᖓᑦᑕ ᐊᑐᕈᒪᒍᓐᓃᕐᒪᒋᑦ, ᐅᑎᕈᓐᓇᙱᓐᓇᑦᑕ ᐃᓕᖅᑯᓯᑐᖃᑦᑎᓐᓄᑦ, 

ᐃᓱᒪᒋᐊᕆᐊᖃᓕᖅᑐᒍᑦ ᖃᓄᖅ ᑭᖑᕚᕗᑦ ᑮᓇᐅᔭᓕᐅᕈᓐᓇᕋᔭᕐᒪᖔᑕ, ᐅᔭᕋᓐᓂᐊᕐᓂᒃᑯᑑᙱᑦᑐᖅ 

ᑭᓯᐊᓂᓕ ᐊᓯᐊᒍᑦᑕᐅᖅ ᐊᓐᓇᐅᒪᔾᔪᑎᓕᐅᕈᑎᖃᕋᓱᐊᕐᓗᑎᑦ.” − ᖃᒪᓂ’ᑐᐊᕐᒥ ᐃᓄᐃᑦ ᑭᒃᑯᑐᐃᓐᓇᐃᑦ 

ᑲᑎᒪᑎᑕᐅᓂᖏᑦ 

 

ᐃᓐᓇᑐᖃᐅᔪᖅ ᓇᓗᓇᐃᔭᐃᓯᒪᔪᖅ ᖃᓄᖅ ᑕᑎᖃᕐᒪᖔᖅ ᓱᓕ ᓂᕐᔪᑎᓂᑦ ᓂᕿᖃᖃᑦᑕᖅᑐᓂ ᐃᕐᖑᑕᖏᑦ 

ᐊᔾᔨᒋᙱᑕᖏᓐᓂᑦ ᑭᙴᒪᑦᑎᖃᑦᑕᖅᑐᑎᑦ: 

 “ᐃᓐᓇᑐᖃᐅᔾᔪᓯᐊᕗᑦ ᐊᑕᐅᓯᐊᑐᐊᖅ ᑕᖅᑭᒥ ᑎᑭᑉᐸᑦᑐᑦ ᐊᒻᒪᓗ ᓄᖑᓴᕋᐃᑦᑐᑎᑦ.  ᒪᕐᕉᓐᓂᒃ 

ᖃᓕᕇᑦᑑᓐᓂᒃ ᓇᑎᓖᓐᓂᒃ ᐃᒡᓗᖃᖅᑐᖓ, ᐊᒻᒪᓗ ᐊᑐᕆᐊᓕᒃᑲ ᑮᓇᐅᔭᑦ ᐊᖏᕐᕋᒻᓄᑦ.  ᑕᐃᒪᐃᒻᒪᑦ 

ᑐᒃᑐᖃᑦᑕᕆᐊᖃᖅᑐᒍᑦ ᓱᓕ ᐊᒻᒪᓗ ᓂᕐᔪᑎᑦ ᓂᕆᖃᑦᑕᖅᑕᑐᖃᕗᑦ ᓱᓕ ᓂᕿᒋᓪᓗᒋᑦ 

ᐊᓐᓇᐅᒪᒍᓐᓇᖁᓪᓗᑕ.  ᐃᓐᓇᓵᑦ ᐊᔾᔨᒋᙱᓐᓇᑉᑎᒍᑦ, ᑭᓯᐊᓂᓕ ᓂᕐᔪᑎᓂᑦ ᓂᕿᖃᖃᑦᑕᕆᐊᖃᖅᑐᖓ 

ᑏᖃᖅᑐᖓᓗ.  ᑲᑉᐱᐊᒋᕙᒃᑲ ᐆᑕᕐᓇᖅᑐᑦ ᓂᕿᒻᓅᕈᑎᑦ, ᑲᔪᖏᖅᓴᖅᐸᒃᑲᓗᐊᖅᑐᒋ27 ᐊᒻᒪᓗ 

ᐃᖅᑲᓇᐃᔮᖃᖁᓪᓗᒋᑦ, ᐃᕐᖑᑕᒃᑲᓕ ᑭᓯᐊᓂ ᐃᓄᐃᓐᓇᐅᖁᕙᒃᑲ ᐊᒻᒪᓗ ᓈᒻᒪᓪᓗᑎᑦ, ᐊᒻᒪᓗ 

ᐋᓐᓂᐊᙱᑦᑐᓂᑦ ᓱᕈᓯᕐᓂᑦ ᑕᑯᖃᑦᑕᕈᒪᓪᓗᖓ.  ᑕᑯᔪᒪᙱᑦᑕᒃᑲ ᐃᓅᑎᓪᓗᒋᑦ ᐋᓐᓂᐊᖃᕐᓗᑎᑦ 

ᐅᕝᕙᓘᓐᓃᑦ ᐃᓚᑰᓗᑎᑦ ᐃᓅᖃᑦᑕᖁᙱᓚᒃᑲ ᐆᑕᕐᓇᖅᑐᒧᑦ.” − ᖃᒪᓂ’ᑐᐊᕐᒥ ᐃᓄᐃᑦ ᑭᒃᑯᑐᐃᓐᓇᐃᑦ 

ᑲᑎᒪᑎᑕᐅᓂᖏᑦ 

 

ᐊᒥᓱᑦ ᐃᓄᐃᑦ ᑕᐅᑐᑦᑐᑦ ᐅᔭᕋᓐᓂᐊᕐᓂᖅ ᐊᓯᐅᑎᑦᑎᒐᔭᕐᒪᑦ ᐃᓄᐃᑦ ᐃᓕᖅᑯᓯᖓᓂᑦ.  ᐆᑦᑑᑎᒋᓗᒍ, ᐊᑕᐅᓯᖅ ᐃᓄᒃ 

ᐅᖃᖅᑐᖅ ᐅᔭᕋᓐᓂᐊᕐᓂᖅ ᔪᕋᐃᓂᐊᒻᒥᑦ ᓄᓇᑐᖃᐃᑦ ᐊᓯᐅᔭᐅᒐᔭᕐᒪᑕ ᐃᓚᖏᓐᓄᑦ ᖃᑕᙳᑎᒌᓄᑦ ᐊᒻᒪᓗ 

ᑕᐃᒪᐃᒃᑯᓂ ᐃᓄᐃᑦ ᐃᓕᖅᑯᓯᖏᓐᓂᑦ ᐊᐳᕈᑎᖃᕋᔭᕐᒪᑦ: 

“ᐃᓄᐃᑦ ᒐᕙᒪᒃᑯᓐᓂᑦ ᐊᒥᓱᓂᑦ ᐅᑭᐅᓂᑦ ᐊᑭᕋᖅᑐᖃᑦᑕᖅᓯᒪᓕᖅᑐᑦ.  ᐱᔪᓐᓇᐅᑎᖏᑦ 

ᐃᓕᓴᕆᔭᐅᖁᔭᐅᓪᓗᑎᑦ ᑭᒃᑯᓕᒫᑦ ᓴᓪᓗᖃᑦᑕᖅᑎᓪᓗᒋᑦ ᐊᒻᒪᓗ ᐅᖃᐅᔾᔭᐅᕙᓚᐅᖅᑐᑕ 

ᐱᔪᓐᓇᐅᑎᖃᙱᓐᓇᑦᑕᒎᖅ.  ...ᐊᒃᓱᕈᖅᑐᑕ ᐊᔪᐃᓐᓈᖅᓯᒪᔪᒍᑦ ᐅᖃᐅᓯᕗᑦ ᐃᓱᒪᒋᔭᐅᒋᐊᕐᓗᑎᑦ ᓄᓇᕗᒥ.  

ᐊᒃᓱᕉᑎᖃᖅᓯᒪᕗᒍᑦ ᓄᓇᕗᑦ ᐸᖅᑭᔭᐅᑦᑎᐊᕐᓗᓂ ᒥᐊᓂᕆᔭᐅᓗᓂ, ᑲᑐᔾᔨᖃᑎᒌᑦ ᐱᙳᖅᓯᒪᔪᑦ 

ᐋᖅᑭᐅᒪᑎᑦᑎᔪᖃᖃᑦᑕᕋᔭᕐᒪᑦ ᓂᕐᔪᑏᑦ ᐊᖑᔭᐅᖃᑦᑕᕐᓗᑎᑦ ᓄᖑᑦᑕᐃᓕᓗᑎᑦ ᐊᒥᓲᓂᖏᑦ, ᐊᒻᒪᓗ 

ᖃᐅᔨᒪᑦᑎᐊᖁᔨᓪᓗᑕ ᑭᒃᑯᓕᒫᑦ ᐊᕙᑎᑦᑎᓐᓂ ᓄᓇᒥ ᓴᓗᒪᑎᑦᑎᖃᑦᑕᕐᓗᑎᑦ.  ᓱᒻᒪᓪᓕ ᑕᐃᒪ ᑕᒪᒃᑯᓂᖓ 

ᖁᔭᓈᖅᓯᑐᐃᓐᓇᕋᓱᐊᖅᐱᑕ ᐊᒃᓱᕉᑎᖃᕈᓐᓃᕐᓗᑕ ᐊᒻᒪᓗ ᓵᓚᒃᓴᖅᓯᒪᓂᕆᔭᑦᑎᓐᓂᑦ ᐱᔪᓐᓇᐅᑎᕗᑦ 

ᐃᓕᓴᕆᔭᐅᓯᒪᓪᓗᑎᑦ ᐅᔭᕋᓐᓂᐊᕐᕕᓕᐅᖅᑐᖃᓕᕐᓗᓂ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓕᕐᓗᓂ?  ..ᑕᒫᓂ ᓄᓇᒥ, 

ᐃᓄᐃᑦ ᖃᑕᙳᑎᒌᑦ ᖃᒪᓂ’ᑐᐊᕐᒥ ᐊᒻᒪᓗ ᖃᓂᒋᔭᖏᓐᓂ ᐃᓅᓚᐅᖅᓯᒪᔪᑦ, ᓂᕐᔪᑎᖏᓐᓂᑦ ᓂᕿᖃᖅᑐᑎᑦ, 

ᐊᒻᒪᓗ ᖃᓄᐃᓕᐅᖅᑐᑎᑦ ᐊᓐᓇᐅᒪᓇᓱᐊᖅᑐᑎᑦ.  ᐅᔭᕋᓐᓂᐊᕐᕕᓕᐅᖅᑐᖃᕈᓂ ᑖᒃᑯᓄᖓ 

ᓄᓇᕗᒥᐅᑕᐅᙱᑦᑐᓄᑦ, ᑖᒃᑯᐊ ᖃᑕᙳᑎᒌᖑᔪᑦ ᑕᒫᓂᕐᒥᐅᓂᑦ ᐊᖏᕐᕋᒥᓂᑦ ᓄᓇᒥᓂᑦ ᐊᓂᑎᑦᑎᕗᑦ.  

ᓄᓇᓕᓐᓅᖅᑎᑕᐅᓚᐅᖅᓯᒪᔪᑦ, ᐃᓅᓯᖃᕆᐊᖃᕋᑎᑦ ᖃᐅᔨᒪᔭᖏᑦ ᒪᓕᑦᑐᒋᑦ.  ᐅᔭᕋᓐᓂᐊᕐᕕᓕᐅᕐᓗᓂ 

ᑐᑭᖃᖅᑐᖅ ᑕᒪᒃᑯᐊ ᖃᑕᙳᑎᒌᑦ ᐅᑎᕈᓐᓇᐃᓕᑎᑦᑐᒋᑦ ᐊᖏᕐᕋᒥᓄᑦ.  ᓄᓇ ᓱᕋᐃᔭᖅᑕᐅᒐᔭᖅᑐᖅ.  

...ᓱᒻᒪᓪᓕ ᑕᒪᓐᓇ ᓄᓇᖓᓂ ᐊᖅᓵᖅᓯᒐᔭᖅᐱᑕ?  ᑕᒪᓐᓇ ᒪᓕᙱᓪᓚᕆᑦᑐᑦ ᐃᓄᐃᑦ ᖃᐅᔨᒪᔭᑎᖃᖏᑕ 

ᑐᙵᕕᖏᓐᓂᑦ, ᐊᒻᒪᑦᑕᐅᖅ ᐃᓄᐃᑦ ᑐᙵᕕᖏᓐᓂᑦ “ᐃᓕᓴᕆᔭᐅᓯᒪᙱᑦᑐᑦ” ᐱᐅᓯᖏᑦ ᐃᓕᖅᑯᓯᖏᑦ”.” − 

ᖃᕋᓴᐅᔭᒃᑯᑦ ᐃᕐᖐᓐᓇᖅ ᑐᓂᔭᐅᓯᒪᔪᖅ ᑎᑎᕋᖅᑕᐅᓯᒪᓪᓗᓂ 

 

ᐊᓯᐊᑦᑕᐅᖅ ᐃᓄᒃ ᐅᖃᐅᓯᖃᓚᐅᖅᑐᖅ ᖃᓄᖅ ᐃᓚᐅᖃᑕᐅᓗᓂ ᐅᔭᕋᓐᓂᐊᕐᓂᓕᕆᓂᕐᒧᑦ ᐊᓯᔾᔩᒐᔭᕐᒪᑦ ᐃᓄᐃᑦ 

ᐱᒻᒪᕆᒋᔭᖏᓐᓂᑦ ᐊᓐᓂᕆᔭᖏᓐᓂᑦ:  



  

 

 
 
 

 

ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ ᔪᕋᐃᓂᐊᑉ ᒥᒃᓵᓄᑦ 

“ᓄᓇᒦᙶᖅᑐᓂᑦ ᐱᓗᓂ ᓄᓇᑦᑎᓐᓂᑦ ᐋᖅᑮᔾᔮᙱᒻᒪᑦ ᐃᓅᖃᑎᒌᑦ ᐃᓄᐃᑦ ᐊᑲᐅᙱᓕᐅᕈᑎᖏᓐᓂᑦ, 

ᑭᓯᐊᓂᓕ ᐊᑲᐅᙱᓕᐅᕈᑎᐅᒃᑲᓐᓂᑐᐃᓐᓇᕐᓂᐊᖅᑐᖅ ᑮᓇᐅᔭᓕᐅᕐᓂᕐᒥᑦ ᐃᓱᒪᑖᖅᑎᑦᑎᑐᐃᓐᓇᕐᓗᓂ ᐊᒻᒪᓗ 

ᐃᓕᖅᑯᓯᕐᒥᑦ ᐃᓅᓯᕐᒥᑦ ᐊᑐᓕᖅᑎᑕᐅᓗᑕ, ᐊᒻᒪᓗ ᓄᓇᑦᑎᓐᓅᖓᙱᓂᖅᓴᐅᓕᕋᔭᖅᑐᑕ...ᓄᓇᖃᖅᑎᓐᓇᑕ 

ᖃᓄᐃᙱᑦᑐᒥᑦ, ᑭᓱᖃᙱᓚᒍᑦ.  ᓵᙵᒍᓐᓇᖅᐸᕗᑦ ᑭᖑᕚᕗᑦ ᐊᒻᒪᓗ ᐅᖃᕐᓗᑕ ᓄᓇ 

ᖃᓄᐃᑦᑕᐃᓕᒪᓂᕆᓛᕆᒍᓐᓇᖅᑕᖏᓐᓂᑦ ᐃᓱᒪᓕᐅᕈᑎᖃᓚᐅᖅᓯᒪᕗᒍᑦ ᐊᒻᒪᓗ ᐱᕙᓪᓕᐊᒐᓱᐊᖅᑐᑕ 

ᓴᐳᑎᓗᒋᑦ ᓂᕐᔪᑏᑦ, ᐃᖃᓗᐃᑦ, ᐊᒻᒪᓗ ᐃᒪᕗᑦ? ...ᐃᓄᐃᑦ ᐃᓐᓇᑐᖃᐃᑦ ᓯᕗᓕᖅᑏᓪᓗ ᓄᓇᒧᑦ 

ᐅᑎᖁᔨᓂᖅᓴᐅᖃᑦᑕᓕᖅᑎᓪᓗᒋᑦ, ᐱᕕᖃᖅᑎᑦᑎᔭᕆᐊᖃᖅᑐᒍᑦ ᓱᕈᓯᕐᓂᑦ ᖃᑕᙳᑎᒌᓄᓪᓗ 

ᐅᑎᕈᓐᓇᖅᑎᓪᓗᒋᑦ ᐊᖏᕐᕋᒥᓄᑦ ᓄᓇᒧᑦ ᒪᒥᓴᕈᑎᒋᔭᐅᓗᓂ ᐊᒻᒪᓗ ᐱᔪᓐᓇᖅᓯᒃᑲᓐᓂᕈᓐᓇᖅᑑᔮᕐᓗᑎᑦ, 

ᐊᑎᓕᐅᙱᖔᕐᓗᑕ ᐊᖏᕈᑎᓂᑦ ᐅᖓᓯᓪᓕᑎᑦᑎᑐᐃᓐᓇᕐᓂᐊᖅᑐᒥᑦ ᓄᓇᑦᑎᓐᓂᑦ ᑕᐅᕗᖓᓕᒫᖅ.” − 

ᐃᖃᓗᒻᒥᐅᖅ, ᐃᑭᐊᖅᑭᕕᒃᑯᑦ ᑎᑎᕋᖅᓯᒪᔪᖅ 

 

ᐅᖃᐅᓯᐅᓯᒪᒻᒥᔪᖅ ᐊᔾᔨᐸᓗᐊ ᐱᒻᒪᕆᐅᓂᖓᓂᑦ ᓄᓇᑉ ᐃᓄᓐᓄᑦ ᐊᒻᒪᓗ ᐃᓄᐃᑦ ᐃᓱᒪᓕᐅᕈᓐᓇᕐᓂᖏᓐᓄᑦ 

ᐅᖃᖅᑎᑦᑕ ᐅᖃᐅᓯᕆᓚᐅᖅᑕᖓ:  

“ᒪᑭᒪᓂᖅ ᐱᖃᓯᐅᔾᔨᕗᖅ ᑕᐅᑐᙳᐊᕐᓗᓂ ᐱᐅᔪᒥᑦ ᓄᓇᕗᒧᑦ ᖃᓄᐃᙱᑦᑑᓗᒍ ᓄᓇ, ᖃᓄᐃᙱᑦᑑᓗᒍ 

ᐊᒻᒪᓗ ᐆᒻᒪᕆᑦᑎᐊᕐᓗᓂ ᐃᓅᖃᑎᒌᑦ ᓴᙱᔫᓗᑎᑦ ᐃᓕᖅᑯᓯᖏᓐᓂᑦ ᑐᙵᕕᖏᓐᓂᓗ.  ᑐᙵᕕᒋᒻᒪᒍ 

ᐃᓄᐃᑦ ᐃᓕᖅᑯᓯᖓ ᒪᑭᒪᒍᓐᓇᕐᓂᖅ.  ᐱᖃᓯᐅᔾᔨᕗᖅ ᑭᓱᓕᒫᓂᑦ ᑲᒪᑦᑎᐊᕐᓂᕐᒥᑦ ᐊᕙᑎᓕᒫᑦᑎᓐᓂᑦ, 

ᐱᖃᓯᐅᑎᓗᒍ, ᓄᓇ, ᐃᒪᖅ ᐊᒻᒪᓗ ᐊᕙᑎᕗᑦ.  ᓄᓇᑖᕈᑎᒋᒪᔾᔪᑎᒋᔭᕗᑦ ᐊᖏᕈᑎᑖᖅᑐᖓ ᐊᐅᓚᑦᑎᒍᒪᓪᓗᑕ 

ᓇᒻᒥᓂᖅ ᓄᓇᑦᑎᓐᓂᑦ ᐊᒻᒪᓗ ᐊᓯᖏᑦ ᐃᓕᖅᑯᓯᕐᒨᖓᔪᑦ ᐱᔪᓐᓇᐅᑎᕗᑦ, ᓲᕐᓗ ᐊᖑᓇᓱᒍᓐᓇᑎᕗᑦ 

ᐊᐅᓚᓗᒋᑦ ᑕᒪᒃᑯᐊ ᐊᑐᕈᒪᔭᕗᑦ ᒪᓕᓪᓗᒋᑦ.  ᒫᓐᓇ ᓄᓇᑖᕈᑎᖃᖅᓯᒪᓕᖅᑐᒍᑦ, ᓯᓚᑎᑦᑎᓐᓄᑦ 

ᐊᔭᐅᖅᑕᐅᔪᒍᑦ ᓄᓇᑦᑎᓐᓂᑦ ᐱᔪᒪᔪᓂᑦ ᓄᓇᓃᑦᑐᓂᑦ ᐊᒻᒪᓗ ᓄᓇᕗᒥ ᐊᔭᐅᖅᑕᐅᔪᒍᑦ ᐋᖅᑮᒋᐊᖃᖅᑐᑕ 

ᓲᕐᓗ ᐊᔪᖅᓴᓗᐊᖃᑦᑕᖅᑐᑦ...  ᑕᒪᒃᑯᐊ ᐅᕙᓐᓄᓪᓕ ᐃᓱᒪᓕᐅᕈᑕᐅᓂᐊᖅᑐᑦ ᐊᔾᔨᒋᙱᓪᓚᕆᒃᑲᔭᖅᑕᖏᑦ 

ᓄᓇᑐᐃᓐᓇᕐᒥ ᐃᓱᒪᓕᐅᕆᐊᖃᕐᓂᕈᑦᑕ, ᐃᓄᒃ ᑐᙵᕕᖃᖅᑐᓂ ᖃᓄᐃᙱᓐᓂᖓᓂᑦ ᓄᓇᖓᓂ 

ᓂᕿᖃᕐᕕᒋᓗᓂᐅᒃ ᐊᒻᒪᓗ ᐃᓕᖅᑯᓯᖓᓄᑦ ᐋᖅᑮᔾᔪᑎᒋᓪᓗᓂᐅᑦ ᐊᓯᐅᙱᓪᓗᓂ ᖃᐅᔨᒪᕗᖅ 

ᐅᔾᔨᖅᓱᐃᓐᓇᕆᐊᖃᓪᓚᕆᓐᓂᑎᓐᓂᑦ ᓄᓇ ᑭᓇᐅᓂᑦᑎᓐᓂᑦ ᐋᖅᑭᒃᓱᐃᓯᒪᒪᑦ.  ᖃᐅᔨᒪᑲᐅᑎᒋᓲᖑᔪᒍᑦ ᓄᓇ 

ᖃᓄᐃᓕᒍᑦᑎᒍᑦ ᐊᑦᑐᖅᑕᑲᐅᑎᒋᒋᕗᒍᓪᓗ, ᐅᐃᒎᒐᑦᑕ ᓄᓇᒧᑦ.” − ᓵᓐᑐᕋ ᐃᓅᑎᑦ, ᐅᖃᖅᑎ, ᖃᒪᓂ’ᑐᐊᕐᒥ 

ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᑎᓪᓗᒋᑦ 

 

ᐊᑕᐅᓯᖅ ᑲᑎᒪᖃᑕᐅᔪᖅ ᓇᓗᓇᐃᔭᐃᔪᕗᖅ ᐊᓯᐅᓱᒋᓪᓗᓂᐅᒃ ᐃᓄᐃᑦ ᓇᒻᒥᓂᖅ ᒪᑭᒪᔪᓐᓇᕐᓂᖏᓐᓂᑦ, ᐊᕙᑎᑦ 

ᐊᕐᕌᒎᓕᖅᑐᓂᑦ ᐊᒻᒪᓗ ᒫᓐᓇ ᐃᓄᐃᑦ ᐱᕙᓪᓕᐊᓂᒃᑯᑦ ᐊᒃᓱᕈᕈᑎᖃᖅᑐᑦ.  ᑕᒪᓐᓇ ᐃᓱᒪᒋᓪᓗᒍ, ᐃᑲᔪᕐᓂᖃᕐᓂᖏᑦ 

ᐃᓱᒪᓕᐅᕈᑕᐅᓂᐊᕐᓂᖓᑕ ᑐᕌᖓᓪᓗᑎᑦ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓᑕ ᐱᕙᓪᓕᐊᒐᓱᐊᕈᒪᓪᓗᑎᑦ 

ᐊᔭᐅᕈᑎᒋᔭᐅᓕᕆᕗᑦ: 

“...ᑮᓇᐅᔭᑭᔅᓴᓗᐊᕐᓂᕗᑦ ᑕᑯᓕᒃᑭᑦ 50 ᐊᕐᕌᒎᓚᐅᖅᓯᒪᔪᓂᑦ ᐊᓈᓇᑦᑎᐊᕗᑦ ᐊᓐᓇᐅᒪᒍᓐᓇᑦᑎᐊᓚᐅᖅᑐᑦ 

ᑳᖃᑦᑕᕋᑎᑦ.  ᐅᕙᒍᑦ ...ᐅᒥᐊᖃᖅᑐᑕ, ᐊᖑᓇᓱᒋᐊᕈᓐᓇᖅᑐᒍᑦ, ᐃᖃᓪᓕᐊᕐᓗᑕ, ᐃᓅᓯᑐᖃᕗᑦ ᒪᓕᑦᑐᒍ 

ᐃᓅᓯᖃᕈᓐᓇᖅᑐᑕ.  ᐊᒻᒪᓗ ᒫᓐᓇ ᑭᒃᑯᓕᒫᑦ ᓱᕋᒃᓯᒪᔪᓂᑦ ᖃᒧᑕᐅᔭᖃᓕᖅᑐᑦ ᐊᒻᒪᓗ ᐃᓄᐃᑦ ᐃᓱᒪᓕᖅᑐᑎᑦ, 

‘ᓇᑭᓪᓕ ᑕᐃᒪ ᓂᕆᓂᐊᓕᕋᓗᐊᕆᕗᖓ?’  ...ᐃᓄᐃᑦ ᖃᐅᑕᒫᑦ ᓈᓚᐅᑎᒃᑰᖅᐸᑦᑐᑦ, 

‘ᐅᓪᓗᕈᕐᒥᑕᕋᒃᓴᑐᖅᑎᑕᐅᓚᖓ, ᕿᑐᕐᖓᒃᑲ ᐊᖏᕐᕋᕐᓂᐊᓕᕐᒥᒻᒪᑕ ᐊᒻᒪᓗ ᓂᕆᔭᒃᓴᖃᙱᑦᑐᑎᑦ.’  ᑕᒪᓐᓇ 

ᐱᕙᓪᓕᐊᔭᕆᐊᖃᕐᓂᑎᓐᓄᑦ ᐊᔪᖅᓴᓂᑦᑎᓐᓄᑦ ᐊᔭᐅᖅᑕᐅᕗᒍᑦ ᐃᓱᒪᒋᔭᑉᑯᓪᓕ” − ᖃᒪᓂ’ᑐᐊᕐᒥ ᐃᓄᐃᑦ 

ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ 

 

ᑭᒃᑯᓕᒫᑦ ᐊᖏᖃᑎᖃᓚᐅᙱᑦᑐᑦ ᐅᔭᕋᓐᓂᐊᕐᓂᖅ ᐊᑦᑕᓇᕐᒪᑦ ᐃᓄᐃᑦ ᐱᖅᑯᓯᖓᓄᑦ ᐃᓕᖅᑯᓯᖓᓄᓪᓗ, ᑭᓯᐊᓂᓕ: 

“ᐊᕐᕌᒎᓕᖅᑐᓂᑦ ᐃᓄᐃᑦ ᐊᖑᓇᓱᐃᓐᓇᕐᓂᐊᖅᑐᑦ.  ᐃᓄᐃᑦ ᐊᖑᓇᓱᒃᑎᐅᖃᑦᑕᕐᓂᑰᒻᒪᑕ ᒥᑭᒋᔾᔭᖅᐸᑦᑐᑎᓪᓗ 

ᐅᐊᑦᑎᐊᕈ.  ᓯᕐᓈᖅᑏᑦ  

ᐊᒥᓱᓂᑦ ᐱᕙᓪᓕᐊᒍᑎᒋᔭᐅᕙᑦᑐᓂᑦ ᓄᖅᑲᑎᑦᑎᓯᒪᓕᖅᑐᑦ ᐊᒻᒪᓗ ᑕᑯᓕᖅᑎᒍᑦ ᖃᓄᐃᓕᕐᒪᖔᑦᑕ.  ᐊᒻᒪᓗ 

ᓱᓕ ᐊᒃᓱᕈᖅᑐᒍᑦ.  ...ᓂᑯᕕᖓᓂᐊᖅᑐᒍᑦ− ᐊᒻᒪᓗ ᑕᑯᔭᐅᓗᑕ, ᐃᖅᑲᓇᐃᔭᕈᓐᓇᖅᑐᒍᑦ, 

ᐃᖅᑲᓇᐃᔮᖃᕆᐊᖃᖅᑐᒍᑦ ᐃᓐᓇᓵᖑᓂᖅᓴᓄᑦ, ᐃᓕᓐᓂᐊᕆᐊᖃᖅᑐᒍᑦ, ᐃᖅᑲᓇᐃᔮᒃᓴᐃᑦ 

ᐃᓕᓐᓂᐊᖅᑎᑦᑎᒍᑎᓂᑦ ᓴᖅᑮᒍᓐᓇᖅᑐᑦ.  ᐊᒻᒪᓗ ᓇᓕᒧᒌᑦᑎᑦᑎᔭᕆᐊᖃᖅᑐᑕ ᑭᓱᓕᒫᕐᓂᑦ.  ᐅᔭᕋᓐᓂᐊᕐᓂᖅ 

ᓴᙱᓂᖅᓴᐅᑎᔾᔮᙱᑕᕗᑦ ᐊᕙᑎᑦᑎᓐᓂᑦ ᓂᕐᔪᑎᓂᓪᓗ.” − ᐃᖃᓗᒃᑑᑦᓯᐊᕐᒥ ᐃᓄᐃᑦ ᑭᒃᑯᑐᐃᓐᓇᐃᑦ 

ᑲᑎᒪᑎᑕᐅᓂᖏᑦ  

 

3.8  ᐃᑲᔪᖅᑐᐃᓂᕋᖅᑐᑦ ᐊᑭᕋᖅᑐᕐᓂᕋᖅᑐᓪᓗ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓᓂᑦ 

ᐃᓄᓐᓂᑦ ᑐᓴᕆᐊᕐᕕᖃᕐᓂᕐᒧᑦ ᐊᐅᓚᓂᖓ ᐋᖅᑭᒃᑕᐅᓚᐅᙱᓚᖅ ᐃᓱᒪᒋᔭᐅᔪᑦ ᖃᐅᔨᒋᐊᕐᕕᐅᓗᑎᑦ ᐃᓄᐃᑦ 

ᑭᒃᑯᑐᐃᓐᓇᐃᑦ ᐃᑲᔪᖅᑐᐃᒻᒪᖔᑕᓘᓐᓃᑦ ᐊᑭᕋᖅᑐᕐᒪᖔᑕᓘᓐᓃᑦ ᖃᐅᔨᓇᓱᐊᕈᑎᐅᓚᐅᙱᓚᕐᓗ ᔪᕋᐃᓂᐊᒻ 

ᐅᔭᕋᓐᓂᐊᖅᑕᐅᓂᖓᓄᑦ.  ᑕᐃᒪᐃᓐᓂᖓᓄᑦ, ᑎᑎᑐᐃᓐᓇᙱᓪᓗᒋᑦ “ᐃᑲᔪᖅᑐᐃᔪᑦ” ᐊᒻᒪᓗ “ᐊᑭᕋᖅᑐᖅᑐᑦ” ᑕᒪᓐᓇ 

ᐃᓚᖓᑦ ᐃᓕᓴᖅᓯᒍᑎᖃᕋᓱᐊᖅᑐᖅ ᐊᒥᓱᑦ ᐃᓚᐅᖃᑕᐅᔪᑦ ᓱᖅᑯᐃᓇᖅᑐᒥᑦ ᐅᖃᓪᓚᖁᓪᓗᒋᑦ ᐃᓱᒪᒋᔭᒥᓂᑦ 

ᐊᑭᕋᖅᑐᕐᓂᖏᑕ ᐃᑲᔪᖅᑐᐃᓂᖏᑕᓘᓐᓃᑦ ᔪᕋᐃᓂᐊᑉ ᐅᔭᕋᓐᓂᐊᖅᑕᐅᓂᖓᓂᑦ.  ᐃᓕᓴᕆᔭᐅᕗᕐᓗ ᑎᑎᕋᖅᑕᐅᓪᓗᓂ 

ᐊᒥᓱᒻᒪᕇᑦ ᐃᓄᐃᑦ ᐅᖃᐅᓯᖃᓚᐅᖅᑐᑦ ᐃᓱᒫᓘᑎᒥᓂᑦ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓᓄᑦ, ᑭᓯᐊᓂᓕ ᑕᒪᒃᑯᐊ 

ᑎᑎᖅᑕᐅᓚᐅᖅᑐᑎᑦ ᑕᕝᕙᓂ ᐊᕕᑦᑐᖅᓯᒪᓂᖓᓂᑦ ᓱᖅᑯᐃᓇᖅᑐᒥ ᐅᖃᖅᑐᖃᖅᑐᒥᓂᐅᑎᓪᓗᒍ. 

 

ᑲᑎᑦᑐᒋᑦ 58−ᖑᔪᑦ ᐃᓄᐃᑦ ᑭᒃᑯᑐᐃᓐᓇᐃᑦ ᐅᖃᐅᓯᖃᓚᐅᖅᑐᑦ ᓱᖅᑯᐃᓇᑦᑎᐊᖅᑐᒥᑦ ᐊᑭᕋᖅᑐᕐᓂᖏᓐᓂᑦ 

ᐃᑲᔪᖅᑐᐃᓂᖏᓐᓂᓘᓐᓃᑦ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓᓂᑦ.  ᑕᒪᒃᑯᐊ ᐅᖃᐅᓯᐅᓗᐊᖅᐸᓚᐅᖅᑐᑦ ᐊᔾᔨᒌᙱᑦᑐᒃᑯᑦ 

ᐅᖃᐅᓰᑦ ᑎᑎᕋᖅᑕᐅᓯᒪᔪᑦ ᑐᓂᔭᐅᓪᓗᑎᑦ ᑭᓇᐅᒻᒪᖔᕐᒥᑦ ᑲᙳᓇᖅᑐᒦᑎᑕᐅᓪᓗᑎᑦ 2939 ᐃᓄᐃᑦ ᑲᑎᑦᑐᒋᑦ).  

ᐊᒻᒪᓗᑦᑕᐅᖅ ᐊᒥᓱᑦ ᐃᓄᐃᑦ (18) ᐃᓱᒪᒋᔭᒥᓂᑦ ᐅᖃᐅᓯᖃᓚᐅᖅᑐᑦ ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᑎᓪᓗᒋᑦ 

ᖃᒪᓂ’ᑐᐊᕐᒥ ᐃᖃᓗᓐᓂᓗ. 

 

ᖄᖓᒍᒃᑲᓐᓂᖅ ᓇᒻᒥᓂᖅ ᐃᓱᒪᒋᔭᒥᓂᑦ ᐅᖃᖅᑐᑎᑦ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓᓂᑦ, ᐃᓚᖏᑦ ᐃᓄᐃᑦ 

ᐅᖃᓚᐅᖅᑐᑦ ᓄᖅᑲᖓᑎᑕᐅᑲᐃᓐᓇᕐᓗᓂ ᑕᒪᓐᓇ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓ ᓄᓇᕗᒥ ᐅᕝᕙᓘᓐᓃᑦ ᐅᖃᖅᑐᑎᑦ 

ᓄᖅᑲᖓᑎᑕᐅᑲᐃᓐᓇᕐᒪᑦ ᔪᕋᐃᓂᐊᒻ ᐅᔭᕋᓐᓂᐊᕐᓂᖅ ᐊᓯᖏᓐᓂᑦ ᐊᕕᑦᑐᖅᓯᒪᔪᓂ ᑲᓇᑕᒥ ᐊᒻᒪᓗ ᐃᓱᒪᓪᓗᑎᑦ ᓱᒻᒪᑦ 

ᓄᓇᕗᑦ ᑕᐃᒪᐃᒍᓐᓇᕋᔭᙱᒻᒪᖔᖅ.  ᐅᖃᖅᑐᖃᓚᐅᖅᑐᖅ ᐊᑭᕋᖅᑐᖅᑕᐅᓗᐊᕐᓂᖓ ᑕᒪᓐᓇ ᔪᕋᐃᓂᐊᒻᒥ 

ᐅᔭᕋᓐᓂᐊᕆᐊᖃᕈᓐᓃᖅᑎᑕᐅᓯᒪᕗᖅ ᓅᕙ ᔅᑰᓴᒥ, ᕗᕈᑎᔅ ᑲᓚᒻᐱᐊᒥ, ᓂᐅ ᕗᕋᓐᔅᕕᒃ−ᒥ, ᑲᓛᖡᑦ ᓄᓈᓐᓂ ᐊᒻᒪᓗ 

ᐊᓯᐊᓂ ᓄᓇᕐᔪᐊᕐᒥ.  “ᓱᒻᒪᑦ ᐊᓯᖏᑦ ᐊᒥᓱᕈᖅᐸᓪᓕᐊᔪᑦ ᐊᕕᑦᑐᖅᓯᒪᐅᖅᑐᓂᑦ, ᑲᓇᑕᒥ ᐊᕕᑦᑐᖅᓯᒪᔪᓂ ᓄᓇᕐᔪᐊᕐᒥᓗ 

ᔪᕋᐃᓂᐊᒻ ᐅᔭᕋᓐᓂᐊᖅᑕᐅᔭᕆᐊᖃᕈᓐᓃᖅᓯᒪᕙᑦ ᓄᓇᖏᓐᓂ?  ᐱᔾᔪᑎᖃᑦᑎᐊᕐᒪᑕ ᑭᓯᐊᓂ.”  ᑕᒪᒃᑯᐊ 

ᐅᖃᐅᓯᕆᔭᐅᓚᐅᖅᑐᑦ ᐃᖃᓗᓐᓂ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᑎᓪᓗᒋᑦ ᐊᒻᒪᓗ ᑐᓂᔭᐅᓪᓗᑎᑦ ᑎᑎᕋᖅᓯᒪᔪᑦ 

ᑭᓇᐅᒻᒪᖔᕐᒥᑦ ᑲᙳᓇᖅᑐᒦᑎᑕᐅᓪᓗᑎᑦ. 

 

ᐊᓯᖏᑦ ᐅᖃᐅᓯᖃᓚᐅᖅᑐᑦ ᐃᑲᔫᑎᖃᕐᓂᖅᓴᐅᓂᖏᓐᓂᑦ ᑕᐅᑐᑦᑕᖏᓐᓂᑦ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᒍᓂ 

ᓴᖅᑭᕋᔭᖅᑐᑦ.  ᑕᒪᒃᑯᐊ ᐃᖅᑲᓇᐃᔮᖅᑖᕋᔭᕐᓂᖏᑦ ᐱᕕᖃᕐᓂᖅᓴᐅᓕᕋᔭᕐᓂᑦ ᐃᓐᓇᓵᖑᓂᖅᓴᐃᑦ ᐊᑦᑕᓇᕐᓂᖏᑦ 

ᓱᕋᐃᒍᓐᓇᕐᓂᖏᓪᓘᓐᓃᑦ ᐊᕙᑎᒧᑦ ᐃᓄᓐᓄᓪᓗ.  ᐃᓚᖏᑦ ᑕᒪᒃᑯᐊ “ᐃᑲᔫᑎᖃᕈᓐᓇᖅᑐᑦ” ᐅᖃᐅᓯᐅᔪᑦ 

ᓄᖅᑲᕈᑎᖃᓚᐅᖅᑐᑦ “ᐅᔭᕋᓐᓂᐊᕐᓂᖅ” ᐊᑐᖅᑕᐅᖁᔭᐅᒐᓗᐊᕐᒪᖔᖅ, ᐊᓯᖏᓪᓕ ᐅᖃᑐᐃᓐᓇᖅᑐᑎᑦ 

ᐃᑲᔫᑎᖃᕐᓂᖏᓐᓂᑦ ᓴᖅᑭᕐᓂᐊᕋᓱᒋᔭᖏᓐᓂᑦ: 

 

“ᐅᔭᕋᓐᓂᐊᖅᑎᐅᔪᓄᓪᓕ, ᐃᖅᑲᓇᐃᔮᒃᓴᓂᑦ ᓴᖅᑭᖅᑐᖃᕋᔭᖅᑐᖅ ᐃᓐᓇᓵᓄᑦ.  ᔪᕋᐃᓂᐊᒻ ᐅᔭᕋᓐᓂᐊᕐᕕᒃ 

ᖃᐅᔨᒪᔪᖓ ᐊᑦᑕᕐᓇᕋᔭᖅᑐᖅ ᐊᕙᑎᒧᑦ, ᐃᓄᓐᓄᑦ ᓂᕐᔪᑎᓄᓪᓗ.” − ᐃᖃᓗᒃᑑᑦᓯᐊᕐᒥ ᐃᓄᐃᑦ ᑭᒃᑯᑐᐃᓐᓇᐃᑦ 

ᑲᑎᒪᑎᑕᐅᑎᓪᓗᒋᑦ ᐅᖃᐅᓯᒥᓂᖅ 

 

“ᑲᑉᐱᐊᓱᓪᓚᑦᑖᖅᑐᖓᓕ ᐆᑖᕐᓇᕐᓂᕆᒐᔭᖅᑕᖓᓂᑦ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓐᓂᕈᓂ.  

ᑕᐃᒪᐃᒃᑲᓗᐊᖅᑎᓪᓗᒍ ᐃᖅᑲᓇᐃᔮᕐᓂᑦ ᓴᖅᑮᒐᔭᖅᑐᖅ ᓄᓇᓕᐅᔪᒧᑦ ᓯᓚᑖᓄᓪᓗ.” − ᐃᑭᐊᖅᑭᕕᒃᑯᑦ 

ᑎᑎᕋᖅᑕᐅᓯᒪᔪᖅ 

 

“ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓ ᓄᓇᕗᒥ ᐱᐅᔪᓂᑦ ᐱᐅᙱᑦᑐᓂᓪᓗ ᐅᖃᐅᑕᐅᖃᑦᑕᖅᑐᖅ ᓱᕈᕐᓇᕋᔭᖅᑐᓂ 

ᓄᓇᑦᑎᐊᕚᓗᑦᑎᓐᓄᑦ.  ᑭᓯᐊᓂᓕ ᐃᖅᑲᓇᐃᔮᒃᓴᖃᖅᑎᑦᑎᒐᔭᖅᑐᓂ ᓄᓇᑖᖃᑕᐅᓯᒪᔪᓄᑦ.” − ᐃᑭᐊᖅᑭᕕᒃᑯᑦ 

ᑎᑎᕋᖅᑕᐅᓯᒪᔪᖅ 



  

 

 
 
 

 

ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ ᔪᕋᐃᓂᐊᑉ ᒥᒃᓵᓄᑦ 

“ᔪᕋᐃᓂᐊᒻ ᓄᓇᕗᒥ ᓴᖅᑮᒍᓐᓇᕋᔭᖅᑐᖅ ᐃᖅᑲᓇᐃᔮᒃᓴᓂᑦ, ᑭᓯᐊᓂᓕ ᐱᐅᙱᑦᑐᓂᑦ ᓴᖅᑮᒐᔭᕐᓂᖓ ᐊᕙᑎᒧᑦ 

ᐊᒻᒪᓗ ᐃᓅᖃᑎᒌᑦ−ᐱᕙᓪᓕᐊᓂᖓᓄᑦ ᐃᓄᓐᓄᑦ ᑲᒪᑦᑎᐊᓲᕐᓄᑦ ᓱᓕ ᐊᒻᒪᓗ ᓴᙱᔪᒥᑦ ᑕᑎᖃᖅᑐᓄᑦ 

ᓄᓇᒧᑦ ᐊᖏᓗᐊᕐᓂᖅᓴᐅᕗᑦ.” − ᐃᑭᐊᖅᑭᕕᒃᑯᑦ ᑎᑎᕋᖅᑕᐅᓯᒪᔪᖅ 

 

“ᓴᖅᑮᒐᔭᖅᑐᖅ ᐃᖅᑲᓇᐃᔮᒃᓴᓂᑦ ᑭᓯᐊᓂᓕ ᐃᓄᓐᓄᑦ ᐊᕙᑎᓄᓪᓗ ᖃᓄᖅ ᐊᑦᑐᐃᓂᖃᑲᒻᒪᖔᕋᔭᖅᐸ?  

ᐊᑦᑕᓇᕐᓂᖏᑦ ᐊᒥᓲᓂᖅᓴᐅᕗᑦ ᓴᙱᓂᖅᓴᐅᓪᓗᑎᑦ ᐃᑲᔫᑎᖃᕋᔭᕐᓂᖏᓐᓄᑦ ᐊᒻᒪᓗ 

ᐅᔭᕋᓐᓂᐊᕐᕕᑕᖃᕈᓐᓃᕈᓂ ᖃᓄᐃᒃᑲᔭᖅᐸᓕ?  ᑕᒪᓐᓇ ᕿᒪᒍᒪᙱᑕᕗᑦ ᑭᖑᕚᒃᓴᑎᓐᓄᑦ.  ᑭᓯᐊᓂᓕ 

ᐊᙳᑎᒐᓱᐊᕌᓗᑐᐃᓐᓇᙱᓪᓗᑕ ᓄᓇᕐᔪᐊᕐᒥᐅᑕᓄᑦ, ᓄᓇᕗᑦ ᓯᕗᒧᐊᖔᕆᐊᓖᑦ ᐊᒻᒪᓗ 

ᐋᕐᓗᕝᕕᐅᖔᖃᑦᑕᕐᓗᓂ ᓄᓇᕗᑦ.  ᑕᑯᖃᑦᑕᖅᓯᒪᓗᐊᖅᑐᒍᑦ ᑕᒻᒪᕈᑎᒋᔭᐅᕙᓚᐅᖅᓯᒪᔪᓂᑦ ᓄᓇᕐᔪᐊᕐᒥ.  ᒫᓐᓇ 

ᐃᓕᕝᕕᒋᒋᐊᖃᓕᖅᑕᕗᑦ ᐊᒻᒪᓗ ᓄᓇᕗᑦ ᓯᕗᓕᖅᑎᕈᖅᑎᓪᓗᒍ.” − ᐃᑭᐊᖅᑭᕕᒃᑯᑦ ᑎᑎᕋᖅᑕᐅᓯᒪᔪᖅ 

 

“ᑕᒪᓐᓇ ᐊᑦᑕᓇᕐᓂᖏᑦ ᐊᑐᕐᓗᒋᑦ ᓈᒻᒪᑉᐸᑦ ᖃᓄᐃᙱᓚᑦ ᐊᓯᐊᓄᑦ ᐊᑐᙱᖔᕐᓗᒋᑦ?  ᐊᐱᖅᑯᑎᐅᔪᖅ 

ᐱᒡᒐᓇᖅᑐᖅ ᐊᒻᒪᓗ ᐊᔾᔨᒋᓪᓗᓂᐅᒃ ᐱᔾᔪᑎᐅᔪᖅ ᑲᒪᒋᕙᑦᑕᕗᑦ ᑕᒫᓂ ᐅᔭᕋᓐᓂᐊᕐᓂᕐᒧᑦ.  ᐃᓛᓐᓂᒃᑯᑦ 

ᐃᓱᒪᓕᐅᕈᑎᒋᔭᕗᑦ ᐊᑦᑕᓇᖅᑑᓗᐊᖅᑐᖅ ᐊᑐᕐᓗᒍ, ᐊᒻᒪᓗ ᐃᓛᓐᓂᒃᑯᑦ ᐊᑐᙱᖔᑦᑎᐊᒻᒪᕆᓪᓗᒍ 

ᐱᐅᓂᖅᓴᐅᓪᓗᓂ.” − ᑮᑦ ᒧᐊᕆᓴᓐ, ᓄᓇᕗᑦ ᑐᙵᕕᒃ ᑎᒥᖓ, ᑲᑎᒪᔨ ᐅᖃᖅᑎ, ᐃᖃᓗᓐᓂ ᐃᓄᐃᑦ 

ᑭᒃᑯᑐᐃᓐᓇᐃᑦ ᑲᑎᒪᑎᑕᐅᑎᓪᓗᒋᑦ ᐅᖃᖅᑕᐅᔪᑦ 

 

3.9  ᐱᐅᓂᖅᓴᒥᒃ ᐊᑐᖔᕐᓂᐊᕋᓱᒋᔭᐅᔪᑦ ᐊᒻᒪᓗ ᐊᑦᑕᕐᓇᕈᑎᖏᑦ 

ᐊᒥᓱᑦ ᐃᓄᐃᑦ ᐅᖃᐅᓯᖃᓚᐅᖅᑐᑦ ᔪᕋᐃᓂᐊᒻ ᐅᔭᕋᓐᓂᐊᕐᓂᖅ ᐃᑲᔪᕐᓂᖃᕐᓂᖏᑦ ᐊᑐᖔᖅᑕᐅᒍᑎᑦ 

ᐱᐅᓂᖅᓴᐅᖓᔭᕐᒪᑕ − ᐃᖅᑲᓇᐃᔮᖅᑖᖅᑎᑦᑎᓗᑎᑦ ᑭᓯᐊᓂᓕ ᐊᕙᑎᒥᑦ ᓱᕋᐃᔭᐃᒐᔭᖅᑐᑦ.  ᐃᓚᖏᑦ ᐅᖃᐅᓯᐅᔪᑦ 

ᑕᒪᒃᑯᓂᖓ ᐃᑲᔪᕐᓂᖃᕐᓂᖏᓐᓂᑦ ᐅᖃᖃᑦᑕᓚᐅᖅᑐᑦ ᓱᖅᑯᐃᓇᖅᑐᒥᑦ ᓇᓗᓇᐃᕈᑎᒥᑦ ᔪᕋᐃᓂᐊᒻ 

ᐅᔭᕋᓐᓂᐊᖅᑕᐅᓂᖓ ᐃᑲᔪᖅᑐᖅᑕᐅᔪᒃᓴᐅᒻᒪᖔᖅ ᐊᑭᕋᖅᑐᖅᑕᐅᔪᒃᓴᐅᒻᒪᖔᕐᓘᓐᓃᑦ:  

“ᐅᔭᕋᓐᓂᐊᖅᑐᓕᕆᔨᒃᑯᓪᓕ, ᐃᖅᑲᓇᐃᔮᒃᓴᖅᑕᖃᓕᕋᔭᖅᑐᑦ ᐃᓐᓇᓵᖑᓂᖅᓴᐃᑦ.  ᔪᕋᐃᓂᐊᒻᒥ 

ᐅᔭᕋᓐᓂᐊᕐᓂᖅ ᖃᐅᔨᒪᔪᖓ ᐊᑦᑕᕐᓇᕋᔭᕐᒪᑦ ᐊᕙᑎᒧᑦ, ᐊᒻᒪᓗ ᐃᓄᓐᓄᑦ ᐊᒻᒪᓗ ᓂᕐᔪᑎᓄᑦ.” − 

ᐃᖃᓗᒃᑑᑦᓯᐊᕐᒥ ᐃᓄᓐᓂᑦ ᑭᒃᑯᑐᐃᓐᓇᕐᓂᑦ ᑲᑎᒪᑎᑦᑎᑎᓪᓗᒋᑦ ᐅᖃᖅᑕᒥᓂᐅᔪᖅ 

 

“ᑲᑉᐱᐊᓱᓪᓚᑦᑖᖅᑐᖓ ᐆᑖᕐᓇᕐᓂᖓᓂᑦ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᒍᓂ ᖃᓄᐃᒃᑲᔭᕐᒪᖔᖅ.  

ᑕᐃᒪᒃᑲᓗᐊᖅᑎᓪᓗᒍ ᐃᖅᑲᓇᐃᔮᒃᓴᓂᑦ ᓴᖅᑮᒐᔭᖅᑐᑦ ᓄᓇᓕᒻᒥᐅᓄᑦ ᓯᓚᑎᖓᓄᓪᓗ..” − ᐃᑭᐊᖅᑭᕕᒃᑯᑦ 

ᑐᓂᔭᐅᔪᑦ ᑎᑎᕋᖅᑕᒥᓃᑦ 

 

ᐃᓛᓐᓂᒃᑯᑦ ᐃᑲᔪᖅᑐᐃᓂᕋᖅᑐᑎᑦ ᐅᖃᖃᑦᑕᓚᐅᖅᑐᑦ ᐃᖅᑲᓇᐃᔮᒃᓴᓂᑦ ᓴᖅᑮᒐᔭᕐᒪᑦ ᐊᑯᓐᓇᒍᓱᐊᓪᓗᑎᑦ ᐅᕝᕙᓘᓐᓃᑦ 

ᑲᑉᐱᐊᓱᑦᑐᑎᑦ ᑕᒪᒃᑯᐊ ᓴᖅᑮᒐᔭᕐᓂᖏᓐᓄᑦ ᔪᕋᐃᓂᐊᑉ ᐅᔭᕋᓐᓂᐊᖅᑕᐅᒍᓂ: 

“ᐅᕙᒍᑦ ᐃᓐᓇᑐᖃᐅᓪᓗᑕ ᐊᖓᔪᖅᑳᕆᔭᐅᓪᓗᑕ, ᑲᑉᐱᐊᒋᓪᓚᑦᑖᕋᓗᐊᖅᑐᒋᑦ ᑭᓱᑐᐃᓐᓇᐃᑦ 

ᐊᑦᑕᓇᕐᓂᐊᕋᓱᒋᔭᕗᑦ, ᖃᐅᔨᒪᔪᑎᑦ, ᐊᖅᑯᓯᐅᑐᐃᓐᓇᖅᑐᒍᑦ ᓯᕗᓂᒃᓴᒧᑦ ᐊᒻᒪᓗ ᐃᓱᒪᑦᑎᐊᕆᐊᖃᖅᑐᒍᑦ 

ᓯᓚᑐᔫᓗᑕ.  ᐊᑦᑕᓇᕐᓂᐊᕋᓗᐊᖅᑎᓪᓗᒍ, ᑐᐹᕆᐊᖃᓕᖅᑕᕗᑦ ᐃᓐᓇᓵᕗᑦ ᐊᒻᒪᓗ ᐅᔾᔨᕈᓱᓕᖅᑎᓪᓗᒋᑦ 

ᑕᒪᔅᓱᒥᖓ ᐃᓚᐅᖃᑕᐅᑎᓪᓗᒋᓪᓗ, ᐊᒻᒪᓗ ᓄᖅᑲᑐᐃᓐᓇᕐᓂᐊᙱᓪᓗᑕ ᓄᖅᑲᖓᓕᖅᑎᓪᓗᒍᓗ, 

ᑲᑉᐱᐊᓱᓐᓂᑎᓐᓄᑦ ᑖᔅᓱᒥᖓ ᐊᓯᐊᓂᓪᓘᓐᓃᑦ ᑭᓱᑐᐃᓐᓇᕐᒥᑦ.  ᑐᓴᖃᑦᑕᕋᒪ ᑲᑎᒪᔪᓂᑦ ᐅᖃᖅᑎᓂᑦ, 

ᐃᓅᓪᓗᑕ ᐃᓱᒪᓕᐅᑦᑎᐊᕆᐊᖃᖅᑐᒍᑦ.  ᓄᑖᕐᒥᑦ ᖃᓄᐃᓕᔪᖃᕆᐊᓕᒃ, ᐊᒻᒪᓗ ᓱᔭᒃᓴᖅᑕᖃᙱᒻᒪᑦ, 

ᐃᓐᓇᓵᖁᑎᕗᑦ ᑕᐃᒪᐃᑦᑑᒻᒪᑕ, ᑐᓂᓯᓕᕐᓚᕗᑦ ᐃᓐᓇᓵᑦ ᖃᓄᐃᓕᐅᕈᑎᒃᓴᒥᓂᑦ, ᐊᒻᒪᓗ 

ᐃᓱᒪᒃᓴᖅᓯᐅᕈᑎᒋᔭᒃᓴᖏᓐᓂᑦ.  ᐃᓱᒪᑖᖅᑎᒋᐊᓕᕗᑦ ᐃᓱᒪᓕᖅᑎᓪᓗᒋᑦ, ᐊᒻᒪᓗ ᔪᕋᐃᓂᐊᒻ ᐅᖃᐅᑕᐅᕗᖅ, 

ᑐᓵᔭᒃᑲ ᒪᓕᑦᑐᒋᑦ.” − ᖃᒪᓂ’ᑐᐊᕐᒥ ᐃᓄᓐᓂᑦ ᑭᒃᑯᑐᐃᓐᓇᕐᓂᑦ ᑲᑎᒪᑎᑦᑎᑎᓪᓗᒋᑦ ᐅᖃᖅᑕᒥᓂᐅᔪᖅ 

 



  

 

 
 
 

 

ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ ᔪᕋᐃᓂᐊᑉ ᒥᒃᓵᓄᑦ 

ᐊᒥᓱᐊᖅᑎᖅ, ᓱᖅᑯᐃᕐᓇᓚᐅᖅᑐᖅ ᐊᑦᑐᐃᓂᖃᑲᒻᒪᒐᔭᕐᓂᖏᑦ ᐊᕙᑎᒧᑦ ᐃᑲᔫᑎᖃᕐᓂᖏᓐᓄᑦ ᓈᒻᒪᙱᓗᐊᕋᔭᖅᑐᑦ: 

“ᐃᑲᔫᑎᖃᕋᔭᖅᑐᖅ ᓄᓇᑦᑎᒻᓄᑦ ᑮᓇᐅᔭᖅᑕᖃᕐᓂᖅᓴᐅᓕᕋᔭᕐᒪᑦ ᐊᒻᒪᓗ ᐃᖅᑲᓇᐃᔮᒃᓴᖅᑕᖃᓕᕐᓗᓂ, 

ᑭᓯᐊᓂᓕ ᓂᕐᔪᑎᑦᑎᓐᓂᑦ ᐆᒪᔪᑦᑎᓐᓂᓪᓗ, ᐃᒪᑦᑎᓐᓂᑦ ᐊᓂᕐᓂᒥᓪᓗ ᐊᓂᖅᓵᕐᕕᒋᕙᑦᑕᑎᓐᓂᑦ 

ᐊᑦᑐᐃᓂᖃᑲᒻᒪᓗᐊᕋᓗᐊᖅᑐᖅ, ᑕᐃᒪᐃᒻᒪᑦ ᓈᒻᒪᑦᑐᒥᑦ ᐱᐅᔪᒥᑦ ᐃᓱᒪᓕᐅᕆᐊᖃᕐᓂᐊᖅᑐᒍᑦ.” − 

ᖃᒪᓂ’ᑐᐊᕐᒥ ᐃᓄᓐᓂᑦ ᑭᒃᑯᑐᐃᓐᓇᕐᓂᑦ ᑲᑎᒪᑎᑦᑎᑎᓪᓗᒋᑦ ᐅᖃᖅᑕᒥᓂᐅᔪᖅ 

 

“ᑐᑭᓯᒐᓗᐊᖅᑐᖓ ᖃᓄᑎᒋ ᐱᒻᒪᕆᐊᓘᓂᖓᓂᑦ ᐃᖅᑲᓇᐃᔮᒃᓴᓂᑦ ᓴᖅᑮᒋᐊᖃᕐᓂᑎᓐᓂᑦ 

ᑮᓇᐅᔭᓕᐅᕈᑎᒃᓴᓂᓪᓗ, ᐱᖁᔭᖅᑎᒎᖓᔪᑦ ᐃᖅᑲᓇᐃᔮᑦ ᐃᓕᖅᑯᓯᖃᑲᒻᒪᕆᓲᑦ ᓄᓇᕗᑦ ᑕᒪᒃᑯᓂᖓ 

ᑲᒪᒋᐊᖃᙱᒻᒪᕆᑦᑐᒋᓕᖅᑐᒋᑦ ᐊᒻᒪᓗ ᔪᕋᐃᓂᐊᒻ, ᐅᓇᑕᖅᑐᓄᑦ ᐊᑐᖅᑕᐅᓲᑦ ᖁᑭᐅᑏᑦ ᖄᖅᑎᑦᑎᔾᔪᑏᑦ, 

ᐊᒻᒪᓗ ᑕᕝᕚᑲᓕᕆᔩᑦ.” − ᖃᕋᓴᐅᔭᒃᑯᑦ ᐃᕐᖐᓐᓇᖅ ᐊᐅᓪᓚᖅᑎᑕᐅᔪᖅ 

 

“ᔪᕋᐃᓂᐊᒻ ᓄᓇᕗᒥ ᓴᖅᑮᒍᓐᓇᕋᔭᖅᑐᖅ ᐃᖅᑲᓇᐃᔮᒃᓴᓂᑦ, ᑭᓯᐊᓂᓕ ᐱᐅᙱᑦᑐᓂᑦ ᓴᖅᑮᒐᔭᕐᓂᖓ ᐊᕙᑎᒧᑦ 

ᐊᒻᒪᓗ ᐃᓅᖃᑎᒌᑦ−ᐱᕙᓪᓕᐊᓂᖓᓄᑦ ᐃᓄᓐᓄᑦ ᑲᒪᑦᑎᐊᓲᕐᓄᑦ ᓱᓕ ᐊᒻᒪᓗ ᓴᙱᔪᒥᑦ ᑕᑎᖃᖅᑐᓄᑦ 

ᓄᓇᒧᑦ ᐊᖏᓗᐊᕐᓂᖅᓴᐅᕗᑦ.” − ᐃᑭᐊᖅᑭᕕᒃᑯᑦ ᑎᑎᕋᖅᑕᐅᓯᒪᔪᖅ 

 

“ᓴᖅᑮᒐᔭᖅᑐᖅ ᐃᖅᑲᓇᐃᔮᒃᓴᓂᑦ ᑭᓯᐊᓂᓕ ᐃᓄᓐᓄᑦ ᐊᕙᑎᓄᓪᓗ ᖃᓄᖅ ᐊᑦᑐᐃᓂᖃᑲᒻᒪᖔᕋᔭᖅᐸ?  

ᐊᑦᑕᓇᕐᓂᖏᑦ ᐊᒥᓲᓂᖅᓴᐅᕗᑦ ᓴᙱᓂᖅᓴᐅᓪᓗᑎᑦ ᐃᑲᔫᑎᖃᕋᔭᕐᓂᖏᓐᓄᑦ ᐊᒻᒪᓗ 

ᐅᔭᕋᓐᓂᐊᕐᕕᑕᖃᕈᓐᓃᕈᓂ ᖃᓄᐃᒃᑲᔭᖅᐸᓕ?  ᑕᒪᓐᓇ ᕿᒪᒍᒪᙱᑕᕗᑦ ᑭᖑᕚᒃᓴᑎᓐᓄᑦ.  − ᐃᑭᐊᖅᑭᕕᒃᑯᑦ 

ᑎᑎᕋᖅᑕᐅᓯᒪᔪᖅ 

 

ᐊᑕᐅᓯᖅ ᓄᓇᓕᒻᒥᐅᖅ ᐃᓱᒫᓗᒋᔭᒥᓂᑦ ᐅᖃᐅᓯᓕᒃ ᐱᕙᓪᓕᐊᓂᖏᑦ ᐅᔭᕋᓐᓂᐊᕐᕖᑦ ᑭᓱᓕᒫᑦ ᐊᑭᑦᑐᑐᐃᓐᓇᕋᔭᖅᑐᑦ, 

ᐱᕙᓪᓕᐊᔪᓕᕆᓂᕐᒧᑦ ᐃᑲᔫᑎᖃᖅᑐᒋᔭᐅᓗᓂ” 

“ᐅᔭᕋᓐᓂᐊᖅᑐᓕᕆᔩᑦ ᑲᒻᐸᓂᐅᔪᑦ ᒪᑐᐃᖅᓯᓂᐊᕈᑎᑦ ᐅᔭᕋᓐᓂᐊᕐᕕᓂ, ᑭᓱᓕᒫᑦ ᐊᑭᑐᓗᐊᕐᓂᖅᓴᐅᓕᕋᔭᖅᑐᑦ, 

ᐅᖅᓱᒃᓴᖅ, ᐃᒡᓗᐃᑦ, ᐊᒻᒪᓗ ᓂᐅᕕᕐᕕᓂ ᓂᖀᑦ ᓂᐅᕕᐊᒃᓴᑦ.” − ᖃᒪᓂ’ᑐᐊᕐᒥ ᐃᓄᓐᓂᑦ ᑭᒃᑯᑐᐃᓐᓇᕐᓂᑦ 

ᑲᑎᒪᑎᑦᑎᑎᓪᓗᒋᑦ ᐅᖃᖅᑕᒥᓂᐅᔪᖅ 

 

ᐊᓯᐊ ᐃᓄᒃ ᐅᑉᐱᕈᓱᓚᐅᖅᑐᖅ ᐃᑲᔫᑎᖃᕐᓂᖏᑦ ᓄᓇᕗᒥᐅᑕᕐᓅᕋᔭᙱᑦᑐᑦ ᑭᓯᐊᓂᓕ ᓄᓇᕗᑦ ᓯᓚᑖᓅᖔᖅᑲᕋᔭᖅᑐᑦ:  

ᐃᓚᖏᑦ ᐅᖃᐅᓯᐅᔪᑦ ᐊᖏᖅᑑᒐᓗᐊᑦ ᐅᔭᕋᓐᓂᐊᕐᕕ ᐱᒋᐊᕈᑎᒋᔭᐅᔪᓐᓇᕐᒪᑦ ᓯᕗᓂᑦᓴᒧᑦ ᐱᕕᖃᕈᑎᒋᔭᐅᓕᕐᓗᓂ 

ᐃᓐᓇᓵᕐᓄᑦ, ᐊᒥᓱᑦ ᐃᓄᐃᑦ ᐅᑉᐱᕈᓱᓗᐊᙱᑦᑐᑦ ᑕᒪᒃᑯᐊ ᐃᑲᔫᑎᖃᕐᓂᐊᕋᓱᒋᔭᐅᔪᑦ ᐊᖏᓂᖅᓴᐅᖔᕋᔭᕐᒪᑕ: 

“ᐃᒃᓯᒪᔭᐅᖃᑦᑕᖅᑐᒍᑦ ᐊᒻᒪᓗ ᓴᓂᕐᕙᖅᑕᐅᓯᒪᓪᓗᑕ “ᑮᓇᐅᔭᓕᐅᕈᑎᒋᔭᒃᓴᒥᑦ” ᓇᓂᓯᕕᐅᒐᐃᒐᑦᑕ ᑭᓯᐊᓂ 

ᓄᓇᑦᑎᓐᓂᑦ, ᐊᒻᒪᓗ ᑐᐊᕕᖅᑐᑎᑦ, ᖃᓪᓗᓈᑦ ᐃᓕᖅᑯᓯᖏᑦ ᒪᓕᑦᑐᒋᑦ “ᐊᐅᓚᑦᑎᓂᖅᓴᐅᓕᓲᑦ,” 

“ᒪᓕᒐᕋᓛᓕᐅᕈᑎᒋᔭᐅᓕᖅᑐᑎᑦ”, “ᐋᔩᕋᖃᑎᖃᓕᖅᑐᑎᑦ” ᐊᒻᒪᓗ “ᐊᐅᓚᑦᑎᓕᖅᑐᑎᑦ” ᐃᓅᓯᑦᑎᓐᓂᑦ.  

ᐃᓅᓪᓗᑕ ᐅᑉᐱᕈᓱᑦᑐᒃᓴᐅᙱᓚᒍᑦ ᔪᕋᐃᓂᐊᒻ ᐅᔭᕋᓐᓂᐊᕐᓂᖅ ᐃᖅᑲᓇᐃᔮᒃᓴᓂᑦ ᓴᖅᑮᒐᔭᕐᒪᑦ.  ᑭᓯᐊᓂᓕ  

 

ᖃᓪᓗᓈᖔᕐᓂᑦ ᓄᓇᑦᑎᓐᓅᖅᑎᑦᑎᒍᑎᒋᔭᐅᑐᐃᓐᓇᕋᔭᖅᑐᖅ “ᖃᐅᔨᒪᔨᐅᓕᕐᓗᑎᑦ” ᑭᓯᐊᓂᓕ ᐃᓄᓐᓂᑦ 

ᐱᔪᓐᓇᓕᕋᓱᑦᑎᑦᑎᔾᔮᙱᑦᑐᑦ ᐃᖅᑲᓇᐃᔮᖃᓕᖅᑎᑦᑎᓗᑎᑦ ᐊᑯᓂᐅᔪᒧᑦ.” − ᐃᑭᐊᖅᑭᕕᒃᑯᑦ ᑎᑎᕋᖅᑕᐅᓯᒪᔪᖅ 

ᑐᓂᔭᐅᔪᖅ 



  

 

 
 
 

 

ᐃᓄᐃᑦ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᓂᖏᑦ ᔪᕋᐃᓂᐊᑉ ᒥᒃᓵᓄᑦ 

“ᑕᒪᐃᓐᓂ ᑕᐅᑐᑦᑐᒍ ᐃᓄᐃᑦ ᐋᓐᓂᐊᕐᓂᖏᓐᓄᑦ ᖃᓄᐃᑦᑕᐃᓕᓂᖏᓐᓄᑦ, ᓂᕐᔪᑎᓄᓪᓗ, ᐊᓂᕐᓂᒧᑦ 

ᐃᒪᕐᒧᓪᓗ ᖃᓄᐃᙱᓐᓂᖓᓄᑦ, ᐊᒻᒪᓗᒃᑲᓐᓂᖅ, ᐊᕙᑎ ᓱᕋᑦᑕᐅᓂᐊᕐᓂᖓ ᐊᖏᓗᐊᕐᒪᑦ ᓄᓇᕗᑦ 

ᑲᒪᒋᔪᓐᓇᕋᔭᙱᑦᑐᓂᒋᑦ.  ᑮᓇᐅᔭᑦ ᓄᓇᕗᑦ ᓯᓚᑖᓅᖅᑲᑐᐃᓐᓇᕋᔭᖅᑐᑦ ᑮᓇᐅᔭᓕᒻᒪᕆᐊᓗᓐᓄᑦ 

ᑕᒫᓂᕐᒥᐅᑕᐅᙱᑦᑐᓄᑦ ᐊᒻᒪᓗ ᐊᒥᓲᓂᖏᑦ ᑮᓇᐅᔭᑦ ᑕᒫᓃᑦᑐᑦ ᒥᑭᔪᑯᓘᒐᔭᖅᑐᑦ ᐊᒥᓲᓂᖅᓴᐅᓗᑎᑦ 

ᓯᓚᑖᓅᖅᑲᖅᑐᑦ.  ᐊᒻᒪᓗᑦᑕᐅᖅ ᐊᕙᑎᒧᑦ ᐃᓄᐃᑦ ᐋᓐᓂᐊᕐᓂᖏᓐᓄᓪᓗ ᐊᑦᑕᕐᓇᕈᑎᖏᑦ 

ᐊᖏᓗᐊᖅᑐᐊᓘᕗᑦ.” − ᐃᑭᐊᖅᑭᕕᒃᑯᑦ ᑎᑎᕋᖅᑕᐅᓯᒪᔪᖅ ᑐᓂᔭᐅᔪᖅ 

 

ᐃᓄᒃ ᐊᑕᐅᓯᖅ ᐅᑉᐱᕈᓱᑦᑎᐊᖅᑐᖅ ᖃᓄᐃᑦᑐᑦ ᐱᔾᔪᑏᑦ ᐃᓄᓐᓂᑦ ᐱᕚᓪᓕᕈᑎᒋᓯᒪᓕᕐᒪᖔᒋᑦ ᓄᓇᑖᕐᓂᕐᒧᑦ 

ᐊᖏᕈᑎᑎᒍᑦ ᓈᒻᒪᑦᑐᓂᑦ ᓴᐳᔾᔨᒍᑎᒋᔭᐅᒐᔭᖅᑐᑦ ᖃᐅᔨᒪᑦᑎᐊᕐᓗᑎᑦ ᐊᕙᑎᒧᑦ ᐊᑦᑕᓇᕐᓂᖏᑦ ᔪᕋᐃᓂᐊᒻ 

ᐅᔭᕋᓐᓂᐊᖅᑕᐅᓂᖓᓄᑦ ᓄᖅᑲᖓᑎᑕᐅᒐᔭᕐᒪᑕ:  

 

“ᓇᒻᒥᓂᖅ ᒐᕙᒪᖃᓕᕋᑦᑕ, ᓄᓇᑖᖅᓯᒪᓪᓗᑕ ᑲᒪᒋᔭᐅᓪᓗᑎᑦ ᓄᓇᕗᑦ ᑐᙵᕕᒃ ᑎᒥᖓᓄᑦ, ᐊᒻᒪᓗ 

ᐊᒥᓱᒻᒪᕆᓐᓂᑦ ᑲᑐᔾᔨᖃᑎᒌᖃᐅᖅᑐᑕ ᓴᐳᔾᔨᒐᔭᖅᑐᓂᑦ ᐊᕙᑎᑦᑎᓐᓂ, ᐃᓕᖅᑯᓯᑦᑎᓐᓂ, ᓂᕐᔪᑎᑦᑎᓐᓂ ᐊᒻᒪᓗ 

ᐊᓯᖏᓐᓂᑦ ᐊᒥᓱᓂᑦ ᓄᓇᓕᐅᔪᑦ ᐊᓐᓂᕆᔭᖏᓐᓂᑦ.  ᖃᐅᔨᒪᔪᐃᓐᓇᐅᒐᑦᑕ ᓄᓇᕗᑦ 

ᐱᕙᓪᓕᐊᒍᓐᓇᑦᑎᐊᕐᓂᖓᓂᑦ, ᐊᒻᒪᓗ ᓯᕗᓪᓕᐅᕗᖅ ᖃᐅᔨᓴᕐᓂᖅ ᐅᔭᕋᓐᓂᐊᕋᒃᓴᓂᑦ ᐊᒻᒪᓗ ᐅᔭᕋᓐᓂᐊᖅᑏᑦ 

ᑲᒻᐸᓂᐅᔪᓂᑦ.” 

 

ᐊᓯᐊ ᓄᓇᓕᒻᒥᐅᑕᐅᔪᖅ ᑐᓴᕈᒥᓇᖅᑐᒥᑦ ᑕᐅᑐᑦᑕᒥᓂᑦ ᐅᖃᐅᓯᓕᒃ “ᐊᑦᑕᓇᖅᑑᓂᖏᑕ” ᒥᒃᓵᓄᑦ: 

“...ᐅᖃᐅᔾᔭᐅᓯᒪᓕᕋᑦᑕ ᐊᑦᑕᓇᖅᑑᓂᖏᓐᓂᑦ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖓᓂᑦ...ᐊᒻᒪᓗ ᐃᖅᑲᐃᑎᑕᐅᕗᖓ 

ᐱᕈᖅᓴᑎᓪᓗᖓ, ᐅᖃᐅᔾᔭᐅᕙᓚᐅᖅᓯᒪᒐᑦᑕ ᖃᓄᐃᑦᑐᑦ ᐊᑦᑕᓇᖅᑐᑦ ᐊᑐᖅᑕᐃᓕᒪᓗᒋᑦ ᑰᒃᑰᖅᑎᓪᓗᖓ, 

ᐊᖑᓇᓱᑦᑎᓪᓗᖓ ᓯᑯᒥ ᓵᑦᑐᒥ, ᐅᕝᕙᓘᓐᓃᑦ ᐱᖅᓯᑎᓪᓗᒍ ᓇᒧᙵᕐᓂᕈᒪ.  ...ᐊᒻᒪᓗ 

ᖃᐅᔨᒪᓚᐅᖅᓯᒪᙱᑦᑐᒍᑦ ᑭᓯᐊᓂ ᐊᑐᓕᕋᑦᑎᒍ ᑰᒃᑰᖅᑐᑕ ᓇᒻᒥᓂᖅ, ᐊᒻᒪᓗ ᐊᑦᑕᓇᖅᑐᒃᑰᓕᖅᑐᑕ ᓯᑯᒃᑯᑦ 

ᓵᑦᑐᒃᑯᑦ ᓇᒻᒥᓂᖅ.  ᓯᕗᒧᐊᙱᒃᑯᑦᑕ ᖃᐅᔨᒪᒐᔭᙱᑦᑐᒍᑦ ᖃᓄᐃᓕᐅᖅᑐᒃᓴᐅᓂᑦᑎᓐᓂᑦ.  ᑕᐃᒪᐃᒻᒪᑦ 

ᖃᐅᔨᓪᓚᑦᑖᕐᓗᒋᑦ ᐊᑦᑕᓇᕐᓂᖏᑦ ᔪᕋᐃᓂᐊᒻ ᐅᔭᕋᓐᓂᐊᖅᑕᐅᓂᖏᑕ ᐅᕝᕙᓘᓐᓃᑦ ᖃᓄᐃᑦᑐᑐᐃᓐᓇᐃᑦ 

ᐅᔭᕋᓐᓂᐊᖅᑕᐅᔪᑦ ᑕᑯᓪᓚᑦᑖᕆᐊᖃᖅᑐᒍᑦ ᖃᓄᐃᓕᖓᑦᑕᕐᓂᐊᕐᒪᖔᖅ ᐊᒻᒪᓗ ᐃᓚᐅᖃᑕᐅᓗᑕ 

ᐸᕐᓇᓐᓂᖏᓐᓂᑦ ᐊᐅᓚᑦᑎᓂᖏᓐᓂᓪᓗ.” − ᐃᖃᓗᒃᑑᑦᓯᐊᕐᒥ ᐃᓄᓐᓂᑦ ᑭᒃᑯᑐᐃᓐᓇᕐᓂᑦ ᑲᑎᒪᑎᑦᑎᑎᓪᓗᒋᑦ 

ᐅᖃᖅᑕᒥᓂᐅᔪᖅ 

 

ᑭᖑᓪᓕᖅᐹᕐᒥ, ᐃᓄᒃ ᐊᑕᐅᓯᖅ ᐅᔾᔨᖅᓱᖁᔨᑦᑎᐊᖅᑐᖅ ᐊᒥᓲᒻᒪᑕ ᓇᓗᓇᖅᑑᔪᑦ ᐃᓱᒪᒃᓴᖅᓯᐅᕈᑎᖃᖅᑐᖃᖅᑎᓪᓗᒍ 

ᐊᑦᑕᓇᕐᓂᖏᑦ ᐊᒻᒪᓗ ᐃᑲᔪᕐᓂᖃᕐᓂᖏᑦ ᔪᕋᐃᓂᐊᒻ ᐅᔭᕋᓐᓂᐊᕐᓂᖅ ᐱᓪᓗᒍ: 

 

“ᐱᔭᕆᐊᑭᑦᑑᕗᖅ ᐅᖃᕈᑦᑕ ᐊᑦᑕᓇᖅᑐᒨᖅᑕᐃᓕᒪᑎᑦᑏᓐᓇᕋᔭᕋᑦᑕ ᐊᒻᒪᓗ ᐃᑲᔫᑎᖃᕈᓐᓇᕐᓂᓕᒫᖏᓐᓂ 

ᓴᖅᑮᓇᓱᐊᖅᑎᑦᑎᓂᐊᕋᑦᑕ.  ᑭᓯᐊᓂᓕ ᖃᓄᖅ ᑕᒪᓐᓇ ᑐᑭᖃᓪᓚᑦᑖᕐᒪᑦ?  ᖃᐅᔨᓴᖅᓯᒪᒐᒪ 

ᑐᑭᓯᓇᓱᐊᖅᑐᖓ ᔪᕋᐃᓂᐊᒻ ᐅᔭᕋᓐᓂᐊᕐᓂᕐᒥᑦ ᐊᒻᒪᓗ ᐆᑕᕐᓇᖅᑐᒥᑦ ᑲᒪᓲᕐᓂᑦ.  ᑕᒪᓐᓇ 

ᓇᓗᓇᖅᑐᓪᓚᕆᐅᕗᖅ.  ᐊᒥᓲᕗᑦ ᑐᑭᓯᒋᐊᕈᑏᑦ ᐱᓗᐊᕌᓗᒃᑎᑦᑎᔪᑦ ᒪᓕᑦᑐᒋᑦ ᓇᓕᐊᑦ ᑲᑐᔾᔨᔨᐅᔪᑦ 

ᕿᒥᕐᕈᓪᓗᒍ.  ᑕᐃᒃᑯᐊ ᔪᕋᐃᓂᐊᒻᒥᑦ ᐅᔭᕋᓐᓂᐊᖁᔨᔪᑦ ᐊᒻᒪᓗ ᐆᑕᕐᓇᖅᑐᓕᒻᒥᒃ ᐅᔭᕋᓐᓂᐊᖁᔨᔪᑦ ᐊᒻᒪᓗ 

ᑕᐃᒃᑯᐊᖑᒋᓪᓗᑎᑦ ᔪᕋᐃᓂᐊᒻᒥᑦ ᐅᔭᕋᓐᓂᐊᖁᔨᙱᑦᑐᑦ.  ...ᐅᖃᕈᒪᒋᕗᖓ ᐱᖁᔭᖅᑎᒍᑦ ᓴᐳᔾᔨᓇᓱᐊᖅᑐᑦ 

ᑕᒪᐃᓂᓕᒫᖅ ᓴᐳᔾᔨᒍᓐᓇᙱᒻᒪᑕ, ᐊᒻᒪᓗ ᑕᑭᔪᐊᓘᒐᓗᐊᖅᑎᓪᓗᒋᑦ ᐊᒥᓱᑦ ᐱᖁᔭᑦ ᑐᓴᖅᑕᕗᑦ ᐅᓐᓄ 

ᒪᓐᓇ, ᐊᒥᓱᐊᖅᑎᖅᑐᑕ ᐃᓕᑉᐹᓪᓕᓲᖑᒐᑦᑕ ᑭᖑᕙᓗᐊᖅᑐᒃᑯᑦ ᐊᑲᐅᙱᓕᐅᕈᑎᐅᔪᑦ ᑭᓯᐊᓂ ᓴᖅᑭᕋᐃᒻᒪᑕ, 

ᐱᖁᔭᖅ ᐊᒻᒪᓗ ᒪᓕᒐᕋᓛᑦ ᐋᖅᑭᓱᖅᑕᐅᓯᒪᔾᔪᑎᖏᑦ ᒪᓕᑦᑐᒋᑦ ᐱᔪᓐᓇᙱᑦᑑᕙᒻᒪᑕ, ᐊᒻᒪᓗ ᐅᕙᑦᑎᓐᓂᑦ 

ᓴᐳᔾᔨᓚᐅᙱᑦᑐᑎᑦ.  ᕼᐊᓐᓇᓚᓂᑦ ᐊᕐᕌᒍᓂᑦ ᑕᑯᓪᓗᒋ32 ᐊᑐᖅᑕᐅᖃᑦᑕᕐᓂᑯᐃᑦ ᑕᐃᒪᓐᓇ 

ᖃᐅᔨᒪᓕᖅᑐᒍᑦ ᐊᑐᖃᑦᑕᖅᓯᒪᓕᕋᑦᑎᒍ ᑕᐃᒪᐃᖃᑦᑕᕐᓂᑰᓂᖏᓐᓄᑦ ᐱᓂᕐᓗᐊᕿᔪᑦ.” − ᐃᖃᓗᓐᓂ 

ᐃᓄᓐᓂᑦ ᑭᒃᑯᑐᐃᓐᓇᕐᓂᑦ ᑲᑎᒪᑎᑦᑎᑎᓪᓗᒋᑦ 

 


